
        
            
                
            
        

    
	Ц. Нацагдорж

	 

	ОДНООС ГЭРЭЛТЭЙ ОД

	(өгүүллэгүүд)

	 

	“Ардын Боловсролын Яамны Сурах бичиг, сэтгүүлийн нэгдсэн редакцын газар” Улаанбаатар хотноо 1984 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТАНИХГҮЙ АНД

	Цагаагчин үхэр жилийн (1901 он) зуны дунд сарын тэр нэгэн бүгчим халуун өдөр. Тос, хир болсон уранхай хөх даалимбан цамц мөрөндөө эгэлдрэглэсэн долоон настай Гончиг хүү сайртай нүцгэн хөлийнхөө тавхайг гялалзуулан Хүрээний гудамжаар туулай адил дэгдэн гүйж байв. Сөөсгөр сэвлэгтэй толгой дээрээс нь нар шарж, хүн, малын хөлд дагтаршсан халуун шороо галтай зуух адил хөл дороос хайрна. Түүний хацрыг даган хөлс цувж, шөмбөгөр жижигхэн хамраа сарталзуулан амьсгаадна. Дүрсгүй хүүхэд, зуудаг нохой дайралдах вий гэж тэр сэргэмжлэн гүйдэл дундаа ийш тийш бүлтгэнэн харж байлаа. Алганы чинээ даавуунд ороож сугандаа хавчуулсан үхрийн хэрчим махыг хүү гээчихгүйг хичээнэ. Танихгүй өвгөнтэй хамт айлын түлээ хөрөөдсөний шанд үхрийн хэрчим мах гуйж авсандаа тэр баяртай байв.

	Ээж нь өвчтэй, идэх хоолгүй, овоохойдоо хэвтэж байгаа тул аяга шөл хийж өгөх гэж тэр яарна. Хүрээний зүүн хойд захад байдаг ядуусын овгор хар овоохойнуудын нэгэнд Гончиг ээжтэйгээ хамт аж төрнө. Аав нь гурван жилийн өмнө ууланд мод хийж байгаад бэртэж түүнээсээ болоод нас баржээ. Түүнээс хойш ээждээ түшиг болж тусалдаг ганц хүн нь Гончиг болов.

	Эх нь эрүүл байхдаа хүний юм оёж, аргал түлээ түүж хоёр биеэ тэжээдэг байлаа. Гэтэл өвдөж хэвтэрт ороод хагас жил болов. Бяцхан хүү Хүрээ хотоор хийх ажил эрж заримдаа гар хоосон буцахдаа өвчтэй ээжийгээ хоосон хононо гэхээс овоохойдоо орох ч хэцүү санагддаг байв. Ажил олдохгүй бол гуйлга гуйна. Буян санасан, эсвэл өрөвч сэтгэлтэй хүн тааралдвал атга ааруул, боорцог хайрлана. Түүнээсээ нэгийг ч хороолгүй ээждээ авчирч өгнө. Ээж нь хүүдээ идэх уух юмны ихэнхийг өгөхийг бодно. Хүү нь өвчтэй эхдээ авчирсан идэх юмнаас ахиухан өгөхийг хичээнэ. Ээжийн нь бие өдөр хоногоор доройтсоор байлаа. Өвчний зэрэгцээ өлсөхийн зовлон түүнийг зовооно.

	Гончиг хүн амьтны хөл сийрэг гудамжаар явахыг хичээнэ. Хоёр гурван гудамж өнгөрөөд Хүрээний захад гарах дөхөж байтал өөдөөс нь сагсгар төвд хав дагуулсан гурван хүүхэд гарч ирэв. Тэд нар санаандгүй явж байгаад бөөн олз олсон мэт маг маг инээлдэн Гончигийн замыг боон ойртож ирэв. Бяцхан хүү эргээд зугтъя гэтэл оройтсон байлаа. Шар дурдан цамцтай, ногоон торгон өмдтэй, шүр, оюу шигтгэсэн хоргой тоорцогтой тарган бор жаал ташаа тулан Гончигийн өмнө зогсов. Түүний хоёр талд ногоон даалимбан тэрлэгийн ханцуйг сугалдаргалан бүсэндээ хавчуулсан дэлдэн чихтэй хоёр жаал өдөж хатгасан хурц нүдээр бяцхан хүүг нэвт шувт ширтэн дайрч давшлахад бэлэн зогсоно. Сагсгар үстэй алаг хав улаан хэлээ улалзуулан Гончигийг тойрон гүйнэ. Ямар нэг ноён, эсвэл баяны хүү хиа дагуултайгаа яваа нь илт. Нөгөө хээнцэр тарган бор жаал хамраа шантайлган, хөмсгөө өргөн ихэмсэг дүр үзүүлэн Гончигийг сонжин харж байснаа

	— Чи яагаад миний өмнө сөхрөхгүй байна. Би Халх даяар алдартай Са ноёны хүү гэдгийг чи танихгүй байна уу? гэв.

	Гончиг сугандаа хавчуулсан махыг цамцныхаа цаагуур далд хийж амжаад «Зодож гарынхаа загатнааг гаргавал ч гаргаг. Ээждээ л энэ үмх махыг аваачиж өгөх юм сан» гэж бодон доош харан дуугүй зогсов.

	— Чи хэлгүй юм уу? Эсвэл дүлий юм уу? Биднээс айсандаа үнхэлцэг чинь хагарчхаагүй биз.

	— Агь ноёнтныг хараад сүрдэж байгаа байлгүй.

	— Хамуутай муур шиг ямар доожоогүй амьтан бэ!

	— Ноёнтны өмнө сөхрөх дургүй байгаа бол яаж сөхрөх ёстойг сургаад өгье гэж дагуул хоёр жаал ханцуй шамлан давшлав. Гончиг хүү хойш ухрав. Агь ноёнтон (ноёны хүү) цээжээ хөдөлгөн хаахалзаж:

	— Зугтаавал мөрөн дээрх бөндгөрийг чинь хага цохино шүү! Чи сугандаа юу хавчуулж нуугаад байгаа юм? гэв.

	— Мах!

	— Яах гэж байгаа юм бэ?

	— Ээждээ шөл хийж өгөх гэсэн юм. Ээж өвчтэй хэвтэж байгаа. Хоёр хоног юу ч идээгүй.

	— Хи.. хи.. хи... Чи ямар мундаг эр вэ? Ээжийгээ тэжээдэг юм биз дээ. Аль вэ наад махаа нааш өг. Бид нар өглөө гэрээс гарахдаа нохойгоо хооллоогүй юм гэж тарган жаал зандрав. Гурван хүнтэй ганцаараа тэмцээд нэмэргүйг Гончиг хүү мэдээд:

	— Буянтан минь, өчүүхэн намайг өршөөж хайрла! Намайг гэрт минь хариулаач! Ээж минь хүлээж байгаа гэв. Хоргой тоорцогт улам онгирон нуруугаа үүрэн гэдийж зогсоод:

	— Чи аль түрүүн ингэх ёстой байсан юм. Одоо хожимджээ. Ишиг яаж майлдгийг чи мэдэх үү? гэв.

	Гончиг духныхаа хөлсийг ханцуйгаараа шудран арчаад «Мэднэ ээ» гэж дорой дуугарав.

	— Тэгвэл чи «надад майлж үзүүл гэж шаардав.

	Агь ноёны хоёр хиа эг маггүй хөхрөлдөн «майл чи, майл!» гэж хашхиралдав. Доромжлуулах гутамшигтай боловч түлээ хөрөөдөж олсон жаахан махаа нохойн хоол болгохоос айсан Гончиг:

	— Маа... маа... гэж майлав. Гэтэл тарган бор жаал:

	— Ишиг ингэж майлдаггүй юм. Яаж майлдгийг бид чамд зааж өгнө. Харин чи эхлээд сугандаа хавчуулаад байгаа махыг нохойд минь өг! Нохой өлсөөд чамайг барьж идэж магадгүй гэв.

	Бяцхан хүү ухран тэднээс зугтахыг завдтал нөгөө хоёр жаал ухасхийн бариад авав. Тэд нар Гончигтой ноцолдож алганы чинээ бааданд боосон үмх махыг булаан авч нохойдоо чулуудан өгөв.

	Цатгалан сэгсгэр хав шороон дээр хэвтэж байгаа махыг шиншлэн байснаа урд хоёр хөл завсраа хавчуулан шүдээ ярзайлган зулгаав. Бяцхан хүүгийн уруул өмөлзөн уйлахыг завдсанаа биеэ барин хэргийн эзэн агь ноёнтон тийш үсрэн очоод цулцгар хацар дээр нь шалхийтэл алгадаад авлаа. Түүний хоргой тоорцог газарт хийсэн унав. Уур омог нь оволзсон Гончиг туранхай жижигхэн гараа зангидан давшлав. Ноорхой бяцхан жаал агь ноёнтонд аймшиггүй халдана гэж огт санаагүй хоёр хиа нь газарт хатгасан хадаас адил алмайран зогсож байх хооронд Гончиг хүү зангидсан гараар тарган бор жаалын цүдгэр гэдэс дээр шав шув хийтэл цохисонд цаадах нь гараа сарвалзуулан сандран ухарч:

	— Хөөе малууд аа! Та нар юугаа хараад зогсоод байгаа юм. Энэ хачгийг надаас салгаад өгөөч! гэж бачимдан орилов.

	Төд удалгүй Гончиг хүүгийн эцэнхий бие дээр зургаан нударга ээлжлэн бууж унгас савах адил хайр найргүй балбав. Сэгсгэр хав зулгааж байсан махаа орхиод тэднийг тойрон боорлон хуцаж, хөл доогуур нь шурган газарт наалдан хэвтэж байгаа Гончигийн уранхай цамцны салбархайгаас зууж хүү татан урна. Нүүр нь минчийн улайсан агь ноён ээтэн хоншоортой монгол гутлаар Гончигийн сөөсгөр сэвлэгтэй жижигхэн толгойг бөндгөнөтөл өшиглөн:

	— Чи ингээд хүний биед гар хүр! Одоо чи ишиг шиг майл! гэж уухилан байв.

	Гончигийн толгой дүйрч, хамраас нь цус гоожно. Бүх бие нь янгинан тэсэхүйеэ бэрх өвдөж байсан боловч тэдэнд нулимсаа үзүүлэхгүйг хичээн шүд зуун хэвтэв. Гурван жаал ядарч  сульдаад түүний дээрээс өвдгөө тулан түр амсхийв. Энэ чөлөөг ашиглан Гончиг ухасхийн босоод зугтаах гэтэл хэн нэг нь дэгээдэн унагав. Элгээрээ газар алгадан унасан бяцхан ноорхой хүүгийн нүд харанхуйлан, цээж нь давчдав. Арай ядан хоёр гар дээр тулан өндийсөнд газар дайвалзан нүд нь эрээлжлэв.

	Байдаг тэнхээгээ шавхан хөл дээрээ бослоо. Нөгөө гурав тал талаас нь дахиад л хайр найргүй балбаж эхэллээ. Гэтэл санаандгүй явдал болов. Тарган бор жаал эзнийхээ хөл доор шарвалзан, гүйж байсан сэгсгэр хавыг дарж унав. Хэн нэг хүний тэнхээтэй нударга Гончигийн үснээс зууран зодож байсан жаалын цээж дээр түсхийн буусанд гэдрэгээ харан унав. Гончиг сэхээ орж нүдээ нээн харвал хөх даалимбан цамцтай, өөртэй нь нас чацуу болов уу гэмээр шөрмөслөг жаал гурав дахь жаалын дал мөрнөөс шүүрэн тэвэрч аваад дэгээ ороон тонгоров.

	Үл таних жаал Гончиг тийш харан:

	— Жаал аа! Чи бушуухан зугтаа! Би эд нарыг хоргоож байя! гэж хашхирав.

	Өөрийгөө өмгөөлөн аврагчийг зодооч гуравтай ганцаарыг нь орхихыг тэр хүссэнгүй. Санаандгүй дайралтад балмагдсан нөгөө гурав, босож ирцгээн хөх даалимбан цамцтай жаалыг бүүрлэн зодохоор давшлав. Тарган бор жаал гартаа чулуу атгасан байхыг Гончиг хараад түүн тийш үсрэн очоод ноцолдов. Энэ үед нөгөө сэргэлэн хүү агь ноёны хоёр дагуултай ач тач үзэлцэн дийлж байлаа. Хоёр талаас нь дайрмагц бултан зайлж хооронд нь мөргөлдүүлнэ. Гончиг агь ноёнтны гэдэс дээр мордон гартаа атгасан чулууг тавиулах гэж оролдов.

	— Муу хүн мод чулуу гэдэг юм. Чи бяраараа дийлэхгүй болохоор чулуугаар зодолдох санаатай юу! гэж тэр амандаа үглэн гартаа атгасан чулууг нь арай ядан хаяулав.

	Гэтэл эзнээ орилон хэвтэж байхыг харсан алаг хав Гончигийн араас архиран ноцсонд аргагүйн эрхэнд тарган борын дээрээс бослоо. Агь ноёнтон хоргой тоорцгоо газраас шүүрэн авч ум хумгүй зугтаав. Түүний хойноос хоёр дагуул нь, бас сэгсгэр алаг хав нь даган зугтаалаа. Хамраас гоожсон цус нүүрэнд нь наалдаж халтартсан Гончиг хүүг нөгөө сэргэлэн жаал өрөвдөнгүй ширтэн, хөх даалимбан цамцныхаа ханцуйгаар арчив.

	— Чамайг эд нар яалаа гэж зодож байгаа юм бэ? гэж тэр асуув.

	Гончиг болсон явдлыг уйлагнан ярьж өмөөрч тусалсан танихгүй анд нөхөртөө баярлаж гялайснаа хэлэв. Танихгүй анд нь өтгөн хөмсгөө зангидан нүцгэн хөлийнхөө хуруугаар газар зуран бодлогошрон зогсож байснаа цамцныхаа задгай захаар гараа шургуулан дундаа нүхтэй гурван гуулин зоос гарган Гончигт өгөөд

	— Үүгээр ээждээ идэх юм авч өгөөрэй. Би айлд мах үүрч хүргэж өгөөд шанд нь авсан юм. Баяртай. Дараа уулзъя! гээд өөр юу ч хэлэлгүй цааш гүйв. Гончиг алган дээрээ байгаа гурван зоосыг гайхан харж байснаа танихгүй андынхаа араас:

	— Жаал аа! Чамайг хэн гэдэг вэ? гэж хашхирав. Сэргэлэн бор хүү зог тусан эргэн харж:

	— Намайг Сүх гэдэг. Манайх тээр зүүнтээх дэнж дээр байдаг. Хэрэг болбол Дамдин гуайнх аль вэ? гээд сураглаад очоорой. Аав намайг үд дундад ирээрэй гэсэн. Би яарч байна гээд хашааны булан тойрон алга болов. Гончиг ачтай андынхаа нэрийг мартахгүй тул «Сүх... Сүх... Дамдин гуайн Сүх» гэж дахин давтан хэлэв.


ТАЛХНЫ АМТ

	Толя тахианы намхан шавар байрны банзан дээврийг ховхолж байлаа. Нар бороонд өгөршсөн банз гарын ая даахгүй тас няс хугаран шороо тоос бужигнана. Хашааны хаалга аяархан чахран онгойж Сүх хүүгийн толгой цухуйв. Толя түүнийг хармагц:

	— Сайн байна уу? Ороод ир. Би өнөөдөр үдээс хойш гол дээр очно. Одоо завгүй байна гэв.

	— Здравстуй, как дела? гэж Сүх хэлээд түүний дэргэд очив.

	Толя Сүх хоёр танилцаад удаагүй боловч санасан бодсоноо ний нуугүй ярилцан тоглож наадна. Сүхийнх Толягийнхоос холгүй. Консулын дэнж дээр жижигхэн бор гэрт байдаг. Шулуун шударга, авхаалжтай сэргэлэн энэ монгол жаал Толяд таалагдаж үерхэх болжээ.

	— Аав өнөө өглөө морин тэргээ хөллөөд майхан, тогоо, шанагаа аваад явсан. Өвөл түлэх мод уулнаас татна, бас үнээндээ өвс бэлтгэнэ гэнэ.

	«Намайг аваад яваач» гэсэн чинь «Чи ээждээ тусал. Тахианыхаа байрыг засаж янзал гэлээ». Тэгээд л гэрийн ажилтай зууралдаж байна гэж Толя монголоор хэвлүүхэн хэлэв. Түүний эх Евдовкия авгай дүнзэн байшингаасаа гарч ирээд Сүхийг харан инээмсэглэж:

	— За, сайн уу? Орос хэл сурч байна уу? Яагаад дуугүй зогсоод байгаа юм. Манай Толя ч гэрийнхэнтэйгээ хүртэл монголоор ярьдаг хүн дээ. Павел (Толягийн эцэг) энэ намар цагаан толгой заана гэсэн. Залхуурахгүй бол сурах л хүн дээ гэв. Сүх доош харан гирвэшин мушилзаж:

	— Сайн. Та амар сайн уу? Толя надад олон орос үг зааж өгсөн. Удахгүй бид хоёр оросоор ярьдаг болно гэв. Евдокия авгай толгой дээрээ зангидсан эрээн алчуурыг авч мөрөн дээрээ тохоод:

	— Сайн байна. Орос хэл сурах илүүдэхгүй. Бас бичиг үсэг мэддэг болчихвол ном уншиж болно. Орос хэлээр олон сайхан ном байдаг гэж хэлээд байшингийнхаа хажууд тулган барьсан саравчинд орж самовартаа ус хийж галлав.

	Сүх Толяд тусалж тахианы байрны дээврийн банзыг ховхолно. Тэр хоёр нартай халуун өдөр гол дээр очиж усанд орно. Толя усанд загас жараахай адил чөлөөтэй сэлэхийг харсан Сүх сэлж сурахыг хүсэж байлаа. Толя «Хэрэв маргааш цэлмэг өдөр болбол гол дээр очно. Сүхэд сэлэхийг зааж өгнө» гэж өчигдөр үдэш ярьж тохирчээ. Сүх, Толя хоёр тахианы байрны дээврийг хуулж дуусаад хашаа түшүүлэн тавьсан урт банзнуудыг шат дээр тавив.

	— Долоо хэмжиж нэг огтол гэдэг юм. Богинодуулбал өөр банз байхгүй гэж Толя эцгийгээ дуурайн гар занган хэлээд дээврийн бүтэн үлдсэн банзаар урт банз дээр хэмжээ тавиад хөрөөний ирээр ором гаргав. Нэг эхэлсэн ажлаа заавал дуусгадаг зоримог хэрсүү Толягийн ааш зан Сүхэд таалагдана. Толя гарынхаа алгыг үрчин:

	— За хөө шунгинуулаад өгөх үү? гэв. Сүх хөрөөний ишээс бариад:

	— Тэгье! Хэд шудраад тайрчихъя гэлээ.

	Хашааны дотор хөрөөн дуу хан янхийн бяцхан хоёр хүүгийн гар нааш цааш гялалзан хөдлөх аясаар толгой нь бөнжгөнөнө. Модны үртэс үсчин газарт бужигнан унана. Ус нь буцалж даргисан халуун тогоог байшинд оруулах зуур Евдокия түр саатан зогсож:.

	— Та хоёр ямар түргэн хөрөөддөг юм бэ! Амархан ядарна. Гараа угаагаад гэрт орж үдийн цай ууцгаа гэв. Толя «Одоохон. Энэ хэдэн банзыг хөрөөдөөд дуусгая» гэв.

	Тэр хоёр үнэхээр амархан цуцаж, хөлөрсөн духаа гарынхаа араар арчин мод тавьдаг шатны хөндөл дээр зэрэгцэн суув. Дүгрэг улаан нүдтэй, босоо урт ягаан залаатай эр тахиа явуут далавчаа сүр сар дэвэн хөдөлгөж хашааны дотор ихэмсэг алхана. Байшингийн нээлттэй цонхны доор хэдэн эм тахиа шавааралдан ямар нэг юм шамдан тоншицгооно. Сүх тэднийг анх удаа үзэж байгаа юм шиг сонирхон харж байснаа

	— Тахиа яагаад шувуутай адил хол нисэж чаддаггүй юм бэ? гэж Толягаас асуув. 

	— Залхуу чөтгөрүүд! Яаж нисэж чадах юм. Сайндаа л байшингийн дээвэр, хашааны орой дээр гарч чадна. Эд нар шувуу шиг далавчтай ч гэсэн тарган биеэ дааж нисэх тэнхээгүй. Хашааны дотор тэнээд л, бэлэн хоол эргүүлээд байгаа юм чинь... Тэгээд далавч нь хог тоосны гөвүүр шиг болчихсон юм. Тэр эр тахиаг хар л даа. Отго жинстэй ноён шиг эрэлхүү. Номын зураг дээр байдаг генералтай адил ихэмсэг гэв.

	— Генерал гэж юу байдаг юм бэ?

	— Цэргүүдийг захирдаг хамгийн том дарга. Би чамд зургийг нь үзүүлнэ, Яг л энэ эр тахиа шиг сүржин байдалтай. Эм тахианууд бол дандаа хов ярьдаг баячуудын бүдүүн авгай нартай адилхан. Харин бүргэд бол жинхэнэ шувуу байгаа юм. Ангаахай байхдаа л тэнгэрт нисэх сэн гэж тэмүүлэн жижигхэн далавчаа дэвж нисэхэд бэлтгэнэ. Өдөр бүр дасгал хийсээр байгаад хүчирхэг далавчтай болно. Тэгээд л тэнгэрт дураараа ниснэ. Мөн ч сайхнаа! гээд Толя үүлгүй цэнхэр тэнгэр өөд өлийн нүдээ аньсхийн харж санаа алдав.

	Сүх уруулаа жимийн, хөмсөг атируулан бодлогошров. Халх даяар алдартай нэг бөх бага байхдаа тугал өргөж дасгал хийн тугалаа бяруу, шүдлэн, шар болтол өргөхдөө өөрөө ч өсөж том болоод ургаа модыг үндсээр нь булга татдаг асар их хүч тэнхээтэй болсон тухай аав нь ярьж байсан нь түүний санаанд оржээ. Толя ухасхийн босож:

	— Хэрвээ би далавчтай байсан бол өдөр бүр ингэж дэвж сургууль хийсээр байгаад томоос том далавчтай болж бүргэдтэй адил өндөрт ниснэ.

	Хүмүүс намайг хараад гайхан шагшиж, ээж маань «Хүүе Толя минь орой болчихлоо. Одоо бууж ир. Хоолоо идээд унтаж амар» гэж хашхирна даа... гэж хэлээд хоёр гараа далавч адил дэвэн өлмий дээрээ дэгдэн өндөлзөв. Сүх түүнийг харан инээд алдаж:

	— Хүүе, Толя! Намайг хүлээ! Хоёулаа хамт нисье! тээд түүнтэй зэрэгцэн зогсоод хоёр гараа дээр дээр өргөн дэвэв.

	Тэднийг байшингийнхаа цонхоор өхөөрдөн энхрийлэн харж суусан Евдокия:

	— Хүүе бүргэдүүд минь! Цай ууцгаа! гэв. Тэр хоёр инээж шуугилдан хоёр биеийнхээ толгой дээр шанагатай ус асган нүүр гараа угаагаад байшинд оров.

	Том модон ширээний ард Сүх, Толя хоёр зэрэгцэн суув. Ширээн дээр тавьсан самоварын толь шиг гялгар бөөрөнд Сүх нүүрээ ойртуулан хараад түсхийтэл инээд алдав. Шомбогор урт зууван толгойтой мэлхий шиг бүлтгэр нүдтэй, урт том эрүүтэй, хөгийн царайтай хүүхэд харагджээ. Толя бас самоварт ойртон царайгаа харж элгээ хөштөл инээв. Евдокия исгэлэн сайхан үнэр ханхалсан том дугуй талх авчирч ширээн дээр тавиад:

	— Сая зуухнаас гаргасан юм. Сүү ууж, талх идэцгээ! тэв. Гозгор шавар аяганд сүү хийж, модон таваг дээр Евдокия талх зүсэн тавив. Гэрт идэх юмгүй тул өглөө хүйтэн хар цай залгилаад гарсан Сүх хэдийгээр өлсөж байсан ч нэрэлхэсхийн аягатай сүүнээс оочин, талхнаас бага багаар эмтлэн удаан зажлав. Бор гурилаар хийсэн энэ боов ямар сайхан үнэртэй, бас идэхэд хэчнээн сайхан амттай юм бэ! Яаж хийдэг юм бол гэж тэр бодож байлаа.

	Евдокия тэдэнтэй хамт суугаад цай уув. Жижигхэн пяланд өтгөн ногоон цай хийгээд тайвуухан сорон ууна. Тавагт цай хийж уухыг урд өмнө үзээгүй Сүх хүү үе үе сонирхон харна. Евдокия мөрөндөө тохсон алчуурын үзүүрээр духан дээрээ бурзайсан хөлсийг арчиж:

	— Танайх хаана байдаг вэ? гэж Сүхээс асуув.

	— Манайх ойрхон. Энэ дэнж дээр, гэрт байдаг.

	— Гэртээ олуулаа суудаг уу?

	— Аав, ээж ах, би бас нэг дүү бий.

	— Үнээ малтай юу?

	— Байхгүй.

	Евдокия Сүхээс дахин юм асуусангүй. Тэд үдийн цай ууж дуусаад ширээний араас босов. Толягийн ээж ширээн дээр үлдсэн тал талхыг цаасанд боогоод Сүхэд өгөв.

	— Май! Гэрийнхэндээ аваачиж өгөөрэй! гэж Евдокия хэлэв.

	— Эгч ээ! Би авахгүй.

	— Яагаад авахгүй гэж... чи Толяд тусалж их ажил хийлээ. Ажил хийсэн хүний ам хөдлөх ёстой. Бас гэрийнхэндээ талх амсуулж сонирхуул л даа гэж эелдгээр хэлэв. Толя, Сүхийг мөрөөрөө ёворч:

	— Нэрэлхээд яах вэ. Ав л даа! Ээж өдөр бүр талх барьдаг юм гэв. Сүх талхыг авч сугавчлаад:

	— Гялайлаа, эгч ээ! гээд Толятай хамт байшингаас гарав.

	Үд дундын нар ойртоод ирсэн юм шиг нүд гялбуулан халуун илчээрээ төөнөнө. Хашааны дотор улам ч бүгчим халуун болжээ. Толя гялтганасан алтлаг шар үсээ илээд:

	— Одоо л голын ус бүлээсэж байгаа. Чи гэртээ харьчхаад ир. Тэгээд хамт явж усанд оръё гэв.

	Сүхийг гэртээ ирэхэд эх Ханд нь гэрийнхээ сүүдэрт аавын нь хуучин дээлд нөхөөс тавьж суув.

	— Аав чинь эзгүй байгаа. Хүрээ орж ажил сураглахаар явсан. Атга чимх будаа ч байхгүй. Миний хүү гэрт орж хүйтэн хар цай уу гэж ээж нь хэлэв. Сүх цаасанд боодолтой талхыг ээждээ өгч:

	— Толягийн ээж өгсөн юм. Их сайхан амттай. Та идээд үз гэв. Тэгээд гэрт гүйн орж данхтай цай, модон аяга авчирч ээжийнхээ өмнө тавив.

	— Миний хүү өөрөө ид. Ээж нь өлсөөгүй.

	— Би Толягийнд үдийн цай уусан. Цатгалан байна. Та өөрөө ид. Аав, ах хоёрт ч хүрнэ. Ийм том юм чинь! гэж сайхан үнэр ханхалсан тал талхыг ээжийнхээ өвөр дээр тавив. Саяхан уруу царайлан сууж байсан ээж нь талхнаас эмтлэн амандаа хийж мишээл гийсэн хайрын нүдээр хүүгээ ширтэн:

	— Яасан сайхан амттай юм. Буян заяа нь дэлгэрсэн улс миний хүүд ийм том боов бэлэглэж дээ гээд толгойг нь илэв. Сүх ээждээ зэлгээн хар цай аягалж өгөөд:

	— Ээж ээ! Би орос жаалтай хамт гол дээр очоод ирье гэв. Эх нь хүүгийнхээ хөлс дааварласан магнай дээр энхрийлэн үнсээд:

	— Гүнзгий усанд битгий ороорой. Болгоомжтой яваарай! гэв. Сүх наранд борлосон нүцгэн шилбээ гялалзуулан Толягийнх тийш гүйв.

	Сүх орой гэртээ ирэхэд аав нь ирчихсэн ээжтэй нь хүүгийнхээ авчирсан бор гурилаар хийсэн амттай боовны тухай ярилцан дуу шуутай байцгаав. Аав нь талхнаас эмтлэн зажилж тамшаалан:

	— Гавжийн дугуйнаас (дугуй боов) дутуугүй сайхан боов байна. Миний хүү айлаас юм аваад зүгээр байж болохгүй. Гэр орны ажилд нь чадах ядахаараа тусалж байвал тэр орос айлынхан баярлана гэв.

	Түүнээс хойш цагаан дээлт Дамдиныхны таваг дээр эсэглэн сайхан үнэр ханхалсан шинэхэн бор талх байн байн үзэгдэх болов.

	Сүх хүү Толятай улам дотно нөхөрлөж орос хэл шамдан сурч байлаа.


ХУРМАСТЫГ ХИЛЭГНҮҮЛСЭН НЬ

	Сүх, Толя хоёрыг хүүхдүүд хошууран дагаж хашхиралдан гүйнэ. Тийм сонин хачин, ид шидтэй зүйлийг тэд урд өмнө үзээгүй ажээ.

	— Ай базарваань! Аргамжаа нь тасарвал тэнгэр өөд талийгаад алга болно доо.

	— Амьгүй байтлаа нисдэг мөн хачин аа!

	— Пөөх, сүүл нь салхинд шарвалзаад, толгой нь данхалзаад... амь орсон байлгүй.

	— Буг чөтгөр ч ингэж нисэж чадахгүй...

	— Чөтгөр гэнэ ээ? Чи чөтгөр үзсэн юм уу?

	— Лам багш олон чөтгөр дарсан. Чөтгөр ямар байдгийг надад ярьсан юм чинь...

	Хүүхдүүд маргалдан шуугьж, бие биеэсээ өрсөн мэдэмхийрэн ярина. Уранхай, ноорхой хувцастай, халтар царайтай тэр жаалуудын шуугиан дүйвээнд хөөрсөн золбин ноход сүүлээ өргөн наагуур цаагуур дэмий л хуцан гүйнэ. Шинэ цасан дээр ноорхой жаалуудын сайртай бяцхан хөлийн мөр арвайж үзэгдэнэ.

	Намрын сүүл сарын энэ жихүүн салхитай өглөө нүцгэн хөлөө цасанд хайруулан мэдээ алдтал даарсныг үл хайхран инээж шуугилдан байгаа ноорхой, цоорхой хувцастай үеийн олон анд нөхдийнхөө нэг адил. Сүх, Толя хоёр ч баяр хөөртэй байлаа.

	Хос цаасан шувуу бүүдгэр тэнгэрт элэн халин ниснэ. Тэнгэрт шувуу адил нисэхийг мөрөөдөн бүргэд, хараацай болон тоглон нааддаг байсан Дамдины хүү Сүх, Павелын хүү Толя хоёр өөрсдийн гараар хийсэн цаасан шувууг улам өндөрт нисгэхийг чармайна. Мяндсан утсыг дугтарч угзрах тутам хөвчрөн чангараад цаасан шувууд улам дээш хөөрнө. Павел гуай тэр хоёрт мяндсан утас бэлэглэж, цаасан шувуу яаж хийхийг зааж өгчээ. Сүх Толя хоёр цаасан шувуугаа бэлэн болгомогц салхи гарахыг хүлээж хоёр хонов. Өглөө бүр тэнгэрийн байдлыг ажигладаг байв. Учир нь салхигүй бол цаасан шувуу нисэхгүй гэж Павел гуай тэдэнд хэлжээ. Хүүхдүүдийн шуугилдах чимээгээр Консулын дэнжийн айлуудаас гарч ирсэн томчуул хүртэл агаарт элэн халин нисэж байгаа цаасан шувууг сонирхон саравчлан харж байлаа.

	Дэнж уруудан явж байсан нэг лам овоодойгоо (малгайгаа) унагахаас болгоомжлон гараараа дарж гэдийгээд тэнгэрт нисэж байгаа хос цаасан шувууг харснаа нүдээ цагаанаар эргэлдүүлэн шуугилдан гүйлдэх хүүхдүүд тийш уур хилэнтэйгээр хялбалзан «Ёрын муухай юм болж байна. Ад шулам шүглэсэн турсагууд хан хурмастыг хилэгнүүлж тэнгэр задраах нь... Тэр орос ч яах вэ. Буруу номтон. Харин цагаан дээлт Дамдины гозгор бор хүү буруу номтонтой нөхцөөд нүгэлтэй юм хийж байна. Эцэгт нь хэлж хонгыг нь уруулах юм хуна» гэж үглээд орхимжоо мөрөн дээрээ чулуудан паарга паарга алхсаар цааш одов.

	Цаасан шувууны аргамжаа утас хөвөрсөөр чинээндээ тулав. Сүх утас уясан хулсыг чанга атган тэртээ өндөрт дүүлэх цаасан шувууг сэтгэл хөдлөн харж байлаа. «Хэрэв утас дуусаагүй бол улам ч дээш хөөрнө дөө. Үүл нэвтлээд нар хүртэл нисэж ч магадгүй. Үүнээс урт утас олоод Толятай хамт бүүр том цаасан шувуу хийж нисгэе. Консулын дэнжийн айлууд байтугай Хүрээнийхэн хүртэл түүний нисэхийг хараад гайхна. Аягүй бол тийм том цаасан шувуу намайг ч өргөөд нисгэж мэднэ. Тэгвэл мөн ч сайхан аа! Толя бид хоёр тэнгэрт шувуу шиг хөөрөөд... Хүүхдүүд дороос дуу алдан хашхираад... Аав ээж хоёр харвал яаж сандрах бол... Хүү минь! Сүх минь! Бушуухан буугаад ир гэж дуудна даа. Аргамжаа утсыг л олон давхарлаж томохгүй бол тасарч мэднэ» хэмээн Сүх бодов.

	Хос цагаан шувуу зэрэгцэн элэн халин нисэж байснаа хоорондоо улам ойртов. Салхины хүч нэмэгдэн цаасан шувууд аргамжаагаа угзачна.

	Толя Сүхэд ойртон ирж:

	Одоо утсаа ороож авъя! Тэгэхгүй бол эднүүд аргамжаагаа тастаад нисэж магадгүй гэв.

	Сүх зөвшөөрч гартаа барьсан хулсанд аргамжаа утсыг ороож эхлэв. Тэднийг тойрон зогссон ноорхой жаалууд цаасан шувууд газарт бууж ирэхийг сонирхон харцгаана. Зарим нь ийм шувууг яаж хийдгийг зааж өгөөрэй гэж Сүх, Толя хоёроос аминчлан гуйна.

	— Цаас, хулс, утас олбол хийхэд амархан Заавал зааж өгнө! гэж тэр хоёр, хүүхдүүдэд амлав.

	Алгуур доошлон байсан цаасан шувуу салхинд эргэж хөрвөн газарт буухаас дургүйцэх мэт цааш тэмүүлнэ. Гэтэл Толягийн цаасан шувууны аргамжаа тасарч, салхинд хөөгдөн нисэн одов. Тэр тасарч үлдсэн мяндсан утсыг хулсанд урамгүйнхэн ороож байлаа. Сүхийн цаасан шувуу газарт ойртон ирмэгц элээ шувуу адил далбилзан цасан дээр унав.

	Гэтэл шургааган хашааны булангийн цаанаас лам дээлтэй жаал ухасхийн гарч ирэв. Тэр газарт хэвтэж байгаа цаасан шувууны дээрээс ээтэн хоншоортой монгол гуталтай хөлөөрөө дэвслэн урж тастаад яах ийхийн зангүй зугтаан алга боллоо. Хүүхдүүд түүний араас хашхиралдан гүйсэн боловч гүйцсэнгүй.

	Сүх, Толя хоёр цаасан шувуугүй болсон боловч гутарч гуньсангүй. Тэр хоёр анд нөхдийнхөө хамт инээж шуугилдсаар гэрийн зүг явцгаав.

	Гэрийнхээ эсгий үүдийг сөхөн Сүх хүү баяр хөөртэй, босго алхан оров. Аав нь хоймортоо нэгэн танихгүй ламтай ярилцан сууна. Ээж нь гуулин домбонд сая чанасан цайгаа уудалж байв. Цаасан шувуу нисгэсэн тухай аав, ээждээ ярих хүслэн болсон Сүх хүү танихгүй хүн гэрт байгааг хармагц ээжийнхээ хажууд очиж суулаа. Сүхийг орж ирмэгц танихгүй лам дуугүй болж үүлс баарганан нүүх тэнгэрийг тооноор харснаа амандаа ямар нэг юм үглэв. Халуун цай аягалах зуур ээж нь Сүхийг аяархан ёворч

	— Миний хүү гадаа гарч бай. Энэ ламбугай аавтай чинь юм ярьж байна гэж шивгэнэв. Ламтан хүйтэн гөлгөр нүдээр Сүхийг ширвэн хараад ээжийн нь аягалан барьсан цайг хоёр гараараа тосон авав. Сүх гадаа гарлаа. «Энэ лам миний тухай ямар нэг базаахгүй зүйл аавд ярьж байна» гэдгийг тэр тааварлав.

	Сүх овоолсон аргал дээр шар эсгийний тасархай нөмөргөн салхинд хийсгэхгүйн тул чулуу тавив. Салхи ширүүсэж, цасаар шуурах янзтай болжээ. Өрхөө хошуулдахаар гэрийнхээ ард очив. Ламбугай паргиа хоолойгоор чанга чанга ярих сонстоно.

	— За та нар харж байгаа биз. Танай дэггүй хүүхэд цаасан шувуу нисгэснээс хан хурмаст хилэгнэж, тэнгэр задарч байна. Буруу номтон оросын хүүхэдтэй танай хүүхэд нөхөрлөөд сайнаа үзэхгүй. Павелын өрвөгөр шар жаалтай нэг гозгор бор хүү сүжирхээд байдаг болсныг би хэдийнээс ажиглаж мэдсэн. Тэгээд энэ хэний хүүхэд вэ? гэж ахынхаа бандиас асуусан чинь Дамдин гуайн хүү гэж байна. Бурхны шавь хувраг хүн ийм нүгэлтэй гаж явдлыг нүдээр үзээд яаж дуугүй байх вэ. Ингээд л хуралд хурахаар явах замдаа танайхаар ороод гаръя гэсэн юм гэж ламбугайн ярих сонстов.

	Сүх өрхөө хошуулдаад аргалын нөмөрт очиж суув. Томчуулын яриаг гэрийн хаяанд сууж чагнах зохисгүй гэж ээж нь сургадаг билээ. Лам нар содон сонин юм үзэхлээрээ «Нүгэл хилэнц, бурхны номд харш, гай зовлон дуудаж байна» гэж ярьдаг ямар учиртай юм бол. Бид хоёрыг цаасан шувуу нисгэхээс өмнө цас орж, салхи хөдөлсөн шүү дээ гэж тэр бодов.

	Ламбугай эцгийн нь хамт гэрээс гарч ирээд салхинаас нүүрээ орхимжоороо халхлан паарга паарга алхан одов. Дамдин хүүгээ дуудаж гэртээ орууллаа. Ээж нь үндсэн аяганд цагаан тосны хэлтэрхий унагаад дээрээс нь хар цай хийн Сүхийн өмнө тавив. Аав нь ширмэн цөгцтэй дэн асааж намхан модон ор дээр тавиад халуун цай оочин бодлогошров. Сүх ааваасаа эмээн тулганы захад тонгойн суугаад «Цаасан шувуу нисгэсэн тухай аав, ээждээ сонирхуулан ярих хэрэггүй болжээ» гэж бодож байлаа.

	Аав нь цаасан шувууны тухай юу ч дурссангүй. Харин ээжтэй нь энэ тэрийг энгүүн хүүрнэн «Сүх хүү маань ухаан сууж байна. Монгол бичиг, тоо бодлого заалгавал яасан юм бэ? Жамъян гэдэг их эрдэмтэй хүнийг би танина. Тэр хүнд шавь оруулбал зүгээр сэн» гэв. Ээж нь баяртай инээмсэглэн «Чухам аа, чухам! Миний хүү ч ном эрдэм сайн сурах хүн байгаа юм» гэв.

	Сүхийн сэтгэл уужирч хүүдээ ном заалгах тухай аав, ээж хоёрынхоо яриаг баяртай сонсож суув.

	Бүрхэг тэнгэрт хос цаасан шувуу элэн халин нисэж үеийн олон нөхөд нь шуугилдан байсан тэр баяр баясгалантай мөчийг Сүх хүү байн байн дурсан байлаа. Хэрэв буруу юм хийсэн бол аав ээж хоёр нь аашилж зандрахгүй ч гэсэн ой тойнд нь ортол сургамжлан ярьдаг билээ. Цаасан шувуу «Хан хурмаст, ламбугай хоёрыг хилэгнүүлж» харин Консулын дэнжийн хүүхэд багачуудыг баярлуулсныг Сүх хүү хожим болтол дурсан байв.


ЛЕНИНИЙ ӨГСӨН ХАРАНДАА

	Түг түмэн одон чимгээ зүүсэн намуухан шөнийн тэнгэрийг үүрийн шаргал туяа зүүн зүгээс алгуурхан түрэн гийгүүлж, байгаль дэлхий аажмаар өнгө ялгаран тодров. Төд удалгүй уулын цаанаас наран цухуйж аажмаар дээш хөөрөн мандлаа. Нарны гэрэлд нийслэл хотын дээгүүр татсан хадган цэнхэр манан бүдгэрэн бүдгэрсээр зөөлөн салхинаа хөөгдөн замхрав. Номин цэнхэр огторгуй тийш тэмүүлэх мэт сүндэрлэн байгаа ярайсан олон барилга байшингийн цонх нарны хурц гэрэлд нүд гялбуулах нь үлгэрийн орд харш адил. Өргөн дардан замаар янз бүрийн автомашин нааш цааш зорчин, хүмүүс гудамж талбайгаар баяртай алхацгааж ажил алба, сургууль хичээлдээ яарна.

	Тэр олон хүмүүсийн дунд бяцхан охин Туяа ямар нэг чухал ажилд яарах мэт бараг гүйх шахам явсаар битүү ногоон цэцэрлэгийн дунд сүндэрлэн байгаа Лениний хөшөөнд ойртон очив.

	Эргэн тойронд багсайн ургасан улиас, шар хуайс, нохойн хошууны хурц ногоон навч дээр хараахан ууршаагүй мөнгөлөг цагаан шүүдэр бөнжгөнөн сувд адил соньхон үзэгдэнэ. Эргэн тойрны энэ үзэсгэлэнтэй сайхныг магтан дуулах мэт нүднээ үл үзэгдэх шувууд уянгат сайхан хоолойгоор, жиргэн шулганана.

	Туяа охины сэтгэл хөхиүн баясгалантай байлаа. Тэр нүүр дүүрэн инээмсэглэн цэнхэр цэцгэн хээтэй платьныхаа хормойг дэрвүүлэн гүйсээр Лениний гантиг чулуун хөшөөний өмнө очоод гар өргөн ёсолж:

	— Сайн байна уу? Хайрт Ленин багш аа! гэж цангинасан хоолойгоор чанга хэлэхэд мод, бутны навч дээр бөнжгөнөн байсан мөнгөлөг шүүдэр хурын дусал адил цэцэг ногоон дээр асгарав.

	Гэтэл алсыг харан зогсож байсан Ленин хөдөлж, гараа доош буулган Туяа тийш сэтгэлд хоногшим сайхан мишээгээд зогсож байсан гантиг чулуун суурь дээрээс бууж ирлээ.

	Туяагийн сэтгэл догдлон дэгж дэрвэн гүйсээр Ильичийн гараас хөтлөв. Ленин бөхийн Туяагийн духан дээр өхөөрдөн үнсээд «Охин минь, хамт явъя» гэж хэлээд, түүний жижигхэн гарыг атган цэцэрлэг дундуур хөл нийлүүлэн алхав. Туяа Ильич тийш харж:

	— Ленин багш аа! Би танд дуу дуулж өгөх үү? гэв. Ленин толгой дохин инээмсэглэж:

	— Тэг, тэг, охин минь! Дуу дуулаад алхаж явах сайхан гэв.

	 

	«Бүхий олон багачууд аа

	Бүрхсэн улаан цэцэрлэгтээ

	Бүр шинээр үүсгэсэн

	Бүжиг наадмаар наадацгаая, бэлхэн дээ» 

	 

	гэж Туяа дуулав.

	Ленин түүний мөрөн дээр гараа тавиад «Охин чи сайхан дуулж байна. Их сайхан байна» гэв. Тэр хоёр гараасаа хөтлөлцөн цэцэрлэгийн дундуур инээж баясан алхаж явтал өмнө нь сүрэг тагтаа нисэн ирж буугаад тонгос тонгос хийн будаа идэцгээлээ. Ленин гараа сунган алгаа дэлгэсэнд нэг хөх цэнхэр тагтаа түүний гар дээр ирж суув. Туяа түүнийг хараад улам хөгжин баярлаж «Энх тайвны тагтаа» гэсэнд Ленин «тийм, тийм! Энэ бол энх тайвны билэг тэмдэг болсон хөөрхөн шувуу шүү. Хүүхдүүд та нар хайрлаж байгаарай. Та нарын аж төрж байгаа эх дэлхийд энх амгалан, амар тайван байвал хэчнээн сайхан бэ! Тийм биз, охин минь?» гэлээ. Туяа «Тийм тийм! Хүүхдүүд бид, манай сургуулийнхан бүгдээрээ тагтаанд хайртай» гэв.

	Ленин, Туяа хоёр цааш явж ургамал цэцэгсийн анхилам үнэр ханхалсан цэвэр тунгалаг агаараар цээж дүүрэн амьсгалж өндөр саглагар модны дэргэд тавьсан урт сандал дээр очиж суув. Ленин Туяагийн цэвэрхэн жижиг гарыг атган «Чи сэргэлэн, ухаантай сайн охин байна. Сур сур, бас дахин сурах хэрэгтэй» гэв. Туяа Лениний царай өөд ширтэн толгой дохиж «Онц дээрээ улам онц сурна» гэж инээмсэглэн хэлэв. Ленин тэгж хэлсэнд нь талархаж «Зүйтэй, улам сайн сур. Эрдэм номд шамдах хэрэгтэй» гээд энгэрийнхээ халааснаас гялалзсан шар өнгөтэй харандаа гарган бэлэг болгон өгөөд толгойг нь илж хацар дээр нь үнслээ.

	Туяагийн ээж Саран унтаж байгаа охиныхоо хацар дээр энхрийлэн үнссэнд тэр нүдээ нээн нойрноос сэрэв. Тэр сэрээд торомгор нүдээ эргэлдүүлэн ийш тийшээ ямар нэг юм хайж үгүйлэн харснаа уртаар санаа алдлаа. «Яагаад санаа алдав?» гэж ээж нь түүнээс асуусанд Туяа охин ямар сайхан зүүд зүүдэлсэн, Ленин багш түүнд гоё харандаа бэлэг болгож өгсөн тухай ярьсан боловч, санаа нь амарч тайтгарсангүй. Ленин багшийн бэлэг болгосон харандааг ээждээ, гэрийнхэндээ үзүүлэх юм сан гэж хэчнээн хүсэвч зүүдэндээ бэлэг болгон авсан болохоор яах ч аргагүй байв.

	Туяа цайгаа уусны дараа цагаан хормогчоо өмсөж гэзэгтээ улаан тууз цэцэглэн зангидаад баярын цуглаанд оролцохоор яаран явав.

	Лениний мэндэлсний ойн баярын цуглаан пионерын ордны төв танхимд нээгдэхэд хуран цугласан пионер сурагчид, багш ажилчид алга нижигнэтэл ташин баяр хүргэв. Баярын цуглаанд их жолоодогч жанжин Д. Сүхбаатартай хамт 1921 онд Октябрын хувьсгалын их удирдагч, дэлхийн хөдөлмөрчдийн агуу их багш Ленинтэй нүүр учран уулзсан ардын хувьсгалын партизан Мягмар Ленинтэй хэрхэн уулзсан тухай сэтгэл хөдлөм дурсан ярив. Лениний шударга даруу зан, хүнийг маш их хүндэлдэг, эвтэй найртай энгийн сайхан ярилцдаг байсныг партизан өвгөн бахархан ярив. Дараа нь пионер сурагчид тайзан дээр хамт олноороо, нэг нэгээрээ гарч Лениний тухай дуу дуулж, шүлэг уншиж, түүний бага насны үйл амьдралын тухай ярьж хөгжилдөж эхэллээ.

	Уран сайханч хүүхдүүдийн дунд Туяа охин байв. Тэр Лениний тухай цээжилсэн шүлгээ баярын цуглаанд оролцогчдын өмнө уянгатай сайхан хоолойгоор уншиж сонирхуулсанд хүмүүс магтаж алга ташин дахиулав. Сайхан шүлгийг сайн уншлаа гэж Туяа охинд цуглаанд оролцогчдын өмнөөс бэлэг өглөө. Тэр бэлгийн дотор Лениний бэлэглэсэнтэй яг адилхан гоё гялгар харандаа байсанд Туяа гайхан маш их баярлав. Зүүдэндээ үзсэн тэр харандааг Туяа бяцхан гартаа атган «Ленин багшийн өгсөн харандаа мөн байна» гэж өөртөө дуулдахын төдий аяархан шивгэнэв.

	Цуглаан тарсны дараа гэртээ харихаар яаран явж байхдаа Лениний өгсөн харандааг аав, ээж, ах, эгч нартаа үзүүлэх сэн гэхээс газар дөхөж өгөхгүй байх шиг санагдана. Тэр гэрийнхээ хаалгыг татаж босго алхан оронгуутаа «Ленин багшийн надад өгсөн харандаа энэ байна» гэж чанга хэлээд нөгөө харандаагаа гэрийнхэндээ үзүүлсэнд бүгд учрыг олж ядан гайхав. Туяа охин зүүдэндээ Ленин багштай хэрхэн уулзсан, юу гэж захиж сургасан, тэгээд харандаа бэлэглэсэн тухай тайлбарлан ярьсанд аав, ээж гэрийнхэн нь сая учрыг мэдээд, Туяа охиныг өхөөрдөн энхрийлж түүний цаглашгүй их баяр баясгаланг хуваалцав.


ОДНООС ГЭРЭЛТЭЙ ОД

	Майхны хаяа салхинд дэрвэлзэн шинэ нутгийн өвс ногооны аагтай сайхан үнэр анхилна. Өвсний навч үдшийн наранд нэвт гэрэлтэн түг түмэн бяцхан ногоон дөл тэнгэр өөд тэмүүлэн улалзах мэт соньхон. Жижиг гуулин төмпөнд гурил зуурч суусан Цолмон майхны амаар үдшийн байгалийн сайхныг сэтгэл шимтэн харж байгаад хажуудаа тавьсан савтай усыг санаандгүй татаж асгав. Майхны зүүн хаяанд суугаад модон уурт борц нүдэж байсан өвгөн аав нь хяламхийн хараад:

	— Өглөө цай чанах усгүй болгочихлоо. Чи юунд гиюүрээд байгаа юм. Гэрээ санаа юу? Маргааш бригадынхан ирвэл чамайг буцаахаас биш гэв.

	Цолмон зуурсан гурилаа эвлүүлэх гэж хоёр гарынхаа тэнхээг шавхан чанга чанга нухлав. «Өвөө уцаарладаг нь аргагүй. Би гэдэг хүн хөдлөх бүрдээ л бүтэлгүйтэж хэрэг тариад байгаа юм чинь. Өчигдөр ном уншиж байгаад дараа өдөр идүүлнэ гэж байсан бэлчээрт хонио оруулж талхлуулчихсан. За яах вэ. Өвөөгөө удахгүй баярлуулна даа» гэж тэр бодов.

	Балдан өвгөн ач хүүтэйгээ борцтой хоол хийж идээд майхнаас гарч зүлгэн дээр завилан суулаа. Зүүнтээх уулын бэлд тогтуухан идээшилж байгаа хонин сүргээ тэр гярхай нүдээр шинжин, ганс тамхи нэрэв. Цолмон өвөөгийнхөө дэргэд суугаад улааран гэрэлтэх тэнгэрийн баруун хаяаг ширтэх зуур нүднийхээ булангаар үе үе өвөөгийнхөө царайг харна. Балдан өвгөн дуугүй сууснаа:

	— Хүү минь чи эзгүй газар тоглож наадах үеийн хүүхэдгүй уйдаад байх шиг байна аа даа. Хэд хоног ээж, аавдаа очоод ирвэл ир. Би яах вэ насаараа мал дагасан хүн. Ганцаараа болоод л байна. Энэ хэдэн хонийг оторлуулж тарга хүч авхуулбал өвөл, хаврыг ажрахгүй давна гэв.

	— Өвөө! Би харихгүй. Хичээл эхэлтэл тантай хамт оторт явна. Би уйдаагүй. Та намайг битгий явуулаарай! гэж Цолмон аргадангуй хэлэв.

	— Хүү минь чи гуравдугаар анги төгссөн, нэг үгээр хэлбэл бага сургууль төгссөн хүн. Би чамайг боловсрол ахиад улам ажилсаг, малд нүдтэй хүн болно гэж бодсон юм сан. Тэгтэл майхны хаяа сахиад... Орой ирэхэд аяга хоол хийгээд ч тавьчихгүй. Чиний насан дээр би арай ийм байгаагүй шиг санагдах юм.

	— Өвөө! Би тантай адилхан аймгийн сонинд зургаа тавиулдаг сайн малчин болно.

	— Бие хайргүй зүтгэж оролдож, хичээж байж л сайн нэр дуулдаг юм. Унтаж, хэвтэж байснаа гэнэт босоод баатар болчихгүй. Сургуульд чинь тэгж заадаг биз дээ?

	— Тийм ээ, Өвөө!

	Балдан өвгөн тамхиа татаж дуусаад гансаа түрийлэн босов.

	— За хүү минь! Хонио нааш нь дөхүүлээдэх. Өвөө нь жаахан хажуулж амаръя. Өнөө шөнө тэнгэр аятай байх шинжтэй. Хонио шөнө бэлчээрлүүлж идүүлье. Чи майхандаа ганцаараа унтахдаа арай айдаг юм биш биз дээ?

	— Яалаа гэж, юунаас айх юм бэ.

	— За тэгвэл явж үз. Хонио битгий ширүүлж элдээрэй.

	Балдан өвгөн майхандаа орж хэвтэв. Цолмон шилбүүр барин тааваараа налайн бэлчиж байгаа хонины зүг гүйв. Миний өвөө ч ухаантай шүү. Бас ядрахыг мэдэхгүй. Шөнөжин мал дагачхаад өглөө майханд орж ирэхдээ унтаад саяхан сэрсэн юм шиг сэргэг байдаг юм. Өвөөгийн хонь андашгүй. Сонин дээр бичсэн шиг «дун цагаан хөвөнд боосон иргийн сүүл л» гэсэн үг. Удахгүй улсын аварга малчин Балдан гээд л, үгүй бол хөдөлмөрийн баатар Нэмэхийн Балдан гээд л радиогоор яриад... Сонин дээр туршлагыг нь бичнэ. Намайг манай ангийнхан Балдан баатрын ач хүү өвөөгөө дуурайсан сайн малчин болох хүн гээд шуугилдах байх. За даа. Намайг баатар хоньчны ач хүү гэдгийг сургууль дээр хүн бүр мэдэхгүй. Нөгөө хорон хэлт Сэнгээ «Чи баатар Балдан гуайн ач болохоос өөрөө чи баатар биш» гээд л олны өмнө нүүр түлнэ. Харин би энэ оролдоод байгаа юмаа хийчихвэл... Малчны суурь, оторчдод зориулж сурагч Цолмоны санаачлан хийсэн салхины хүчээр ажилладаг цахилгаан хөдөлгүүр, хөнгөн, хямдхан, хялбар хийцтэй. Үүнийг олноор үйлдвэрлэж малчдад өгч байна гээд аль нэг үзэсгэлэнд тайлбарлагч ярьж, эсвэл сонинд бичнэ дээ. Зургийг минь ч тавьж магадгүй. Тэгэхэд хүмүүс «Энэ Цолмон гэдэг зохион бүгээгч чинь баатар хоньчин Балдан гуайн ач хүү гэнэлээ. Мөн ч хэрэгтэй юм хийжээ» гээд шуугилдана.

	Цолмон майхныхаа ойр хонио авчраад тогтоов. Тэнгэрт одод тэмдгэрч, үдшийн гялаан од бусдаас тод гэрэлтэнэ. Харуй бүрийд уудам хөндий давчуу болоод, алсын уулс ойртсон мэт санагдана. Өвсөн дотор царцаа нойрмоглож байна уу гэлтэй цархийсэн бүдэг дуу гаргаад чимээгүй болов. Майхны дэргэд чөдөрлөж тавьсан морь өвс шир шир зулгаах тодхон сонстоно. Цолмон хонио холуур тойрон аяар аяар алхана. «Сүр сархийсэн хүнд мал дургүй. Үргэж цочоод тавтай идэж чадахгүй. Хашхирч гуугчаад, зандарч аашлаад байдаг хүний хариулсан мал ч бас тайван идээшилж тарга хүч авч чаддаггүй. Малчин эзний зан авираас малын ааш төрх ямар байх нь шалтгаална» гэж өвөө нь сургадгийг тэр санаж «мал маллах ухааныг судалж мэднэ гэдэг хэцүү юм даа» гэж бодов.

	Өвгөн Балдан хонины морио эмээллэж хөтлөөд хоолой засан чимээ өгсөөр Цолмоны дэргэд ирэв. «Хэдий заваандаа морио эмээллэж амждаг юм бол. Саяхан л морь нь майхны хаяанд зогсож байсан шүү дээ» гэж гайхсан Цолмон хүү өвөөдөө шилбүүрээ өгөв.

	— За миний хүү майхандаа очиж амар. Өвөө нь шөнийн сэрүүнд хонио өвсөлж идүүлье гэж Балдан гуай хэлэв.

	Цолмон майханд ормогц лаа асааж гудсанд хуйлж далдалсан эрэг боолт сэнс, цахилгаан, дамжуулах утас, унадаг дугуйны чийдэнгийн цахилгаан үүсгэгч (динамо) гаргаж хэд хоногийн турш өвөөгийнхөө нүднээс далд махран хийсэн ажлаа үргэлжлүүлэв. Оторт гарсан өвөөдөө туслахаар ирэхийн өмнө гэртээ байхдаа бүгдийг бэлэн болгосон авч энд угсраад асааж ажиллуулах гэтэл санаснаар болсонгүй. Динамын эргэдэг булцуу толгой, сэнс хоёрыг холбон урт модон ишид бэхэлсэн боловч сэнс эргэхгүй байлаа. Сэнсийг хөдөлгөхөд динамо эргэхгүй, динамо эргэхэд сэнс эргэхгүй байгаагийн учрыг арай ядан олоод байтал хоол, цай бэлтгэх цаг өнгөрчихсөн байжээ. Тэгээд л өвөөгөөсөө энэ үдэш зэмлэл сонсжээ. Цолмон радио хүлээн авагчийг залгав. Радиогоор хөнгөн хөгжмийн концерт явж байлаа. Хөгжмийн аянд ажиллахад хийж байгаа юм бүтэмжтэй, бас майханд ганцаараа байгаагаа мартана. Сэнсний голд хийсэн араатай дугуй голыг сугалж шүднүүдийг хуурайдав. «Зуураад хөдлөхгүй байгаагийн учир үүнд байгаа юм» гэж тэр амандаа үглэнэ. Ажил хийж байхад цаг амархан өнгөрнө. Шинээр асаасан лаа бараг дундаа хүрсэн байв. Сэнсийг цахилгаан үүсгэгчтэй холбоод хуруугаараа эргүүлж үзэв.

	— Хөдөлж байна! Хөнгөн эргэж байна! гэж Цолмон баярласандаа дуу алдав. Урьдчилан бэлтгэсэн урт модонд түүнийгээ бэхлээд цахилгаан дамжуулах утсаа холболоо.

	Ингээд бэлэн болох нь тэр! гэж тэр өөртөө хэлээд майхнаас гарав. Гадаа сэвэлзүүр салхитай байлаа. Оройд нь сэнс, динамо зоосон урт модоо майхны баганад бэхлэв. Салхинд сэнс эргэж эхэллээ. Чийдэнгээ залгахаа мартсанаа тэр сая санав. Хос утасны үзүүрийг чийдэнд залгахдаа байн байн цахилгаан гүйдэлд цохиулан хэдэнтээ дуу алдав.

	Цайрдсан хүнхгэр толины төвд байрлуулсан жижиг чийдэн хурцаар гэрэлтэн аслаа. Цолмон баярласандаа майхны хоёр баганыг доргитол дороо цовхчин инээв. Чийдэнгээ майхны ам тийш харуулан баганад өлгөлөө. Холоос харсан хүн «Энэ эзгүй хээр юун гэрэл чийдэн асдаг билээ!» гэж гайхаасай гэж тэр хүснэ. Үе үе хурцаар гэрэлтэх чийдэнг Цолмон ширтэн дээшээ харж хэвтэв. Тэртээ дээр шөнийн тэнгэрт одод анивалзан жирвэлзэнэ. «Миний хийсэн чийдэн одноос тод гэрэлтэй байна. Гэр шиг том чийдэн хийгээд Цахиурт толгойн орой дээр тавивал манай нутаг тэр чигээрээ гэрэлтээд газар дээр нар буугаад ирсэн шиг... Эсвэл агаарт бөмбөлөг хөөргөж тогтоогоод түүнээсээ дүүжилчихвэл улам ч алс холыг гэрэлтүүлнэ. Тийм том цахилгаан үүсгэгч олоход хэцүү дээ. Оллоо ч гэсэн бөмбөлөг даахгүй байж мэднэ. Өндөр хүчдэлийн төмөр багана дээр бол ч болох юм. Сэнс л их том байх хэрэгтэй. Бас салхины чиг өөрчлөгдөхөд түүнийг дагаад суурь дээрээ эргэдэг байвал бүүр сайн. Харин салхигүй үед л... За яах вэ. Бодоод байвал өөр хөдөлгүүр ч хийж болох юм. Нарны зай хураагуурын тухай сонин, сэтгүүлд бичээд л байна... гэж ирээдүйд зохион бүтээх зүйлийнхээ тухай тэр бодож мөрөөдсөөр нойрт дийлдэв.

	Чихний нь хажууханд төмөр хангинах чимээгээр Цолмон цочин сэрлээ. Өвөө нь майхны аманд ирж зогсоод (гайхсан нүдээр баганаас өлгөсөн чийдэнг харж байлаа. Тэгснээ бөгтийн ач хүүгийнхээ дээрээс тонгойв. Унтраахаа мартсан радио хүлээн авагч паржигнан, шатаж дууссан лааны хэншүү үнэртэнэ. Бүхлээр унтсандаа ичингүйрсэн Цолмон хүү ухасхийн босов.

	— Хүүгээ сочоочхов уу даа! Мунгинаж яваад хаяанд тавьсан сав суулга өшиглөчихлөө. Хонио дагаад явж байтал гэрэл гялалзаад... Чамайг гар чийдэнгээрээ тоглож байна гэж бодлоо. Гэтэл гэрэлтээд л байх юм. Машин мотоциклтой хүн ирээ юм болов уу? гэж бодлоо. Дуу чимээгүй давхиад ирдэг юун машин байдаг билээ гэж гайхлаа. Тэгээд хонио Сархиатын өвөрт тогтоож орхиод наашаа шогшуулчихлаа гэж Цолмоны толгойг өвөө нь илэн дэргэд нь явган суув.

	Сэнс шүржигнэн эргэх чимээ сонстоно. Салхины хүч нэмэгдэхэд сэнс хурдан эргэж чийдэн ч улам хурцаар гэрэлтэв. Балдан гуай түүнийг бахдан ширтэж:

	— Даан ч тийм байлгүй. Миний хүү үүнийг хийх гээд л шөнө нойргүй, өдөр майхнаасаа холдохгүй байжээ. Өвөөгөөсөө юунд нуусан юм. Хэрэгтэй юм хийж байгаа хүнийг хэн зэмлэх вэ. Боловсролтой хүн ингээд л цаанаа өөр байгаа юм. Жар шахам насалсан миний энэ буурал толгойд санаа байвч ийм юм хийх арга ухаан орж ирээгүй л юм даа. Үүнд чинь тэгээд радио залгаж болох уу? гэж Балдан өвгөн ач хүүгээсээ асуув.

	— Цахилгаан гаргах хүчийг нь нэмбэл болно доо.

	— Ийм юм хийх санааг чи өөрөө сэдсэн биз дээ.

	Өвөөгийн нь гүн үрчлээт хүрэл хүрэн царайд баяр талархлын мишээл тодроод чийдэнгийн ёлтгор гэрэлд овор багатай харагдахыг анзаарсан Цолмон «Тийм» гэж түс тас хэлчихсэнээ түгдчин:

	— Нэг сэтгүүл дээрээс зургийг нь үзсэн юм. Түүнээс санаа аваад... гэж тэр жижиг цахилгаан хөдөлгүүрийг яаж хийснээ мартчих вий гэсэн шиг түргэн ярив.

	Үүрийн цагаан гэгээ тусах үед салхи тогтож шүржгэнэн эргэж байсан сэнсний эргэлт саарав. Чийдэнгийн гэрэл ёлтолзон нойрт дийлдсэн хүүхдийн нүд анилдах мэт болов.

	Гэвч өвгөн хоньчин, ач хүүгийнхээ хамт түүнийг инээмсэглэн ширтэж өнөөгийн хөгжлийн сайхан, маргаашийн гайхамшгийн тухай үе тэнгийн хүмүүс адил сэтгэл хангалуун хүүрнэн байлаа. Балдан гуай байн байн толгой сэгсрэн:

	— Боловсролтой хүн цаанаа л өөр юм гэж өгүүлнэ.

	Өөрийн гараар хийсэн сэнсэн хөдөлгүүрт чийдэн одноос тод гэрэлтэн байсныг Цолмон хүү яаж мартах билээ.


ЭМЭЭГИЙН ЕРӨӨЛ

	Болдын хоолой өвдөөд хичээлдээ явалгүй гэртээ хоёр хОнов. Гуравдугаар ангийн сурагч тул хөрш айлын хоёр настай Батхүүтэй тоглохоос ичнэ. Тэгээд гудамжаар нааш цааш зорчих хүмүүс, машиныг цонхоор харж суув. Хэд хоногийн өмнө орсон цас хайлж байснаа гэнэт хүйтэрмэгц мөс болон байшингийн өмнөх явган хүний замыг бүрхэн хөлджээ. Нааш цааш явж байгаа хүүхдүүд түүн дээр гулгасаар байгаад толь шиг гөлгөр болгосон байлаа.

	Тогдгор хар пальтотой, сэгсгэр туулай малгай хөмсгөө хүртэл дарж өмссөн нэг жаал холоос гүйж ирээд нөгөө мөсөн дээр гулгав. Түүний хоёр хөл овгор мөсөнд тулмагц түрүүлгээ харан гараа алдлан унав. Унахдаа мөсөн тошинд хамраа цохижээ. Тэр бээлийтэй гараараа хамраа барин босож ирээд доголсоор булан тойроод харагдахаа болив. Болд түүнийг шоолон инээд алдав.

	Төд удалгүй том хөлтэй, өндөр бор жаал торон савтай хүнд юм барьсаар дээгүүр харан хол хол алхан явж байснаа нөгөө мөсөн дээр халтиран унав. Торон савтай юм гараас нь мултран дотроос нь төмс, байцаа, манжин асгарч тал тал тийшээ бөндгөнөн өнхөрлөө. Болд гижигдүүлсэн мэт тачигнатал хөхрөн гуяа алгадав. Нөгөө жаал мөсөн дээгүүр мөлхөн энд тэндгүй бөндгөнөх ногоог арайхан цуглуулж торондоо хийгээд хувцасныхаа цасыг ч гүвэлгүй цааш явав.

	Хоорондоо ямар нэг сонин юм ярьж хөтлөлцөн явж байгаа хоёр охины нэг нь толигор мөсөн дээр тонгорцоглохдоо хамт явсан охиноо бас татаж унагав. Тэр хоёр бие биеэ дэмжин босох гэж оролдон, иг маггүй инээлдэх тул Болд тэднийг сонирхсонгүй. Зузаан ширэн хавтас сугавчилж булган малгай хазгайдуу тавьсан намхан бүдүүн эр мөсний ирмэгт тулж ирснээ тойрч гарах газар хайн хоёр тийшээ хараад цулцгар хацраа инээд хүрмээр хөдөлгөснөө богинохон хөлөө дээр дээр өргөн мөсөн дээр болгоомжтой гишгэв. Тэр ах шувуу барихаар гэтэж байгаа хүүхэдтэй адилхан харагдах тул Болд цонхонд духаа наагаад юу болохыг ажиглан инээмсэглэн байв. Гэтэл биеэ барьж, хэтэрхий хичээснээс нөгөө намхан бүдүүн ах гараа сарвалзуулан гэдрэгээ харан унав. Нэхий дээлийн товчнууд тас үсрэн, малгай нь мөсөн дээгүүр дунгуйлдан өнхөрч, зузаан ширэн хавтас чарга шиг тэшин хол очоод зогсов. Нүд ирмэх зуур болсон тэр явдлыг харж байсан Болд элгээ хөштөл инээн «мөн догь оо» гэж дуу алдлаа. Нэхий дээлтэй танихгүй ах мөсөн дээр нэгэнтээ хөрвөөн бушуухан босож малгай, хавтас хоёроо шүүрэн аваад тасарч унасан товчоо ч авалгүй түргэн түргэн алхан алга болов.

	Гэтэл хөрш айлын эмээ орцын хаалгаар таягаа тулан гарч ирээд бодлогошрон зогсов. Зүүн гартаа жижиг бидон барьсан байлаа. Дэлгүүрт очиж сүү авахаар явж байв. Мөсөнд боогдон зогсож байсан эмээ таягаараа болгоомжлонгуй тоншин хоёр хөлөө аяархан зөөж тавин хөдөлж ядан бөгтгөнөнө. Болд нүд бүлтийлгэн уруулаа, жимийж гараа цээжиндээ зөрүүлэн дуугүй ширтэж байлаа. Мөлгөр мөсөн дээр хөөрхий эмгэн халтирах вий гэхээс түүний гарын алга нь хөлөрч нойтон болсон байв. Мөсний захад хүрээд эмгэний зүүн хөл халтиран тахимаараа нахис хийхийг хараад Болдын нуруу руу хүйтэн ус гүйх мэт болон дуу алдав. Гэтэл эмгэн унасангүй. Таягаараа тулан тогтож бөгтөр нуруугаа ялихгүй дээш болгон цааш алхав.

	Болд цонхноос холдон яаран хувцаслав. Тэр субботникт авч явдаг царил хүрз хоёроо аваад гадагшаа гарлаа. Мөсөн тошингийн захаас эхлэн царилаар тогшин буталж хүрзээр утган зайлуулав.

	Болд айлын эмээг буцаж ирэхээс өмнө зам гаргах гэж яарна. Хийж байгаа ажилдаа шамдаад хүйтэн агаар залгин амьсгалж, нимгэн оймстой өмссөн шаахайны улмаас жиндэн хөлөө даарахыг ч мэдсэнгүй. Болд мөсийг зайлуулж дуусаад гэртээ орж ирэв. Хоолой нь сэрвэгэнэн байн байн ханиалгаж байв. Эмчийн бичиж өгсөн усан эмүүдээс тэр уугаад цонхны дэргэд очиж зогсов. Саяхан мөс толь шиг гялтганан байсан газар бараантан харагдана. Чарга чирсэн гурван хүүхэд мөс байсан газар ирээд бие биеэ гайхан харж, гараараа занган ярилцан зогсоно. Хэдэн хормын дараа айлын эмээ айсуй яваа харагдав. Зүүн гартаа барьсан бидон санжганахгүй байгаа нь дүүрэн сүүтэйн шинж. Саяхан мөс байсан газар зам гаргасан байхыг эмгэн хараад царайд нь баярын инээмсэглэл тодрон амаа хөдөлгөн ямар нэг юм хэлж байв.

	«Буян нь дэлгэрэг! Ямар ачтай сайн хүүхэд вэ?» гэж айлын эмээ өөртөө тус хүргэсэн хүүхдэд хэлдэг үг энэ үеэр Болдын чихэнд сонстох шиг болов.

	 


ХАЛХ ГОЛЫН ПЕТЯ 
(баримтат өгүүллэг)

	Бороо татарч чийг даасан харанхуй шөнө боллоо. Шөнийн тэнгэрт үе үе чүдэнз зурах мэт гэрэл гялсхийснээ төд удалгүй од харвах адил бүүдийн замхарна. Хаа нэг хөнгөн пулемётоор буудах чимээ тасалдан сонстоно. Бараг хоёр хоног нүдний хор гаргаагүй цэрэг эрс ус тунасан окоп, харилцах шуудуу дотор буугаа түшин суугаагаараа зүүрмэглэж байлаа. Мөр мөрөө түшин суусан хоёр цэрэг толгой өргөн харанхуйд ийш тийш харснаа:

	— Манай Петя юу?

	— Тийм байна. Эцэж ядрахыг мэдэхгүй сэргэлэн хүү шүү? гэж ярилцана. Зөвлөлтийн 57 дугаар дивизийн 127 дугаар буудлагын хорооны цэрэг даргагүй Петя хүүг «Манай хорооны дууч бялзуухай» гэж өхөөрдөн нэрлэж, хайрлан энхрийлдэг байлаа.

	Петя жинхэнэ цэрэг эр, айж эмээхийг мэдэхгүй начин шонхор шиг байхыг хүсдэг учир «Бялзуухай» гэж нэрлүүлэхдээ дотроо дургүй байжээ.

	Олон удаа удирдах дарга нараасаа тулалдаанд хамт авч явахыг хүсэж байсан боловч:

	— Петя! Хүүхэд дайралтад орж болохгүй. Чи хөгжмийн салааны нөхдийнхөө хамт хөгжимдөж дайчин нөхдөө тулалдаанд зоригжуулах үүрэгтэй хүн гэдэг байлаа. Петя дуулгавартай даруу хүүхэд тул дарга нартайгаа маргадаггүй байжээ.

	Харин өчигдөр орой л хороон даргатайгаа анх удаа маргажээ. Учир нь шийдвэрлэх ширүүн тулаан болох гэж байгаа тухай цэргүүд хоорондоо сэтгэл догдлон шивэр авир ярилцаж, хороо даяар хөл хөдөлгөөн болжээ. Нөхдийнхөө нэг адил сэтгэл нь догдолсон. Петя хүү тэсэж чадсангүй даргадаа очиж самуурай нартай тулалдах хүслээ хэлжээ. Гэтэл бас зөвшөөрсөнгүй. Петя өөрийгөө «Эх орныхоо төлөө тангараг өргөсөн пионер, цаашилбал байлдагч хүн» гэдгээ илтгэж гуйсан боловч «Тэр тусмаа удирдах дарга нарынхаа тушаал шийдвэрийг үг дуугүй дагах ёстой» гээд дарга нь халгаасангүй.

	Үүр цайж эхэллээ. Төд удалгүй газар тэнгэр нижигнэн донсолж алсад их бууны сум дэлбэрч, агаарт дайрагч бөмбөгдөгч онгоцнууд дайсны хориглолтыг зүглэн сүрэг сүргээрээ довтлон орлоо. Их бууны галын бэлтгэл хийсний дараа явган цэргийн ангиуд «Ура» хашхиран дайралтад орлоо. Их элсний зүүн хойд биед байрлаж байсан 127 дугаар буудлагын хорооныхон ч заасан чиглэлд дайсны өөдөөс давшилт хийлээ. Гэнэтийн дайралтад балмагдсан япончууд агшин зуур хориглолтын эхний шугамаа алдаж ухрав. 127 дугаар хорооныхон богино хугацаанд командлалаас өгсөн эхний даалгаврыг нэр төртэй биелүүллээ. Дайсан их хохирол үзсэн боловч эсэргүүцсэн хэвээр байлаа. Шинэ даалгавар ирлээ.

	Дайсны гол хориглолтыг бүслэн галын цэгүүдийг урьдчилан устгах тушаал ёсоор 127 дугаар хороо бусад цэргийн ангийн хамт түргэн хугацаанд маневр хийж японы үлэмж их хүчийг бүсэллээ. Бүслэлт гүйцмэгц гал нээв. 127 дугаар хорооны чиглэлд дайсан хүчтэй эсэргүүцэж толгой өндийлгөх сэхээ өгөхгүй байв. Цэргүүд зай завсар ашиглан бууныхаа гол төмрийг улайстал гал нээв. Дайсны хэд хэдэн галын цэгийг устгасан боловч 127 дугаар хорооны байдал хүндэрлээ. Сум хэрэглэл бага үлдлээ. Ар тийш холбоочин явуулсан боловч замдаа амь үрэгджээ. Бас л явууллаа. Дайсны суман мөндөр дороос амьд эргэж ирсэнгүй. Энэ байдлыг мэдсэн самуурай нар омогшин, галзуурсан мэт гал нээнэ.

	— Сум! Сум! гэж хашхирах чимээгээр цэргүүд бүгд эргэж харлаа. Алсын гүвээний хотгор даган хэдэн бараан дүрс бүртгэнэн айсуй. Дарга нар дурандаж «Манайхан сум авчирч явна» гэлээ.

	Дайсны анхаарал ч бас тэр зүгт хандлаа. Сумтай хайрцаг нуруун дээрээ тавиад мөлхөж байгаа тэдний эргэн тойрон суманд сийчүүлсэн газрын шороо буцлах мэт оволзоно. Ирж яваа хүмүүсийн тоо цөөрсөөр л байлаа. 127 дугаар буудлагын хорооны дарга нар үлдсэн бүх сумаа мэргэн буудагчдад хуваарилан өгч дайсан дээр гал нээлгэлээ. Нэг мэдэхэд сум авчирч явсан долоон хүнээс ганц хүн үлдэж аймшиггүй урагшилна. Хэн болохыг нь танихад бэрх байлаа. Түүний нүүр царай нь шавар шороо, хөө тортогт халтартжээ.

	Түүнийг хоёр байлдагч угтан мөлхөж очлоо. Петя! гэж тэд баярлан хашхирлаа. Петя хайрцагтай сумаа мөрөн дээрээс буулгаад эргэж явахыг завдлаа.

	— Петя чи эндээ үлд! Дайсан чамайг алчихна шүү дээ! гэж нөхөд нь зэрэг зэрэг санууллаа. Петягийн нүд цогтой гялалзаж:

	— Үгүй! Самуурайнууд намайг онож буудахгүй. Алагдсан нөхдийнхөө авчирч амжаагүй сумыг дөхүүлье гээд тэр буцаад мөлхжээ.

	Ингэж Петя хүү дайсны гал дор амь хайргүй тэмцэн нааш цааш мөлхөж цэргүүдийг сум хэрэглэлээр хангаж ялалтад тус хүргэжээ. 127 дугаар буудлагын хорооныхон сум хэрэглэлтэй залгамагц дайсан дээр аянга буулгаж сүрлэг уухай хашхиран дайралтад оров. Петя хүү ч эцэж цуцсанаа ч мартаж, цэргүүдтэй мөр зэрэгцэн давшиж явлаа.

	Түүнээс хойш хороо даяар 13 настай Петя хүүг энхрийлж хайрлахын зэрэгцээ хүндлэн сайшаах болов. Петя нялх байхдаа өнчирч, хүүхдийн асрамжийн газар торнижээ. Хөгжимд авьяастай тэр хүү сайн дураараа цэргийн хөгжимчин болж хорооныхоо хамт Халхын голд ирсэн нь энэ байжээ. Японы түрэмгийлэгчид Халхын голд бут ниргэгдэж, монгол—зөвлөлтийн дайчид дайснаа дарж дархан цолоо мандуулан эх нутгийн зүг жолоо залахад Петя хүү бас л хөгжимдөж дуулсаар хөл нийлүүлэн алхаж явжээ. Түүний энгэр дээр «Алдар гавьяаны төлөө» медаль гялалзаж байв.


ХАЙРАН МӨНГӨ

	Бөндөөн ээжээсээ «Надад хоёр төгрөг өгөөч би ном авъя» гэв. Ээж нь түүнд мөнгө өгөв. Тэр цайгаа уугаад номын дэлгүүрт очихоор гарав. Халаасандаа хийсэн төгрөгөө байн байн тэмтрэн үзээд «Өнөөдөр заавал ном авна. Тэр номыг уншаад ямар сонин үйл явдал гардгийг маргааш ангийнхандаа ярина. Дандаа ийм шинэ ном, тийм сонин ном уншлаа гэж ярьдаг Навчааг хүртэл нүдийг нь бүлтийтэл сонирхолтой юм ярина даа» гэж тэр бодож явав.

	Номын дэлгүүрийн хажууд байдаг зуушны газар ойртмогц сайхан үнэр ханхлав. Саяхан цайгаа ууж, цадталаа юм идсэн боловч хүрэнттэл болгосон, чихэр амтагдсан, тос даасан боов нүдэнд нь үзэгдэх шиг болов. Хоёр хоногийн өмнө дэвтэр авна гэж ааваасаа мөнгө аваад самар авч цөмсөн билээ. Бөндөөн зуушны газрын хаалганы дэргэдүүр өнгөртөл нөгөө сайхан үнэр хамар цоргин, тос даасан чихэртэй боовны амт араанд нь амтагдах шиг болов. Тэр зог тусан зогсож хамраараа гүнзгий амьсгалан уруулаа хөдөлгөн тамшаалснаа, боов идэж байгаа дүр үзүүлэн амаа хөдөлгөн хоосон зажлав.

	Халаасандаа гараа хийгээд төгрөгөө имэрч үзлээ. «Энэ мөнгийг ээж надад өгсөн. Тэгэхлээр миний юм. Өөрийнхөө мөнгийг яаж ч зарсан миний дур. Нэг төгрөгөөр боов аваад, нөгөөгөөр нь ном авч болно» гэж тэр бодов. Тэгээд зуушны газрын хаалгыг зоримог татан ороод нэг төгрөгөөр боов авч цаасанд боолгоод гадагшаа гарав. Саяхан халуун тосноос гаргасан мушгиа боов цаас нэвтлэн гарын алгыг халаана. Тэр зэргэлдээх номын дэлгүүрийн буланд очоод цаасыг нь задлан боовноос хазан амтлав. Идээд идээд ханашгүй сайхан амттай байлаа. Хоёр гараараа бариад хүүхэлдэйн кинонд гардаг туулай лууван идэж байгаатай эгээ адилхан бувар бувар үмхлэв.

	Боовны амтанд болоод эргэн тойрондоо юу болж байгааг ч Бөндөөн анзаарсангүй. Номын дэлгүүрт орохоор явж байсан нэг ангийн Навчаа охин түүнийг хараад гайхан зогсов. Бөндөөн нөгөө боовоо идэж дуусаад боодлын цаасанд үлдсэн үйрмэгийг нь алган дээрээ асгаж цуглуулаад ам руугаа хийв. Уруулдаа наалдсан тос, үйрмэгийг нь хүртэл хуу долоов. Тийм сайхан амттай боовыг урдаа хувингаар дүүрэн тавиад ганцаараа идсэн ч цадмааргүй мэт түүнд санагдав. Тэгээд халаасандаа үлдсэн нэг төгрөгийг гаргаж эргүүлж тойруулан үзлээ. «Энэ чинь миний мөнгө шүү дээ. Боов аваад идчихэд хэн ч намайг зэмлэхгүй» гэж. Бөндөөн өөрийгөө зөвтгөөд зуухны газрын хаалгыг дахин татан оров.

	Түүнийг гайхан харж зогссон Навчаа номын дэлгүүрт оров. Хэдэн хормын дараа ам хамар нь тос болсон Бөндөөн зуушны газраас гарч ирээд түрүүчийн зогсож байсан газраа очиж сүүлчийн нэг төгрөгөөр авсан боовыг том том үмхлэн идэв. Энэ үеэр зурагтай ном барьсан Навчаа бас номын дэлгүүрээс гарч ирээд Бөндөөнд ойртон очив.

	— Хүүе ээ! Бөндөөн чи үдийнхээ цайг уугаагүй юм уу? Чиний боов идэж байгааг хараад би бүүр айчихлаа. Боовтой хамт хуруугаа үнхээд байсан. Арай хамт идчихээгүй биз! гэж тэр хэлэв.

	Бөндөөн сандарсандаа боовны үлдсэн хэсгийг бүхлээр нь залгитал хоолой дээр нь бөөгнөрөн тээглэв. Түүний дүгрэг алаг нүдэнд нулимс гүйлгэнэн Навчаа тийш харж хүзүүгээ гүрдгэнүүлэн толгой дохив. Хоолой дээр нь бөөгнөрч байсан боовны гурил арайхан цааш ормогц арван хуруугаа бүтэн байгаа эсэхийг шалгах мэт гараа дээш өргөн нүдэндээ ойртуулан харав. Навчаа түүнийг шоолон инээсэнд Бөндөөн сая сэхээ орж:

	— За за, ямар мангуу хүн биш. Хэн хуруугаа идэж байсан юм бэ! гэв.

	— За хуруу ч яах вэ. Чи багшийн авч уншаарай гэсэн энэ номыг авсан уу? гээд Навчаа ардаа барьж байсан зурагтай номыг гаргаж үзүүлэв.

	— Үгүй ээ. Би аваагүй! Аль вэ наадахыгаа үзүүлээч! гэж Бөндөөн гараа сарвайснаа тостой байхыг үзээд болилоо. Навчаа дэлгүүрээс саяхан авсан номоо дэлгэн Бөндөөний урд барив. Тэр номоо үзүүлэнгээ:

	— Танайхан чамд ном авах мөнгө өгдөггүй юм уу гэлээ?

	— Мөнгө ч өгсөн л дөө... гэж Бөндөө дуулдахын төдий хэлэв.

	— Тэгвэл чи одоо аваач! Дуусчхаж магадгүй. Их сонин ном гэж хүүхдүүд ярьж байна билээ гээд Навчаа түүний гараас нь хөтлөн номын дэлгүүрт орох гэтэл Бөндөөн хойш гэдийн гараа суга татан аваад дуугүй зогсов. Тэр боовны үйрмэг уруул дээрээ үлдсэн эсэхийг хэлээ булталзуулан долоож үзээд санаа алдан тамшаалав.

	Навчаа сая учрыг ойлгож:

	— Өө чи чинь номоо боов болгочхоод, боовоо сая идчихээ шив дээ. Ямар ховдог юм бэ? Чамайг ангийнхандаа очиж хэлнэ дээ гэж тохуурхан явахыг завдав. Бөндөөн гарынхаа тосыг боодлын цаасанд арчин:

	— Чи тийм сайхан боов идэж үзээгүй болоод намайг шоолж байна. Тийм амттай боов хаана ч байхгүй. Чи амталсан бол ингэж ярихгүй дээ гэж маргаж эхэллээ.

	— Боов хэчнээн амттай ч гэсэн нэг л удаа идэж болно. Харин номын гоё сайхан зураг, сонин сайхан үйл явдлыг дахин дахин хэзээ ч гэсэн уншиж, үзэж болно шүү дээ! Би чамайг номоо боов болгоод идчихсэн гэж ангийнхандаа заавал хэлнэ гэж Навчаа түүний хорыг малтан хэлээд зурагтай шинэхэн номоо сугавчлан цааш явав. Бөндөөн түүний араас гүйн очоод:

	— Навчаа! Чи намайг ангийнханд битгий хэлээч! Би дахиад ном авах мөнгөөрөө боов авч идэхгүй гэж аргадан гуйлаа. Навчаа Бөндөөний тос болсон хамрын үзүүр, гуйж цорвойсон уруулыг харан инээд алдсанаа:

	— Чи хэлсэн амандаа хүрэх үү? Тэгвэл би чамайг ангийнхандаа хэлэхээ больё! Хоёулаа энэ номыг хамт үзэж уншъя. За юу? гээд номоо дэлгэн зургийг нь үзэж тайлбарыг нь уншицгаав.

	Тэр номд Бөндөөн шиг бяцхан хүү ахынхаа хамт нисэх онгоцонд суугаад нисэж байгаа, тэртээ доор яваа хүмүүс, хот суурин онгоцноос хүүхдийн тоглоом шиг харагдаж тэдний зүг саравчлан харж байлаа. Жаал хүү том болоод пуужин хөдөлгүүртэй онгоцны жолооч болсон тухай, сансрын нисгэгч болохоор бэлтгэл хийж, сум шиг мөнгөн цагаан сансрын хөлөг жолоодон од, гаригт аялж байгаа тухай өгүүлсэн зураг, тайлбартай ном байв.

	Навчаа Бөндөөнд номоо үзүүлж дуусаад харихаар яваад өглөө. Бөндөөнд саяын үзсэн номын зураг, сонин сайхан үйл явдал нүдэнд нь харагдах шиг болоод дахиж нэг сайн үзэх юм сан гэж хүсэвч өөрт нь үгүй тул санаа алдан гэртээ харихаар явав.

	Хэрвээ би ээжээсээ авсан мөнгөөр боов аваад идчихээгүй бол тэр сонин номыг аваад үзэх байжээ. Одоо яах билээ. Ээждээ юу гэж хэлдэг билээ. Аав, ээждээ үнэнээ хэлээд дахин мөнгө авч тэр номыг заавал авъя гэж тэр бодно.

	Түүнээс хойш Бөндөөн мөнгө л байвал ном авч, амттайхан хүрэн боов зардаг зуушны газрын дэргэдүүр хэнэггүй алхан өнгөрдөг болов. Шинэ ном авч унших бүр номын ертөнцийн гайхамшиг түүний өмнө үүд хаалгаа нээн Бөндөөн хүү номын «амтанд» орж шунан унших болов.


СУВЬДАГ БААДАЙ

	Бороо шиврэн орно. Хад чулуу бороонд угаагдан ус дусална. Ан амьтны гаргасан зөрөг замаар бид уулнаас болгоомжтой бууж явлаа. Өмссөн хувцас норж биетэй барьцалдан наалдаад өмдний шуумаг даган борооны ус савирна. Дамдин бид хоёр өндөр ургасан бут сөөгөөс зууран нойтон өвсөн дээр байн байн гулгаж, унан тусан явав. Жижиг боловч хүнд модон хайрцаг сураар баглан үүрсэн Баадай бүүр ч зүдэрч мөлхөхөөс наагуур явж байлаа. Тэр аахилж янцаглан бид хоёроос байн байн хоцорно. Бид хоёрын бараа харагдахгүй болмогц «Хөөе Дамдин! Зундуй! Намайг хүлээгээч ээ!» гэж уул хаданд цуурай хадтал цухалдан хашхирна.

	Дамдин бид хоёр үүрсэн ачаагүй тул тэгэхээс тэгэх гэж Баадайгаас түрүүлэн бут сөөг, хад чулууны араар нуугдан түүнийг шоолон элгээ хөштөл инээлдэж байв. Норсон бор шувуу шиг өрөвдөлтэй болсон Баадайг ойртон ирэхээр түүнд амрах зав өгөхгүйн тул босоод цааш явна, Баадайн цулцгар ягаан хацар төмбөлзөн, уруул нь өмөлзөн:

	— Та хоёр намайг хүлээгээч! Би ядарч байна. Сөхөрч унаад босохгүй болчихвол яана гэлээ.

	Дамдин бид хоёр түүнийг дооглон тохуурхаж байгаагаа мэдэгдэхгүйг хичээнэ. Гэтэл гижигдүүлсэн юм шиг инээчих гээд болохгүй байлаа.

	— Наадахыг чинь гурвуулаа ээлжлээд үүрье. Тэгээд олзоо гурвуулаа тэнцүүхэн хувааж авъя гэж бид хоёр түүнд олон удаа хэлсэн боловч тэр зөвшөөрсөнгүй.

	— Агуйн мухарт байхыг би эхлээд харсан. Би олсон. Хэнтэй ч хуваахгүй. Ганцаараа үүрээд майханд хүргэхээ л хүргэнэ гэж тэр нүүрээ үрчгэнүүлэн уйлагнан хэлнэ. Баадайн сувьдаг занг нэг голын хүүхдүүд алдахгүй. Тэр тусмаа цаг үргэлж айл зэргэлдээ явдаг Дамдин бид хоёр бүүр ч сайн мэднэ. Түүний өмнөөс ичиж зовохын зовлон үзэж залхаж гүйцсэн юм. Харсан болгоноо «Миний юм» гэж тэр өмчилнө. Тэр ч байтугай нүдээр үзээгүй юмыг ч хүртэл «Аан тэр чинь минийх!» гэж хашхирч байдаг хүн дээ.

	Нэг удаа Баадай бид хоёр морио услахаар Яргайтын гол тийш явж байлаа. Замын хажуугийн өвсөн дотор бороо чийгт илжирч, нар салхинд өгөршиж гандсан дээсний тасархай хэвтэж байсныг би хараад;

	— Хүүш! Энд чөдөр хэвтэж байна. Ямар салан нь гээчихсэн юм бол? гэж зориуд чанга хэлэв. Тэгтэл Баадайн нөгөө муухан зан нь хөдөлж:

	— Аан! Түүнийг чинь би эхэлж харсан. Би олсон юм гээд мориноосоо шуудайтай ноос адил газарт пидхийн унаад нөгөө байхгүй чөдрийг өвсөн дотор дөрвөн хөллөн эрэв. Тэр мөлхөж явахдаа «Би эхэлж харсан шүү. Миний юм» гэж хашхирч байлаа. Замын зүүн талд хэвтэж байгаа хөсрийн дээсийг замын баруун талд таамгаар эрж сарвалзан байгааг нь харсан би зайдан мориныхоо нуруун дээр тогтож ядан инээж байв. Баадайн унаж явсан морь хүртэл тунгалаг том хар нүдээр эзнээ гайхан харж толгой хаялан зогсож байсан юм. Хэрэв морь инээдэг сэн бол Яргайтын голын бургасыг налтал чанга хөхрөх байсан биз. Элгээ хөштөл инээн мориныхоо нуруун дээр тарвалзан байсан би нөгөө өгөршсөн дээсийг зааж өгч Баадайг уурлуулсан билээ.

	Тэр намайг хорсолтой хялалзан хөсрийн дээсийг авч хол чулуудаад «За гайгүй ээ, чи харж л байгаарай. Би хэзээ нэг цагт, хаа нэг газраас заавал чөдөр олно доо» гэж өөрийгөө тайтгаруулсан юм.

	Сувьдаг зангаасаа болоод Баадай цаг үргэлж хүүхдүүдийн элэг доог болно. Шоолуулж байгаа тэрхэн үедээ урвалзан уурлаж байснаа төд удалгүй мартчихна. Уржнан сургуульд орсон боловч түүний сувьдаг зан хэвээр байлаа. Түүнээсээ болоод дүрсгүй жаалуудад ч шоглуулж байсан удаатай. Дамдин бид хоёр Баадайг сувьдаг зангаа гээтэл хэзээ ч мартахгүйгээр сайн залхаах сан гэж элдэв арга хайдаг байв. Хадлан дээр ажиллаж байгаа энэ хэд хоног бид хоёр зав л гарвал тэр тухай ярилцана. Саяхны нэг өдөр Дамдин Баадай бид гурав хадсан өвс тарман бухалдаж байв. Баадай гэдэс өвдлөө гээд ажил хийсэнгүй. Муу араншныг нь мэдэх бид хоёр ажилдаа улайраад түүнийг зөнд нь орхив. Үд дундын нар зулай дээр лааны халуун тос асгах адил хайр найргүй шарж, хөл, гараа хөдөлгөж чадахгүй болтлоо ядарсан бид хоёр бухлын сүүдэрт тавьсан айргаа уухаар очив. Гэтэл хоосон сав өвсөн дээр хэвтэж байлаа. Ангаж цангахын туйлд хүрсэн Дамдин бид хоёр арай л уйлсангүй. Бухлын сүүдэрт Баадай дуугьтал хурхиран унтаж байв. Түүний цүдгэр бор гэдэс амьсгалах тоолон төмбөлзөнө. Хөхүүртэй айраг бүлэхэд л ингэж хөдөлдөг сөн. Цулцгар ягаан хацар нь алим адил час улаан болжээ.

	— Айрагт хөлчүүрээд хэвтэж байгааг нь хараач! Гол ойр байдаг сан бол чирч аваачаад чулуудах сан гэж Дамдин ууртай хэлэв.

	— Хар амиа бодсон усан гүзээ! Уусан айргийг нь буцаад гартал балбах сан гэж би гонгинов. Түүнийг аашилж зодоод яах вэ! Тэглээ гээд хоосон болсон сав айргаар дүүрэх биш. Бид хоёр майханд гүйн очоод хярам уув. Цангаа тайлагдсан боловч уур хүрээд байлаа. Баадайн гэдэс яаж төмбөлзөн байсныг санахаас дургүй хүрнэ. Дамдин бид хоёр түүний сувьдаг занг өөрөө жигшдэг болтол нь хашраах тухай дахиад л бие биеэсээ өрсөн ярилцсан боловч бас л урдын адил арга ухаан мухардсан билээ.

	Гэтэл тийм арга ухааны зах сэжүүрийг Баадай өөрөө гаргаад өгсөн юм. Тэр хэдэн өдрийн турш

	— Хадланчдын буусан уулын амны эхэнд байдаг агуйд очицгооё гэж Дамдин бид хоёрыг шалаад байлаа. Хадаастай банзан дээр суусан юм шиг л тогтож ядан, хаана ч явсан дагаад, шөнө ч унтуулахгүй гуйгаад байв.

	— Тийм хол явж байдаг гарздаа гарсан хөл алга. Дуртай юм бол чи ганцаараа яв. Чи тэр харанхуй агуйд очиж үлийгээ хийх гэсэн юм? Энэ их ажлын үеэр агуй хэсэж байдаг завтай хүн алга гэж Дамдин бид хоёр түүнд хэлэв. Баадай цөхрөлтгүй аргадан гуйж байлаа. Бид хоёр Баадайг яагаад агуйд очих дон шүглэснийг мэдэхээс нааш хамт явах тухай үг дуугарахгүй гэж шийдсэн юм. Тэгтэл арга нь барагдсан Баадай бид хоёроос «нууц задруулахгүй» гэсэн ам тангараг аваад учраа хэллээ. Уулын амны эхэнд байдаг тэр агуйд гучаад оны үед нэг их баян ширээт лам алт, эрдэнэс нуусан тухай Зандраа гуай хуучилж байхыг тэр сонсжээ.

	— Хүн олж аваагүй, тэндээ одоо болтол байгаа байх. Түүнийг олоод авбал... гээд Баадай нүдээ гялалзуулан гарынхаа алгыг хооронд нь үрж байлаа. Баадай тийм хачин царайтай байхыг үзээгүй бид хоёр түүнд юу гэж хэлэхээ мэдэхгүй байлаа. Чихэр, боов ч юм уу, эсвэл том гуулин тольтой суран бүсний тухай Баадай ярьсан бол гайхах юмгүй сэн. Гэтэл алт, эрдэнийн тухай шунал нь буцлан ярьж байгааг хараад бид хоёр айх шиг болсон юм.

	— Чи алтаар яах юм бэ? гэж би түүнээс асуув. Баадай толгой сэгсрэн гасалж:

	— Алтаар юу ч авч болно. Нисэх онгоц худалдан авъя ч гэсэн дурын хэрэг. Өдөр бүр зуу шуудай чихэр авч идье гэсэн ч болно. Харин агуйд алт байгааг би анх сонссон шүү гэлээ.

	Дамдин бид хоёр Баадайн сувьдаг занг дарах аятай бололцоо гарсныг ашиглахаар шийдсэн юм. Тэгээд л шиврээ бороотой энэ өдөр хадланчид ажилдаа гараагүй тул Баадай Дамдин бид гурав агуйд очихоор явсан билээ. Агуй тийш явж байхад бид хоёрын өмнө Баадай гүйж «Бушуул!» гэж яаруулж байсан. Гэтэл одоо хэлээ унжуулчихсан бид хоёрын араас мөлхөх шахан явна. Хуучин модон хайрцаг дотор дүүрэн чулуу байгааг Баадай яаж мэдэх вэ. Дамдин бид хоёр тэр хайрцгийг агуйд аваачаад чулуугаар дүүргэсэн юм. Баадайд мэдэгдэхгүйг хичээж түүнийг унтсан хойно зайдан морь сундлан уулын бэлд хайрцгаа аваачаад ээлжлэн үүрч агуйн мухарт тавьсан билээ. Тэгээд томоо гэгчийн монгол цоожоор цоожилсон юм. Модон хайрцагт дан алт мөнгө байгаа гэж Баадайд итгүүлэх гэж бид хоёр зүдэрсэнгүй. Ингээд бүх юм Дамдин бид хоёрын санаснаар болж эхэлсэн билээ. Бид хоёр уулын бэлд буугаад Баадайг хүлээж суулаа.

	— Цаадах чинь нөгөө хайрцагтаа дарагдаад майжийчхаагүй байгаа. Ойр хавьд харагдахгүй, дуу нь сонсогдохгүй байна гэж би үнэн санаанаасаа зовнин хэлэв.

	Дамдин нойтон хацраа ногооны шүүсэнд будагдсан алгаар арчин уул өөд дуугүй ширтэнэ. Хад, үхрийн нүдний бут, өндөр ургасан өвс халхлаад холын юм харагдахгүй байлаа. Өтгөн цагаан манан уулын амыг битүү бүрхжээ. Бид хоёр хоолой нийлүүлэн Баадайг дуудав. Хариу сонсогдсонгүй.

	Гэтэл өвсний толгой нахилзан усан хулгана болтлоо норсон Баадай дөрвөн хөллөн мөлхсөөр гарч ирэв. Норсон үс дух руу нь налмайн унжиж нүүр царай нь шавар шороо босон байлаа. Нүд нь согтуу хүнийх адил сөлийгөөд цээж түхэлзүүлэн амьсгаадна. Үг дуугарч чадахгүй байв. Нөгөө хүнд хайрцгаа чирсээр бид хоёрын хажууд ирээд түрүүлгээ харан аахилан хэвтлээ. Би түүнийг өрөвдсөндөө болоод «Энэ хайрцагт чулуу байгаа юм» гэж хэлэх шахав. Дамдин ч бас түүнийг өрөвдөнгүй харж байснаа дэргэд нь очив. Бид гурав удтал дуугарсангүй. Амьсгаа нь дарагдсан Баадай гараараа тулан арай ядан дээш өндийж суув. Өмдний өвдөг нь цоорч шалбархай өвдөг цаанаас нь цухуйна.

	— Наад муу хайрцгаа энд хаячих. Ингэж зовж зүдрэх хэрэг юу байна. Алттай, алтгүй болно шүү дээ гэж Дамдин түүнд хэлэв. Баадай хэлгүй, дүлий болсон юм шиг бид хоёрыг ээлжлэн харж байснаа эхэр татан уйлав.

	— Баадай! Чи яав аа? Өвчин тусаагүй биз?

	— Хаана чинь өвдөж байна?

	— Энэ муу модон хайрцгийг хад чулуун дээр хамх цохиод хаячихъя!

	— Жалганд аваачаад булчихъя! гэж Дамдин бид хоёр хамаг бурууг сураар багласан модон хайрцагт өгч, хайрцгийн булангаас өргөв. Тэгтэл Баадай ухасхийн босож ирээд хайрцаг дээр суугаад:

	— Та хоёр битгий ойрт! Энэ чинь миний юм. Би олсон юм! гэж солиорсон мэт муухай хашхирав. Саяхан түүнийг өрөвдөн хайрлаж байсан миний дургүй хүрэв. Дамдин бид хоёр түүнээс холдон чулуун дээр суув.

	— Чи наадахаараа яах юм бэ? Нисэх онгоц авах гэж байгаа юм уу? Чи жолоодож чадахгүй шүү дээ гэж Дамдин хэлэв.

	— Яасан ч миний дур. Та хоёр шалдан гуяа гялалзуулаад газраар гүйж байхад би толгой дээгүүр чинь шунхийгээд өнгөрнө. Намайг шувуу ч гүйцэхгүй. Харж л байгаарай.

	— Чи тэгээд хаашаа нисэх юм бэ?

	— Дуртай тийшээ ниснэ. Өвөл сургуулийн дотуур байранд суухгүй. Өглөө гэрээсээ сургуульдаа нисэж очоод орой нь буцаад ирнэ. Аав, ээжийгээ санахгүй, амар байхгүй юу.

	— Чамд онгоцондоо хийх бензин олдохгүй.

	Түүнийг чинь худалдаад авчихна.

	Хүүхдэд бензин худалдахгүй байх. Түймэр тавина гээд өгөхгүй дээ.

	— Онгоцондоо хийх юм чинь өгнө л дөө.

	— Чи онгоцоо хаана хадгалах юм бэ?

	— Морины уяаны дэргэд томоос том байшин бариад хийнэ.

	— Алтнаас чинь илүү гарвал чи юу авах вэ?

	— Бас машин худалдаж авна.

	— Нисэх онгоцтой юм чинь машинаар яах юм бэ?

	— Дандаа нисээд байвал уйдна.

	— Онгоц, машиндаа бид хоёрыг суулгах уу?

	— Та хоёр эвдчихнэ. Харин холоос харуулна.

	— Тэгвэл бид хоёр чамайг орхиод явлаа.

	— Тэг, тэг! Би одоо юунаас ч айхгүй. Майхнаа олоод очиж чадна. Дамдин бид хоёрын уур хүрэв. Тэгээд ухасхийн босоод эргэж харалгүй уулын ам уруудан алхав. Нойтон өвс хөлд ороолдон зуурна. Бороо шиврэн орсоор байлаа. Баадайн шороо шавар болсон дүгрэг царай, цулцгар хацар нүдэнд харагдсаар байлаа. Дамдин инээд алдан

	— За гайгүй ээ чи! Зовж аваачсан модон хайрцгаа онгойлгоод юу байхыг нь үзэхлээрээ сувьдаг шунахай зан чинь дарагдах вий гэв.

	Бид хоёр майхандаа ирээд норсон хувцсаа тайлж задгай галын дэргэд дэлгэж тавиад цайгаа уув. Бороонд хоригдон ажилд гараагүй хадланчид майхан майхандаа шуугилдан зарим нь шатар тоглож байв. Аяншиж ядарсан бид хоёр дулаацаж амрахаар хуурай хөнжилд шурган орж хэвтэв. Баадай оройноос нааш ирэхгүй гэдгийг бид хоёр мэдэж байлаа. Томчуул тоглоом наадам, яриа хөөрөөндөө болоод Баадайг үгүйлж «яав, ийв» гэж бид хоёрыг зовоосонгүй. Хуурай дулаан хөнжилд бие бүлээцээд бид хоёр унтчихав.

	Гадаа хүмүүс шуугилдан хэн нэг хүн орь дуу тавин уйлах чимээгээр бид хоёр сэрээд майхнаас гүйлдэн гарав. Хадланчид ямар нэг юм дээр цуглаад гайхан шуугилдана. Тэдний дунд Баадай хоёр гараараа нүдээ даран цорхирон уйлж байгаа харагдана. Цүү, цуургыг нь царилаар хөшин суга татан хаяж, тагийг нь нээсэн нөгөө модон хайрцаг дэргэд нь байж байлаа. Норж хар болсон чулуу Баадайн эргэн тойронд бөндийн хэвтэнэ.

	— Хүү минь чи могойд хатгуулчхаагүй биз?

	— Хад чулуунд хөл гараа гэмтээсэн байлгүй.

	— Ямар нэг юмнаас айж л дээ.

	— Юу хийж яваад ингэтлээ шалба норж хамаг хувцас хунараа урдаг байна.

	— Өглөө эрт л гурвуулаа дээшээ өгсөж яваа харагдсан. Жимсэнд явсан байх... гэж томчуул чанга чанга ярьж байв.

	Аав нь Баадайг аргадан «Яав? Юу болов?» гэж түүнээс асууж байлаа. Гэтэл Баадай чулуунуудыг хуруугаараа заагаад «аан... аан... ээн... ээн... чулуу байна!» гэж дуу нь улам чангаран уйлав. Гайхаж яах ч учраа олохгүй байсан томчуул «Тийм ээ, хүү минь! Чулуу байна» гэж бараг зэрэг хэлэв.

	Дамдин бид хоёр л Баадайг дуугүй харж зогслоо. Юу ч гэж хэлэх вэ. Алт биш чулуу байсан юм чинь!


УЧИР НЬ ОЛДООГҮЙ ЯВДАЛ

	Тэр нэг явдлаас хойш манай нутгийнхан Ганболдыг зоригтой хүү гэж магтах болов. Аав, ээж хоёр нь бригадын өдөрлөгт оролцохоор яваад Ганболд эмээтэйгээ хоёулхнаа үлджээ. Манайхан зусаж байсан Тээлийн голын хөндий боохой элбэгтэй. Тиймээс хүүхэд, томчуулын хэн нь ч мал сүргээ эзэнгүй орхихыг хатуу цээрлэнэ. Хонь, ямаагаа шөнө заавал хашиж, хотын захад мануухай босгоно. Бод малыг хүртэл шөнө манаж хононо.

	Хүн бүл сайтай айл бол хашсан хонь ямаагаа ч шөнө ээлжээр манадаг. Чоно борооноор гэгчээр тэр шөнө аав, ээжийг нь эзгүйг боохой мэдсэн юм шиг Банхар гэдэг хоточ хөгшин нохойг нь хэмлэж шархтуулж хаяад хонины хашаан дээгүүр дүүлэн оржээ. Нохойгоо гаслан гангинах чимээгээр Ганболд ухасхийн босож орныхоо хөндийнөөс хотонд чимээ гаргадаг буугаа аваад гарсан гэнэ. Сунайсан зэгэл саарал амьтан хонины хашаан дээгүүр дүүлэн ормогц «Хайя» гэж нэг хашхирангуутаа бууныхаа амыг тэнгэр харуулан гохыг даржээ. Амаар нь гал манасхийн их буугаар буудсан мэт сүртэй чимээ гарсан гэнэ. Нөгөө чоно нэг тарган иргийн сүүлийг шүлсдээд л буцаад зугтаж дээ. Буун дуунаар зэргэлдээх айлаас хүмүүс гарч ирээд их том азарган чоно уул өөд ум хумгүй зугтаахыг харсан гэнэ. Ингээд л Ганболд зоригтой гэж алдаршсан юм даа.

	Томчуул түүнийг зоригтой сэргэлэн хүү гэж магтахыг сонсоод би атаархдаг байлаа. Атаархах ч гэж дээ. Ганболд тийм ч аймшиггүй чин зоригтон биш гэдгийг би мэднэ. Манай хотонд чоно орсон бол би ч бас буудах л байсан. Зоригтой гэж алдаршаад байгаа Ганболд юунаас айдгийг томчуул мэдвэл түүнийг шоолж элгээ хөштөл инээх байсан даа. Даан ч тэд мэдэхгүй. Бүгдээрээ л түүнийг хармагц «Нөгөө мундаг эр чинь энэ шүү дээ» «Энэ хүүгийн ачаар нэгдлийн сүргээс нэг ч хонь араатны зууш болсонгүй» гээд л магтах үгээ олж ядна.

	Ганболд бид хоёр найз нөхөд. Хоёр найз хамт тоглож байхад томчуул Ганболдыг таниад намайг ядахдаа хэний хүүхэд, хэн гэдэг жаал болохыг ч асуудаггүйд би гомддог. Харин миний найз даруу жаал шүү. Чоныг яаж айлгаснаа хүүхдүүдэд сайрхан ярьдаггүй юм. Тэгэхдээ л зоригтон гэж хэлүүлэх болсноос хойш миний нүдэнд нэг л өөр харагдаад байлаа. Дэлдгэр чих, бүлтгэр нүд, монцгорхон хамар, үргэлж инээмсэглэж явдаг зузаан уруул нь байр байрандаа байгаа боловч ямар нэг содон зүйл түүний нүүрэн дээр бий болсон шиг санагдаад болдоггүй. Би найзыгаа хэвтүүлж байгаад хүртэл тос даасан мяраалга нүүрийг нь нүдээ чилтэл ажиглаад «энэ байна» гэж хэлчихмээр содон зүйл олж харсангүй.

	Харин нэг удаа Ганболдын хамар ямааны солжир эвэр шиг урт болжээ гэж зүүдлээд нойрноос сэрмэгц тэднийд гүйж очоод харсан чинь хуучнаараа л болцойгоод байж байлаа. За энэ ч яах вэ. Санаа дагаад л түүний царайд ямар нэг содон зүйл бий болсон шиг бодогдоо биз.

	Ганболдын алдар нэр мандаж байсан тэр үед би найзынхаа аймхайг илчлэх арга ухаан бодож олоод аятай цагийг хүлээж байв. Тэгтэл Цэнд гуайн ууган хүү, Ганболдын том ах гэрлэж манай голын бараг бүх хүн цугласан том найр болов. Хүүхдүүд бид ч томчуулаас дутуугүй хөл хөөр боллоо. Цэнд гуайн уяан дээр эмээлтэй морьд багшраад шинээр барьсан таван ханат цагаан гэрт томчуул дуу хуур болоод сүртэй сайхан байлаа. Би цөөрмөөс барьсан мэлхийгээ чихрийн дугуй төмөр хайрцагт хийгээд ардаа барьсаар гэрийнхээ хаяанд тоглож байсан Ганболдыг дуудлаа. Тэр ч гүйгээд ирлээ. Тэгэхлээр нь би:

	— Найрад ирсэн нэг эгч надад төмөр хайрцагтай гоё чихэр өглөө. Амт нь ёстой салахын аргагүй сайхан гэлээ.

	— Аль вэ, надад үзүүлээч! гэж тэр гуйлаа.

	Би төмөр хайрцгаа холоос харуулаад ардаа нуулаа. Ганболд урд нь үзээгүй үнэхээр гоё хайрцаг байсан юм. Түүний нүд сэргээд «Үзүүлээч», «Амсуулаач!» гээд л хошуу цорвойгоод намайг ээрлээ. Ингэхийг нь л би хүлээж байв.

	— За яах вэ би чамд үзүүлье. Нэгээс илүүг өгөхгүй шүү. Би хадгалж байгаад хааяа нэгийг идэх гэсэн юм гэлээ. Найз минь баярлаж байна гэж жигтэйхэн. Дороо цовхчоод л, чихрийн хайрцгийн таганд, хамраа наалдуулаад л үнэрлэж тамшаалаад л...

	Би түүний хамар доор хайрцгийн тагийг нээлээ. Мэдээж мэлхий дэвхрээд хамрыг нь мөргөөд газар уналаа. Ганболд тэгж муухай орилохыг би урд нь огт сонсоогүй. Мөстэй хүйтэн ус толгой дээрээс гэнэт асгах шиг болсон. Ганболд айж зугтахдаа шээзгийний сүүдэрт унтаж байсан нөгөө Банхар гэдэг хөгшин нохой дээр гишгэв. Цочсон Банхар чанга, чанга хуцан уяан дээр байсан морьд тийш харайлгав. Толгой хаялан тайван зогсож байсан морьд үргэн уяаны шон суга татан тал тал тийшээ бутран давхилаа. Гэрт найрлаж байсан ах, эгч нар хаалгаар шахцалдан гарч ирээд орилж хашхиран сүйд болов. Найр ч найр биш боллоо.

	Ийм аймшигтай явдал болно гэж даан ч санаагүй би шаасан гадас шиг зогссон газраасаа хөдөлж чадахгүй байв. Тэгээд юу болсныг бусдад ярих юм биш. Хэргийн эзэн, хэнгэргийн дохиур болсон миний толгойд бүх буруу ирсэн нь мэдээж. Чоно айлгасан Ганболд мэлхийнээс айсандаа үнхэлцэг нь хагарах дөхсөнийг томчуул огт тоосонгүй. Манай нутгийнхан түүнийг «Зоригтой хүү» гэж одоо болтол магтаад байдгийн учрыг би бодоод бодоод олдоггүй юм. Энэ томчуул уу. Учир нь олдохгүй сонин ч улс уу даа.


БААВГАЙ АГНАСНЫ БАЛАГ

	Үнээний зэлэн дээр сүү саалийн ажил ид өрнөж байв. Бөөр алаг тугалууд эхийгээ харан эрхлэнгүй мөөрнө. Зарим нь саяхан сааж дууссан эхийнхээ шолбогор хөхийг нудчин ховдоглон хөхнө. Жомбогор хошуу нь шөмбөлзөн завжаар нь бүлээн сүү саагин хөөсөрч байлаа. 

	Ээж эгч нар «Үүнийг тат, түүнийг наашлуул» гэж шуугилдан уян зөөлөн гар хурууных нь аясаар саалийн хувинд сүүн бороо шаагина.

	Жаргаж байгаа нарны гэрэлд эргэн тойрны бүх юмс алтадсан мэт сүрлэг сайхан үзэгдэнэ. Ялаа шумуул үргээхээр зэлэн дээр уугиулсан аргалын утаа цэнхэртэн суунаглаж таатай сайхан үнэр ханхална.

	Түмэн бид хоёр хонины хашаан дээр зэрэгцэн суугаад хэзээ хэрхэн ангуучилсан тухайгаа яриа дэлгэв. Өвс ногооны шүүсэнд будагдан халтар болсон мариатай жижигхэн хөлөө Түмэн годгонуулан, хэлээ булталзуулан ярина. Түүний хүрэн нүд үдшийн нарны гэрэлд хониных адил шар туяатай болсон байлаа.

	— Би хурга хариулж явахдаа их том зурам агнасан. Эхлээд би тарвага гэж бодсон шүү. Гэтэл урт нарийхан сүүл сагсайлгаад зугтахаар нь зурам байна гэдгийг таньсан. Нүхэндээ орохын өмнө «Чи намайг барих уу даа. Чадах уу даа» гэх шиг сэртэлзэн эргэж харлаа. Тэгэхлээр нь би чамайг заавал барина даа гэж шийдлээ. Шилбүүрийнхээ сурыг гогцоолоод нүхэн дээр нь урхи тавилаа. Тэгээд нүхнийх нь дэргэд чимээгүй хэвтэв. Хэвтээд л байлаа. Хэвтээд л байлаа. Гарч ирдэггүй. Хурга ч холдоод явчихлаа. «За больё, маргааш болъё» гэж бодоод босох гэтэл толгой нь шовс гээд гараад ирлээ. Би сандраад шилбүүрийн ишээс угз татсан. Тэгсэн чинь хүзүүгээр нь биш, гэдсээр нь урхилснаа би мэдсэнгүй. Зурам яг л бариу тэлээтэй өмд өмссөн юм шиг. Нүх рүүгээ буцаад орох гэснээ болиод намайг чирээд давхилаа. Тоос манараад л...

	Би тэсэлгүй инээд алдчихав. Түмэн яаж чирэгдэж байснаа дүрслэн хоёр гараа чанга атгаж, нүдээ тас аниад ярьж байснаа намайг инээхлээр сая сэхээ авч арай хэтрүүлчихсэнээ мэдээд нүүр нь улайв.

	— Арай ч чирээгүй. Зурам надаас жижиг юм чинь. Аргамжаатай морь үргэх шиг л намайг тойроод цовхчоод, туйлаад... шороо манаргаад байсан. Би угз татангуутаа л ухасхийн барьж аваад сарьсан хоншоор дээр нь няслаад тавьчихсан. Тэгсэн чинь нүд нь цэхэлзээд мажийчхав аа. Худлаа гэвэл манай илүү гэрийн хананд өлгөөтэй байгаа арьсыг чи үзээрэй. Намар сургуульдаа аваачиж өгнө. «Ямар мангар том зурам бэ!» гээд манай ангийнхан гайхна даа гэж Түмэн хэлээ булталзуулан ярив.

	Түмэнг давахын тулд би тугал шиг том тарвагыг радио хүлээн авагчаар хөгжим сонсгож байгаад агнасан тухай ярив. 

	— Аавын гар хүлээн авагчийг гуйж аваад тарваганы олон доштой толгой дээр очоод суулаа. Тэгээд хөнгөн хөгжмийн нэвтрүүлэг эхэлмэгц дууг нь хамгийн чанга дээр тавиад чавхаа бэлдээд, хэвтээд байсан. Тэгсэн чинь зөндөө олон тарвага энд тэндээс шуг шог гэж хашхираад нүхнээсээ үсрэн гарч ирээд л бүжиглэнэ гэдгийг ёстой үзүүлсэн. Тарган тарвагануудын, гэдэс цүдгэнээд л, мөндлүүд дөнгөж цухуйж байгаа соёогоо гялалзуулаад л... Яг инээж байгаа юм шиг. Миний инээд хүрээд элгээ хөштөл инээсэн тэгсэн чинь, тугал шиг том тарвага нүхнээс гарч ирээд л, хүзүүгээ шилгээн хөдөлгөж эвшээгээд л. Унтаж байгаад хөгжим дуугарахаар сэрсэн байлгүй. Эхлээд их ууртай харж байснаа бүжиглэж байгаа тарвагануудыг хараад яг л над шигээ элгээ хөштөл инээсэн. Тэгсэн чинь хөнгөн хөгжмийн концерт гэнэтхэн зогсож сүүлийн үеийн мэдээ эхэллээ. «Улаанбаатараас ярьж байна. Одоо сүүлийн үеийн мэдээ нэвтрүүлье» гэж радиогоор хэлэхийг тарваганууд бүүр гайхчихсан сонсож байсан. Би ч бас тарвага агнах гэж байснаа сая санаж чавхаа эрсэн чинь олддоггүй. Тарваганууд сүүлийн үеийн мэдээ сонсох дургүй юм байлгүй. Намайг ууртай харж байснаа шуг шог гэж дуугараад нүхэндээ орцгоож эхэллээ. Би бүүр сандарчихлаа. Тэгээд ухасхийн гүйн очоод нөгөө тугал шиг том тарвага дээр мордчихсон. Тэгсэн чинь эмнэг морь шиг тоос манартал булгиж гарлаа. Гарт ташуур байсан бол ч би амархан номхруулах байсан. Их том тарган тарвага учраас би нуруун дээр нь арай ядан тогтож байгаад, гараа чангаас чанга зангидаж байгаад хоншоор дээр нь буулгачихсан. Ёстой мэргэн оносон байна билээ. Нүд нь бухынх шиг эргэлдээд санаа алдаж байгаа юм шиг том амьсгалаад нам болсон. Арьсыг нь өчөөд дэлгэсэн чинь бүдүүн шарынх шиг том. Би даахын аргагүй хүнд байсан. Тэгэхлээр нь жирийн тарваганы арьс шиг жижиг жижгээр хэсэглээд хоршооны агентад аваачаад тушаачихсан. Агент ах надад хоёр кило «баавгайтай» чихэр өгөөд «Чи их сайн хүү байна. Дахиад өчнөөн тарваганы арьс авчирвал манай төлөвлөгөө биелнэ» гээд толгой элсэн. Худлаа гэвэл чи хоршооны агентын агуулахад очоод үзээрэй. Ёстой тэвхийтэл хураачихсан байгаа гэж би ярив. Түмэн намайг хамраа шуухитнуулан атаархан харж байснаа хярсыг яаж хавчаахайгаар мэргэн харваж намнаснаа үнэмшихийн аргагүй давсалж ярилаа.

	Тэгэхлээр нь би загас барьдаг жирийн дэгээгээр үнэг яаж барьж аваад, арьсыг нь үүрч ядрахгүйн тул амьдаар нь хөтөлж, гэрийнхээ гадаа авчраад агнасан тухай ярив. Би ярьснаа үнэн гэдгийг батлахын тул «Чи худлаа гэвэл манайхнаас асуугаарай. Миний алсан үнэгний арьсыг эмээ торго шиг болтол элдээд ээжид лоовууз хийж өгсөн.

	Худлаа гэвэл ээж авдраа онгойлгохоор чи хараарай. Тийм алтан шар үстэй, улаан шаргал зоотой үнэг манай нутагт ганцхан байсныг Цэндийн хүү Бүүвэй агнажээ. Ийм үнэгийг олон улсын үзэсгэлэнд тавивал алтан медаль лав авна гэж улсын тэргүүний анчин Баатар гуай хүнд ярьсан байна билээ» гэв. 

	Түмэн богино өмдөө цодгор гэдсээ далд ортол дээш татаад наранд түлэгдсэн нүцгэн бор гуяа тас няс хийлгэн алгадаж байв. Тэр юу ярихаа бодож толгойгоо бөнжгөнүүлэн, нүдээ гялалзуулан байснаа галзуу чоныг мориор хөөж, ташуураар хэрхэн цохиж алсан тухай залхуу хүрэм удаан ярив. Худлаа ярьж байна гэдгийг өөрт нь ойлгуулахын тулд би түүний нүүрэнд нүүрээ ойртуулан нүд цавчилгүй ширтэн байв. Түмэн унтууцан, бас сандарч тэвдээд хэлээ улам ч олон удаа булталзуулан, хуруугаа гозгонуулан ярьж байлаа. Түүнийг ярьж дуусмагц л би аавтайгаа хамт хорхойтсон эр баавгай яаж агнасан тухай сэтгэл хөөрөн ярилаа. Түмэнд үнэмшүүлэхийн тул хорхойтсон баавгай яаж ургаа модыг үндсээр нь булга цохин унагасан, хад чулуу нуртал хэрхэн чанга архиран дуугарсан, чөдөрлөж тавьсан морь баавгайнаас айхдаа шээс алдан янцгааж, гурван давхар чөдрийг яаж тас татан хулжин одсоныг дуурайн хөдөлж байгаад нэг мэдэхэд хонины хашаан дээрээс унасан байлаа. Намайг шоолон годгонож байгаад Түмэн ч бас годройтон ойчлоо. Би газарт унасан чигээрээ дээш харан хэвтээд баавгай хэрхэн намнасан тухайгаа Түмэнг байтугай өөрөө үнэмштэл, нүдэнд харагдтал ярьсаар байв. Намайг худлаа ярьж байгааг найз маань мэдэж байгаа боловч «Хэн ч сонссон үнэмшихээр ингэж урсгах сан, баавгай агнасны хариуд юу ярья даа» гэж бодож байгаа бололтой хашаан дээрээс унасан чигээрээ бас газар элэглэн хэвтээд намайг ширтэнэ. Би баавгайгаа намнаж эд бад хийгээд арьсыг нь яаж өвчсөн тухай ярьж эхэлтэл Түмэн ухасхийн босоод «Худлаа! Худлаа!» гэж хашхирав. Тэр ялагдахаараа ингэж орилдгийг би мэдэх тул баавгайн арьсыг өвчихөө болиод яаж агнаснаа дахин ярьж эхлэв. Гэтэл үг эвлэж өгөхгүй түгдчээд нэг л болж өгсөнгүй. Түмэн эгдүү хүрмээр инээж хөхрөн «Худлаа! Худлаа! Чи яаж баавгай агнаж чаддаг юм» гэж хашхирсаар байв. Би яаж агнаснаа нотлохын тулд хонины хашаа түшүүлэн тавьсан төмөр царилыг шүүрэн аваад гэрийн хаяанд хөмөрч тавьсан том ширмэн тогоог байдаг тэнхээгээрээ хатгав. Төмөр харшин хан янхийсэн их чимээ гарлаа. Юу хийснээ би сая мэдэв. Царилын үзүүр ширмэн тогоог цөм цохин орсон байлаа. Гурван хувин сүүг нэг удаа хөөрүүлдэг тийм том тогоо манай хот айлд ганцхан байсан юм. Би гартаа барьсан царилыг газарт чулуудаад ширмэн тогооны цоорхойгоор шагайв. Хадны агуй шиг харлаад тун ёозгүй болжээ. Түмэн ч бас айчихсан миний хажууд сөхрөн сууж байлаа. Цоорхой тогоог би арай ядан өргөж газраас хөндийрүүлэв. Цөмөрч унасан хэлтэрхийг Түмэн тогоон дотроос авав. Хэлтэрхийг цоорхой дээр тавьж үзлээ. Яг таарч байна. Би гэрт гүйж ороод жонхуу авчран нөгөө хэлтэрхийг тойруулан зай завсаргүй шавав. Гал дээр тогоо тавихаар гурилан жонхуу хатуурч хатаад сүү гоожихгүй болно гэж би бодлоо. Бодсоноо Түмэнд хэлсэнд тэр эргэлзээд байв. Ямар ч байсан тогоо бүтэн болсонд бид хоёр тайвшрав.

	Баавгай яаж агнаснаа дахин нотлон ярих хэрэггүй болжээ. Баавгай хэчнээн том, хүч чадалтай ч гэсэн ширмэн тогоо шиг тийм хатуу гэдэстэй яаж байх вэ. Хурц үзүүртэй ган жадаар гэдсээ нэвт хатгуулсан галзуу баавгай аль хэдийнээ үхээ биз.

	Сааль сүүний ажил ч дуусаж харуй бүрий болсон байлаа. Илүү гэрт байдаг том төмөр зуух дээр миний гагнасан тогоог ээж, эгч хоёр дамжлан авчирч тавиад сүү хөөрүүлэх болов. Унтахаар хэвтэхийн өмнө хөөрүүлсэн халуун сүү уух хэчнээн сайхан. Өглөө босоход ширмэн тогоонд байлгасан өрөм оройн нар шиг шаргалтаад, доор нь хүйтэн сүү бий гэхээс шүлс аманд дүүрээд ирнэ.

	Гал дүрэлзэн асаж, ширмэн тогоон дээр сүүлчийн хувин сүүг ээж юүлтэл юу болсон гэж санана. Зуух дотор дарь тэсрэх мэт чимээ гарч, амаар нь үнс нурам бужигнан гарснаа төд удалгүй сүү годгодон асгарав. Эмээ, ээж, эгч гурав дээлийн ханцуй савчин уулга алдан хашхиралдаад, зуух тойрон цамнаж байгаа харагдав. Тэдний хөл доор сүү мэлтэлзэн, гэрийн хаяа, босгоны доогуур үй олон салаа сүүн гол урслаа.

	Айснаас болоод үг дуугарах сөгөөгүй болсон Түмэн бид хоёр дөрвөн хөллөн сүүн дундуур мөлхөн гэрээс гарав. Бид хоёрын өмссөн хувцас, бүх биеэс сүү дусалж Баатар гэдэг гөлөг, эгчийн эрхлүүлсэн бөндгөр улаан тугал хоёр амтархан долоож байгааг ч анзаарах сөгөөгүй, хоёр биеэ харж байлаа.

	Баавгай «агнасны» балгаар унтахын өмнө хөөрүүлсэн сүү уух байтугай маргаашийн үдэш хүртэл өрөм, таргийн бараа харсангүй. Энэ ч бас яая гэхэв. Хот айл даяар алдартай тийм том ширмэн тогоо дахиад хаанаас олдох билээ.


УРВАСАН БӨЖИН

	Туулайн бяцхан бөжиндөө идэх юм тавьж өгөөд би түүний дэргэд суув. Гадаа хүүхдүүд шуугилдана. Хөвүүд ногоон зүлэг дээр бөмбөг өшиглөн тоглож, охид эрвээхэй хөөцөлдөн цэцэг түүнэ. Зуслангийн байшингийн цонхоор өтгөн ногоон ой, цэнхэр тэнгэр, айлуудын модон байшин, нааш цааш гүйлдэн тоглож наадах хүүхдүүд, байшингийн сүүдэрт амарч суугаа өвгөд хөгшид цөм кино дэлгэц дээр гарч байгаа юм шиг тодхон харагдана. Нүд гялбуулсан тунгалаг нарны гэрэлд бүх юм шив шинэхэн мэт өнгө жавхаатай.

	Ийм сайхан өдөр гэртээ түр боловч саатан сууна гэдэг үнэхээр залхуутай. Одоо яая гэхэв. Бөжингөө хооллохгүй орхиод гаралтай биш. Миний бөжин ширээн доор суугаад шар лууван шир шир мэрнэ. Ам нь бувар бувар хөдлөх аясаар дэлдэн хоёр чих нь солбилзоно. Томоос том хар нүдээ байн байн анивчина. Хараад ч, өхөөрдөөд ханашгүй хөөрхөн амьтан байгаа юм.

	Энэ бөжингөөс болж би их зүдэрч байгаа хүн дээ. Уг нь миний бөжин биш. Айлын жаал Лхагваад ээж нь бэлэглэсэн юм. Хүүгээ дүрсгүйтэхийг болиулах гэж түүний ээж, аав хоёр үйлээ үзэж байгаа улс. Орой ажлаасаа ирэхэд нь ямар нэг хэрэг тарьчихсан байдаг. Айлын цонх хагалах ч Лхагваад наад захын хэрэг. Өөрөөсөө бага хүүхдүүд, ялангуяа охидыг шоглож уйлуулахдаа гарамгай. Ишиг сүүлдэж байгаа юм шиг л охидыг гэзэгдчихсэн уйлуулж явдаг хүн.

	Зусланд нүүж ирсний дараахан аав нь түүнд нэг гөлөг авчирч өгсөн юм. Түүнтэйгээ тоглоод зүггүйтэх завгүй хэд хонов. Аав, ээж хоёр нь чих халууцахгүй амар боллоо гэж бодсон байх. Гэтэл нэг орой ажлаасаа ирэхэд нь гэртээ хүн амьтан орохын аргагүй болтол түйвээж, нөгөө гөлгөө зодож гаслуулан гангинуулж байв. Ядарч цөхөрсөн аав нь хүүгийнхээ гараас чирэн гэртээ ороод хаалгаа хаасны дараа шав шув хийсэн чимээ гарч Лхагваа «Дуу өргөж» эхлэв. Түүний уйлж орилохыг зуслангийн хүүхдүүд бид тэгж «дуу өргөдөг» гэж нэрлэдэг байсан юм.

	Лхагваа маргаашаас нь эхлээд эцэгтээ хонгоо хорсгуулсны хариуг нөгөө гөлөгнөөсөө авав. Бид түүнийг «Нялх амьтныг битгий зод!» гэж хориглох тусам оодорч бяцхан гөлгөө гасалж гангинатал ороолгов. Тийм хатуу сэтгэл чухам хаанаас нь гардаг юм бол гэж бид гайхна. Хоёр гурав хоног гөлөгний гаслах чимээ тасарсангүй. Гэтэл Лхагваад гомдсон гөлөг уяагаа алдуурмагц байшин доогуур ороод гарсангүй. Шөнө тэндээ хоносон гөлөг маргааш өглөө үзэхэд алга болсон байв. Лхагваа өдөржин эрээд түүнийг олсонгүй. Айлуудаас асуугаад ч сураг гарсангүй. Хөөрхий зовлонт гөлөг түүний гарт зовж байснаас ой мод, эзгүй хээр ганцаараа тэнэж явсан нь дээр гэж бодсон байх. Бүүр алга болжээ.

	Лхагваа гөлөгнийхөө хойноос хэд хоног уйтгарлаж байгаад мартав. Дахиад л охидыг гэзэгдэн шоглож, гэр орноо түйвээж эхлэв. «Сургуулийн сурагч байж ямар ичдэггүй юм» гэж хэлсэн нэг охины платийг урж, нарны малгайг шаварт хутган хэрэг мандуулав.

	Үгээ барж цөхөрсөн ээж нь гөлөг алга болсноос хойш бараг сар болоод түүнд туулайн амьд бөжин авчирч өглөө. Төрсөн өдрийн баяраар тийм сайхан бэлэг авдаг азтай хүүхэд ховор гэж зуслангийн жаалууд бид ярьж байлаа. Ямар ч хатуу сэтгэлтэн тийм хөөрхөн амьтан үзээд уярахгүй байх аргагүй. Лхагваа ч уярав. Бөжингөө өхөөрдөн эвийлж, гар хуруугаа ч хамаагүй хүргэхээс болгоомжилно. Бөжингөө асраад тэр охидыг шоглох завгүй болов. Хүүхдүүд тэдний байшингийн гадуур эргэлдэн «Бөжингөө ганцхан удаа ч гэсэн харуулаач!» гэж Лхагваагаас гуйна.

	— Гадаа хамаагүй гаргаж болохгүй. Наранд цохиулна. Та нарын хэн нэг нь ханиад хүрсэн байж магадгүй. Бөжинд маань ханиад халдана гэж тэр хэлээд биднийг хавьтуулахгүй байлаа.

	— Туулайн бөжин яалаа гэж ханиад хүрдэг юм бэ? Тэр чинь өвөл цасан дээр гүйдэг юм.

	— Ханиад хүрвэл манай ээж эмчилчихнэ.

	— Цонхоор цухуйлгахад яалаа гэж наранд цохиулдаг юм. Би малгайгүй гадаа зогсож байна шүү дээ.

	— Наад бөжин чинь ганцхан чамайг харсаар байгаад уйдна даа. Тэгээд нөгөө гөлөг шиг алга болно.

	— Би чамд сэлмээ бэлэглэе. Туулайгаа үзүүлчих л дээ. Хүүхдүүд Лхагвааг ингэж элдэв янзаар аргадаж царайчилна. Тэр манай зуслан дээр хамгийн үнэтэй хүн болов. Бөжин Лхагваагийнх боловч зуслангийн хүүхдүүд бид түүний төлөө санаа зовно.

	— Элдэв юм идүүлж байгаад гэдсийг нь өвдүүлчих вий!

	— Мангар Лхагваа нойрмоглож яваад дээрээс нь гишгэх байх.

	— Салхинд гаргахгүй бол агаар дутагдаж өвчин тусна.

	— Хүүхдийн будаа чанаж өгвөл түргэн том болно. Лхагваа будаа чанахыг лав мэдэхгүй.

	— Уух усыг нь буцалгаж өгөхгүй бол гэдсэнд нь хорхой үржээд турж эцнэ дээ... гэж хүүхдүүд үглэнэ.

	Лхагваа хэний ч үгийг үл тооно. Тэр цонхоо онгойлгон хашлага модон дээр сандайлж суугаад:

	— Та нарын хэн нь ч туулай яаж маллахыг мэдэхгүй. Туулайг яаж хооллож ундлахыг бичсэн зузаан ном надад бий. Би өглөө эрт босоод түүнийг уншдаг. Тэгээд л өглөөний хоол цайг нь бэлтгэнэ. Үд болохоос өмнө бас уншина. Оройн хоолноос өмнө бас уншина. Том туулай бол амархан. Биеэ даагаад идэж уугаад байна. Бөжин бол нялх учраас хүний гар харна. Би их ядарч байна. Шөнө унтаж байхад гүйж ирээд чихээрээ хөлийн улнаас гижигдэнэ. Та нар бөжинг тоглож байна л гэж бодно. Харин би яах гэж байгааг сайн мэднэ. Тэгж гижигдэж байгаа нь гадаа гаръя, ганцаараа гарахаас айж байна гэж эзэндээ хэлж байгаа юм. Та нар харанхуй шөнө гадаа гарахаас айна. Би харин айхгүй. Бөжингөө дагуулж гараад ойд очно. Намайг байшингаасаа гарахад бүх айлын цонх харанхуй. Та нар сэрэхгүй унтаж байдаг. Ойгоос ирээд орондоо ороод хэвтэж байтал дахиад л гүйгээд ирнэ. Чих долоовол ам цангаж байна гэсэн үг. Харин хамраас зөөлөн хазаад авбал би ганцаараа унтахаас айгаад байна гэсэн дохио. Туулайн бөжинг асарна гэдэг нялх хүүхэд харахаас долоон дор. Нялх хүүхэд бол мээмээ хөхөөд л унтаад өгнө гэж Лхагваа бидэнд сайрхан ярина.

	Түүний яриаг хүүхдүүд бид гайхан сонсдог байлаа. Лхагваа онигор ногоон нүдээ гялалзуулан, амаа том ангайн чанга чанга ярина. Түүний ярьж байхад хулгардуу чих нь байн байн хөдөлж байхыг би ажиглаад «Мань эр залж байна даа» гэж боддог боловч юу ярихыг нь анхааралтай сонсдог байв.

	Долоо хоногийн дараа Лхагваа бидэнд бөжиндөө циркийн сургууль зааж байгаа тухай ярив.

	— Багаас нь сургууль заахгүй бол том болоод хоол идэхээс өөр юм мэдэхгүй тэнэг амьтан болно. Хойд хоёр хөл дээрээ зогсоод бүжиг хийхийг амархан сурах янзтай. Энэ бөжин их залхуу. Залуугаасаа болоод түргэн сурахгүй байна гэж тэр ууртай ярив.

	Би хоёр найзынхаа хамт нэг өдөр Лхагваа бөжиндөө циркийн сургууль яаж зааж байгааг цонхоор нь харав. Бид ээлжээр дөрвөн хөллөн цонхон доор хэвтэж нөгөө нь нуруун дээр гишгэн нууцаар харна. Удаан харж болохгүй байлаа. Хүний нуруун дээр хөл халтираад, бас чанга гишгэвэл дөрвөн хөллөсөн нөхөр маань ёолох гээд болдоггүй. Миний ээлж болж цонхны булангаар шагайв. 

	Лхагваа бөжингийн хоёр чихийг хумьж атгаад шалнаас хөндийрүүлэн дугтарч байна. Бөжингийн дөрвөн хөл сарвалзан, дүгрэг том хар нүд нь бүлтгэнэн байв. Хойд хоёр хөл дээр нь зогсоох сургууль хийлгэж байгаа бололтой. Миний цонхоор шагайх хугацаа дууслаа. Бөжинг би их өрөвдөв. Миний хоёр найз Сүрэн Бат хоёр ч өрөвдөн толгой сэгсрэн шогшров. Бид гурав, хөөрхий бөжинг тарчлааж байгаа Лхагвааг бодохоос уур хүрнэ. Уур хүрснээс нүүр улайж, бухимдан амьсгаадаж байв. Тэгээд Лхагваагийн байшингийн хаалгыг балбан «Онгойлго» гэж шаардлаа. Хаалга онгоймогц би үсэрч ороод Лхагвааг чихдээд авав.

	— Чи ингээд бөжинг чихэд. Охидыг гэзэгддэг шигээ нялх амьтан чихдэж зовоохоо болих уу? Үгүй юу? гэж би хашхирав.

	Сүрэн, Бат хоёр ч зүгээр байсангүй. Түүний хоёр гарыг мушгин ард нь гаргаад ам өчгийг асууж байна. Лхагваагийн хулгардуу чих гараас байн байн мултарна. Би байдаг чадлаараа мушгиж байв. Лхагваа уйлав. Тэр бидэнд төд удалгүй бууж өглөө.

	— Үүнээс хойш би бөжинг чихдэхгүй гэж тэр ам өгсний дараа бид гурав тэднийхээс гарав. Гэтэл Лхагваа бидний араас урт улаан хэл гарган:

	— Лээ... лээ... Та нарт бөжин байхгүй болохоор атаархаж байна уу? Энэ муу дэлдэн чихтийг эзэн нь яаж ч байсан яадаг юм бэ гэж хэлээд хаалгаа тасхийтэл хааж цоожлов.

	Бид дахин Лхагваагийн цонхоор харсангүй. Хараад ч яах вэ. Хөөрхий нялх амьтныг зовоож байгааг харах байтугай, тэр тухай бодох ч хэцүү байлаа. Бөжинг Лхагваагийн залхаалтаас аврах ямар ч арга байсангүй. Лхагвааг унтаж байхад нь авъя гэж бид ярьцгаасан боловч амьд амьтныг хаана нуух вэ? Бас хүний юмыг нууж авах муухай. Биднийг хулгай хийлээ гэнэ. Бөжинг оргуулаад ойд аваачаад тавьчихъя гэсэн санал гарлаа. Нялх учраас ойд төөрнө. Бас чоно тааралдвал яана. Хоол олж идэж чадахгүй турж үхэж мэднэ гээд тэр саналыг бас няцаав. Гэтэл хөөрхий бөжин хэд хоног ч гэсэн амар тайван байх завшаан тохиолдов.

	Аав, ээж хоёр нь Лхагвааг аваад хөдөө явах болов. Хагас сар болоод ирнэ гэнэ. Лхагваагийн аав манай аав, ээжтэй, бас надтай ярилцаад бөжингөө орхих болсон юм. Би баярласан гэж жигтэйхэн. Лхагваа бөжинг яаж хооллож асрах тухай надад зөвлөнө гэсэн боловч мэдүүштэй юм ярьсангүй.

	Тэднүүд хөдөө яваад өглөө. Сүрэнгийн эгч ан амьтан судалдаг мэргэжилтэн бидэнд туулайг юугаар тэжээх, яаж асрах тухай зөвлөгөө өгөв. Батын аав их эмч хүн тул бөжинг маань байн байн үзэж «Эрүүл байна. Хоолыг нь тогтмол цагт өгч, нар салхинд зугаалуулж бай» гэв.

	Манай ойр хавийн бүх хүүхэд үдэш бүр зүлгэн дээр чимээгүй суугаад бөжинг салхинд гарахыг харна. Бөжин надад бүүр дасчхав. Хаашаа ч явсан араас даган дэгдэн гүйнэ. Зөвхөн миний гараас хоол иднэ. Намайг усанд яваад ирэх хооронд ширээн доор оцойн сууж байснаа угтан гүйгээд ирнэ. Ээжийн хуучин, нарны малгайг би гуйж аваад бөжиндөө зөөлөн хэвтэр бэлтгэж өгөв. Шөнө миний орны өмнө тэр малгай дотор унтана.

	— Үс зүс нь сайхан болж байна гэж аав ээж хоёр ярилцаж байхыг би олонтоо сонсов. Хүүхдүүд ч бас «Өсөж том болж байна. Мах мяраа сууж байна. Чих нь урт, нуд нь улам хар, хөөрхөн болж байна» гэж ярих болов.

	Би бөжингөө шоглох байтугай дэргэд нь чанга ч дуугарахыг цээрлэнэ. Магнитофон тавьж хөгжим сонсоно. Хөгжим сонсохдоо нэг байрандаа тогтож суухгүй нааш цааш дэгдээд л байна. Хоёр чих нь солбилзон, бүлтгэр хар нүдээ анивчина. Маш хөгжилтэй. Хөгжмийн аяар бүжиглэх санаатай юм байлгүй. Надад эрхлэн өвөр дээр гарч суух гэж хөлийн хоорондуур гүйн цовхчино. Бөжингөө хараад хараад ханашгүй хөөрхөн. Цэвэрлэсэн шар лууван мэрж байхдаа үүдэн хоёр шүд нь гялалзаад инээж байгаа юм шиг санагдана. Өдөр хоног хэчнээн амархан өнгөрдөг юм бэ. Нэг мэдэхэд Лхагваа аав ээжтэйгээ хамт хөдөөгөөс ирэв. Тэр машинаас буугаад шууд манайд гүйн орж ирэв.

	— Сайн явж ирэв үү? Сайхан амрав уу? гэж аав ээж хоёрын хэлэхийг тэр сонсоогүй юм шиг дүлий царайлан бөжинг минь шүүрч аваад гараад гүйчхэв.

	Би уйлмаар болсон боловч биеэ барив. Тэр үдэш хоол ч идмээргүй байлаа. Гадаа гарч тоглосонгүй. Ном ч уншсангүй. Зуслангийн улаан буланд гарсан киног ч очиж үзсэнгүй. Уйтгартай, гомдолтой байв. Цонхоор Лхагваагийн байшин тийш нүдээ хөхөртөл харж зогсоод харуй бүрий болмогц орондоо орлоо.

	Элдвийг эргэцүүлэн бодсоор унтав. Шөнө зүүдэлж хар дарлаа. Сэгсгэр үстэй нэг том чоно бөжин бид хоёрын араас хөөж байна. Бөжингийн хоёр нүднээс нулимс дуслан дэгдэн гүйнэ. Би түүнийг тэврээд цааш гүйлээ. Чонын ам хадны агуй шиг харлан соёо шүд нь ярзайгаад үнэхээр аймшигтай. Гэтэл бид хоёрын замд ёроолгүй гүн хавцал тааралдав. Би бөжингөө аварвал өөрөө яасан ч яах вэ гэж бодоод газраас чулуу авч чонын өөдөөс очив. Гэтэл чоно надаас айсандаа хулгана болоод зугтаалаа.

	Би түүний араас элдэн хөөв. Хулгана хад чулуу дамжин гүйж байснаа гэнэт дахин чоно болон хувираад хадан хясаа дээгүүр дүүлэн зугтаав. Гэтэл Лхагваа шувууны том буу хадны завсраар цухуйлган хавцлын ирмэг дээр чичрэн сууж байгаа бөжинг буудахаар шагайж байгаа харагдав. Түүний хуруу бууны гохонд хүрэхээс өмнө би харайж очоод бууны амыг тагдан зогслоо. Буун дуу нирхийн уул хад донслов. Би ч нойрноос цочин сэрэв.

	Гадаа бороо шаагин орж, цахилгаан цахилан тэнгэр дуугарч байлаа. Нойр хулжив. Бөжин минь яаж байгаа бол. Лхагваа сэрэхгүй унтаж, бөжин орны доор айж чичрэн сууж байгаа болов уу. Тэнгэрийн дуунаас айж байгаа даа гэж бодлоо. Үүр цайхын өмнө бороо татарч тэнгэрийн дуу холдов. Би ч тайвшран унтлаа.

	Өглөө намайг сэрэхэд орны өмнө бөжин сууж байгаа харагдав. Би нүдэндээ итгэсэнгүй. Аав ээж хоёр аль хэдийнээ ажилдаа явчихсан байв.

	Явахдаа хаалга онгорхой орхижээ. Баярласан гэдэг учиргүй. Бушуухан босож бөжингөө хооллов. Лхагваагийн байшин тийш харлаа. Цонхны хөшиг нь татаастай, хаалга нь онгорхой байна. Лхагваа унтаж байгаа бололтой. Бөжин онгорхой хаалгаар гараад иржээ.

	Үд дундын хэрд Лхагваа ууртай орж ирэв.

	— Чи яагаад миний бөжинг авав. Хулгайлах санаа байна уу? Арван хэд хоног чи үүгээр тоглосон шүү дээ гээд бөжинг чихнээс нь атган сарвалзуулан аваад явав.

	Гэвч бөжин Лхагваагийнд тогтохоо болив. Байн байн манайд гүйн орж ирээд ор, ширээн доогуур ороод нуугдана. Лхагваа манай босгыг элэгдтэл орж гарна. Би түүнд юу ч хэлсэнгүй. Аав ээж хоёр ч дуугүй байлаа. Харин «Айлын хаалга онголзуулаад амар заяа үзүүлэхгүй байна» гэж ээж нь Лхагваад үглэх сонстоно. Ээлжийн амралтынхаа үлдсэн хугацааг гэртээ өнгөрүүлэхээр шийдсэн Дамиран гуай (Лхагваагийн аав) туулайн бөжин өөрийнд нь тогтохгүй байгааг мэдээд «Тэр хөөрхий амьтан эрх дураараа яваг. Чи битгий түүнийг зовоогоод бай» гэж хүүдээ хэлснээс хойш Лхагваа манайд орж ирэх нь цөөрөв.

	Бөжин ч манайхаас салахгүй боллоо. Нялх ч гэсэн ухаалаг амьтан байв. Лхагвааг орж ирмэгц тэр орон доогуур гүйж ороод нуугдана. Жинхэнэ эзнийхээ хэрцгий зан, хатуу гарт эдлүүлж хөөрхий бөжин бүүр хаширчээ. Ээж аав хоёр эзгүй үед Лхагваа манайд орж ирээд бөжинг орон доороос гаргах гэж арай л байшин нураахаас наагуур аашилна. Аав нь түүнийг мэдээд манайд бүүр оруулахаа болив.

	Бөжин бид хоёр ч тайван байх боллоо. 

	Гэтэл саяхны нэг өдөр Лхагваагийн толгой нээлттэй цонхоор цухуйж намайг дуудав. Түүний нүд бүлцийгээд нүүр нь халтар болсон байлаа. Саяхан «Дуу өргөж тоглосон нь» илэрхий.

	Тэр намайг онигор шар нүдээр ширтэнэ. Надад уур нь хүрч, үзэн ядаж байгаагаа нууж чадахгүй байв.

	— Чи удахгүй шоронд орно доо гэж тэр заналтай хэлэв.

	— Зүгээр байгаа хүнийг шоронд хийхгүй.

	— Аан тийм үү? Чи миний туулайг хулгай хийсэн.

	— Би хулгайлаагүй. Өөрөө гүйж ирээд байгаа юм чинь. Үүнийг хулгай гэдэггүй юм.

	— Би шүүхэд өргөдөл бичсэн. Шүүх чамайг дуудаж аваачаад шийтгэнэ. Тэгээд шоронд суулгана даа.

	— Суувал ч сууна. Бөжингөө аваад очно. Хоёулаа байхад уйдахгүй.

	Лхагваагийн уур улам шатаж хамар нь шуухитнан байлаа. Тэр цонхны цаагуур далд орсноо дахин цухуйв. 

	— Май чи үүнийг унш. Би шүүхэд өргөдөл сан ч гэсэн би дахиад бичнэ гэж тэр хэлэв. Би бичсэн юм. Харин чи битгий урчхаарай. За өргөдлийг авч үзлээ.

	«Өрдөл. Миний тулайг хулгайсан Очрыг барж аваад шорд хийнэ үү? Дамрын Лхагваа» гэж дэвтрийн цаас дээр муруй сарий бичсэн байлаа.

	— Алдаатай бичсэн ийм өргөдөл шүүх авахгүй.

	— Үг үсгийн алдаа ямар хамаа байна. Өргөдөл уншаад ойлговол болно.

	— Юу бичсэнийг унших гэсээр байгаад шүүхийн даргын толгой өвдөнө. Үгүй бол эзэнд нь буцаагаад явуулна даа.

	— Ямар алдаа байгааг чи хэлээд өг. Би дахиад хууlаад бичье. Шанд нь хоёр чихэр, нэг ааруул аваарай.

	— Надад шан хэрэггүй. Харин засаад өгье л дөө... Чи өргөдөл гэхийг өрдөл, туулай гэхийг тулай, хулгайлсан гэхийг хулгайсан, барьж гэхийг барж, шоронд гэхийг шорд гэсэн байна, Бас Очирыг гэхэд «ч»—гийн дараах «и» гээгдэхгүй. Аавыг чинь нэр Дамиран гэж байхыг Дамрын гэсэн байна. Лхагваа ичиж, нүүр нь улайв.

	— Би их яарч бичсэн. Тэгээд алдаж л дээ. Тоог бол яасан ч алдахгүй гэв.

	Би түүний өргөдлийн алдааг засаж өгөв. Тэр шүүрч аваад алга боллоо. Үдэш би бөжингөө салхинд гаргахаар авч гарав. Хүүхдүүд зүлгэн дээр тойрч суугаад бид хоёрыг хүлээж байлаа. Тойрч суусан хүүхдүүдийн дунд бөжин ормогц нааш цааш дэгдэн гүйж тоглоно. Хүүхдүүд түүнийг хараад инээж баясна. Лхагвааг аав нь дагуулаад бидний дэргэд ирэв. Тойрч суусан хүүхдүүд чимээгүй боллоо. Лхагваагийн гарт дэвтрийн том цаас шажигнана. Нөгөө өргөдөл мөн гэж би бодов. Лхагваагийн онигор шар нүд гялалзан, үе үе мушилзана.

	— Хүүхдүүд ээ! Та нар Лхагваагийн бичсэн өргөдлийг уншиж, гомдлыг барагдуулж өгөөч! Бид хоёр өдөржин ярилцаад та нартай зөвлөхөөр шийдсэн юм гэж Дамиран гуай инээмсэглэн хэлэв. Бид нэг дуугаар «Тэгье» гэж зөвшөөрөв.

	— За тэгвэл туулайн бөжин хэнийх болохыг шүүцгээ. Түүнийг ээж нь Лхагваад бэлэглэсэн юм. Гэтэл бужин маань Очирт дассан учраас би түүнд бэлэглэсэн. Гэтэл маргаан зарга тасрахгүй байна. Одоо л та нартай хамт шийдье гэж хэлээд Дамиран гуай бидэнтэй зэрэгцэн суув.

	Хүүхдүүд эх захгүй шуугилдав. Тэд энэ хэргийг яаж шийдвэрлэх тухай олон санал гаргав. Тэгээд Сүрэнгийн саналаар зарга маргааныг таслах боллоо. Лхагваагийн бичсэн өргөдлийг унших хэрэг байсангүй. Бид хоёрыг хорин алхмын зайтай буруу харуулан суулгав. Сүрэн бөжинг тэврэн бид хоёрын яг дунд очоод түүнийг газарт тавилаа.

	Хүүхдүүдийн шуугианд толгой нь эргэсэн, эсвэл өөр хүний дэргэд байгаадаа гайхсан бөжин хойд хоёр хөл дээрээ оцойн суугаад хоёр урт чихээ соотойлгон нүдээ бүлтгэнүүлэн байв. Хүүхдүүд чимээгүй болж бөжинг нүд салгалгүй ширтэнэ. Тэгтэл бөжин нааш цааш дэгдэн байснаа миний хажууд гүйгээд ирэв. Би баярлаж, бас уярсандаа арай л уйлсангүй. Хүүхдүүд ч «Бөжин Очирынх!», «Бөжин Очирынх!» гэж хашхиралдав. Лхагваагийн үс босож, нүд нь ууртай гялалзан байснаа:

	— Дахиад! Наад бөжин чинь тэнэг амьтан байгаа юм. Та нарыг хашхирахаар айсандаа Очир дээр гүйгээд очлоо гэв. Шүүгч Сүрэн, бид хоёрыг тавин алхам хол суулгав. Тэгээд хоорондох зайг хэмжин яг дунд нь очмогцоо бөжинг газарт тавилаа. Дөрвөн хөл нь газарт хүрмэгц бөжин миний зүг харайчхав.

	Хүүхдүүд ч баярлан шуугилдлаа.

	Дамиран гуай бидэнд хандан:

	— Хүүхдүүд ээ! Та нарт баярлалаа. Та нар бидний заргыг мэргэн шүүлээ гэж хэлээд явав.

	Хүүхдүүд бөжин бид хоёрыг тойрон инээж баясна.

	— Их ухаантай бөжин. Ийм амьтан яагаад тэнэг байдаг билээ гэж Сүрэн чанга чанга ярив.

	Лхагваа миний дэргэд ирлээ. Тэр гартаа барьсан өргөдлөө базан хэдэн хэсэг болгон урж хаяв. Түүний нүд нулимстай байлаа. Би түүнийг өрөвдөв. Үнэхээр ч өрөвдөлтэй байлаа. Лхагваа нулимс цийлгэнэсэн нүдээр дохин

	— Хоёулаа уулзах хэрэг байна гэлээ. Тэр намайг дагуулан гэрийнхээ үүдэнд аваачаад:

	— Чи бөжинд ямар чихэр өгдөг вэ? гэж надаас шивгэнэн асуулаа. Би гайхав.

	— Хааяа хоолонд нь сахар хольдог. Чихэр их өгвөл шүд нь өвдөнө шүү дээ гэж би үнэнээ хэллээ.

	Миний цээжинд дэлдэн чихээ наалдуулан бүлтгэнэн байгаа бөжинг Лхагваа хүзүүгээрээ нугдайн харж байснаа:

	— Урвагч! Муу урвагч! гэж хэлээд богино өмднийхөө халаасанд хоёр гараа шургуулан, толгойгоо гудайлган сажлан явсаар байшингийнхаа хаалгыг татан оров.

	— Би бөжингөө өхөөрдөн илж:

	— Чи яагаад Лхагваагаас урвасан бэ? гэв. Туулайн бяцхан бөжин дэлдэн хоёр чихээ солбилзуулан хөдөлгөж, бүлтгэр хархан нүдээ анивчин байх нь өөрөө ч бас гайхах мэт.


ЕРӨНХИЙЛӨГЧИЙН ХАРИУ 
(Баримтат өгүүллэг)

	Шилэн халхтай гялалзсан төмөр дуулга духдуулан, ханцуйгаа тохойноос өнгөртөл шамлаад хүнд эрээн бороохой далайсан цагдаа нар жагсагчид тийш хашхиралдан дайрч, хайр найргүй жанчиж байсан тэр нэг өдрийн явдал Жим хүүгийн сэтгэлээс үл гарна. Хичээл дээр самбар ширтэн суухад, унтахаар хэвтэж байхад, гудамжинд зогсож байгаа цагдааг харах үес тэр аймшигт явдал нүдэнд нь харагдах шиг болно.

	Нью-Йорк хотын гудамж улам ч давчуу болсон мэт, тэнгэр баганадсан байшингууд хэзээ мөдхөн нурж дээрээс дарах гээд байгаа ч юм шиг санагдаж байсан тэр бүрхэг өглөө Жим хүү эцгийнхээ хамт гэрээс гарчээ. Ээж нь элдвээр аргадан хориглосон боловч Жим «Аавтай хамт явахад айх юмгүй» гэж зүтгэсээр байгаад ээж аав хоёроо зөвшөөрүүлэв.

	Эцэг нь том хатуу цаас дээр «Зэр зэвсэг сөнөтүгэй! Ажил олго!» гэсэн үг бичээд гартаа барьж явлаа. Хоёр сарын өмнө хаагдсан машины үйлдвэрийн хашааны хаалганы өмнө цугласан хүмүүстэй эцэг, хүү хоёр нийлж хотын төв тийш явав. Нэг гудамжнаас нөгөө гудамж хүрэх хооронд жагсагчдын тоо улам олширч уриа, лоозон бичсэн том даавуу, зурагт хуудас барьсан олон хүн тэдэнтэй нийлнэ. Хүмүүс ийнхүү жагсаж явахыг Жим олонтоо үзсэн авч өөрөө оролцож байгаагүй ажээ. Тэр аавтайгаа хөл нийлүүлэн баяртай алхаж байв.

	Чанга яригчаар нэг хүн «Бидэнд зэвсэг хэрэггүй! Ажил хэрэгтэй! Зэвсгээр хөөцөлдөхийг зогсоо!» гэж хэлэхэд хүмүүс түүний үгийг нэг зэрэг давтан хашхирна. Олон хүний сүрт дуу гудамж дүүрэн цуурайтахад тоос тортогт дарагдсан өндөр байшингуудын хана чичрэн донслох мэт болно. Жагсагчдын царай баргар, ширүүн догшин байлаа. Тэдний хэлэх үг, дуугарах хоолой эрс шийдмэг агаад занаж хилэгнэсэн байдал илт ажээ. Хэнд, яагаад уурлаж байгаа, яах гэж жагсаал хийж байгаагийн учрыг Жим хүү мэдэхгүй боловч энэ олон хүмүүсийг гомдоосон хэн нэг хүн, хаа нэг газар нуугдаж байгаа гэж бодно.

	Эцэг нь ажилгүй болсноос хойш духных нь үрчлээ улам гүн болж, нүд нь бодлогошронгуй гөлөрч, сахлаа хусахаа хүртэл мартдаг болжээ. Ээж нь төмстэй усан шөл аягалж байхдаа гар нь чичирч зүрх шимшрэм санаа алдана. Ээж аав хоёр нь Жимийн дэргэд аж байдлынхаа тухай аль болохоор ярихгүйг хичээх авч хоол унд өдөр ирэх тутам ховор живэр болж байгааг Жим хүнээр хэлүүлэлгүй мэдэж байлаа. 

	Хичээлээс ирэхэд гэрт байсан ямар нэг тавил алга болсон байхыг тэр ажиглаад «Өнөөдөр ямар ч байсан хоолтой хонох болжээ» гэж бодно.

	Христосын мэндэлсэн өдөр хотынхон зугаалга хийдэг уужим талбайд жагсагчид цуглав. Гэтэл өргөн эгнээгээр үелэн жагссан цагдаа нар хүмүүс тийш хулгана үзсэн муур адил дайрав. Тугалган голтой бороохойгоор цагдаа нар хүмүүсийг балбах, ёолж хашхирах, харааж зүхэх чимээ талбай дүүрэв. Том том зурагт хуудас хүмүүсийн хөлд гишгэгдэн урагдаж, сандарч тэвдсэн хүмүүс бие биеэ түлхэн зугтаана. Эцэг нь Жимийн бугуйнаас чанга атган хүмүүс дундуур зүтгэсээр бүрх малгай зардаг дэлгүүрт дөхөж ирэв.

	Шилэн хаалганы цаана дэлгүүрийн эзэн нуруугаа үүрэн зогсоод гудамжинд болж байгаа явдлыг сонирхон харж байлаа. Жимийн эцэг хүүгээ заагаад:

	— Та энэ хүүхдийг түр хоргодуулаач гэж хашхирав. Эзэн ихэмсгээр толгой сэгсрэн буруу харав. Гэтэл хоёр цагдаа гүйж ирээд эцгийг нь бариад авав. Гялалзсан хар ширэн гэртэй том гар буу бүсэндээ зүүсэн бүдүүн цагдаа үсэрхэг урт гараар эцгийн нь хүзүүг уургалан ар тийш шахан татаж нөгөө өндөр цагдаа нь нударгалан зодов. Аавынх нь нүд бүлтэлзэн, нүүр нь минчийн улайжээ.

	— Хүү минь эндээс холд! Бушуу яв! гэж хяхтнасан сөөнгө дуугаар эцэг нь хэлэхийг Жим хүү сонссон боловч

	— Аав аа! Аав аа! Аавыг минь тавиач! гэж хашхиран эцгээсээ зуурав.

	Тэгтэл бүдүүн цагдаа сул гараараа хүүгийн хүзүүнээс шүүрэн авч дээш өргөөд чулуудав. Байшингийн хана мөргөн унасан Жим хүүгийн ухаан балартав. Хүмүүсийн хашхирах, ёолох, цагдаа нарын төмөр тахтай гутал чулуун зам дээр тачигнах чимээ алслан холдож, тал тал тийшээ амь тэмцэн гүйх хүмүүсийн дүрс усан хөшигний цаана сүүтгэнэх мэт үзэгдэнэ. Хүйтэн чулуун зам дээр Жим хүү хөдөлгөөнгүй хэвтэж байснаа тохойн дээрээ өндийв. Нүүр нь цус болсон эцгийнх нь хөлөөс цагдаа нар чирч гулдчин явж байхыг тэр харав. Жимийн бүх биеэр цахилгаан гүйх мэт болоод ухасхийн боссон боловч хөл дээрээ тогтож ядан гуйвж байснаа сөхрөн унав.

	Жим ухаан ороод эргэн тойрноо харав. Гэртээ, өөрийнхөө ор дээр хэвтэж байлаа. Аавтай нь хамт машины үйлдвэрт ажиллаж байсан өндөр Герберт түүний дээрээс тонгойн:

	— Ашгүй ухаан орлоо. Эр хүн, одоо дажгүй гэв. Ээж нь ус дусалсан нойтон алчуур барьсаар гүйн ирж Жимийг тэврэн уйлав.

	— Ээж ээ! Аав хаана байна гэж Жим асуув.

	— Шоронд хоригдсон. Аав нь мөд ирэхгүй гэж улайж бүлцийсэн нүдээр эх нь хүүгээ ширтэн хэлэв.

	— Аавыг цагдаа нар яагаад зодсон бэ? Яагаад шоронд хийж байгаа юм бэ? гэж Жим шивгэнэв. Герберт толгой сэгсрэн дуугүй зогссоноо:

	— Чамайг эдгэхээр би бүгдийг тайлбарлаж өгнө. Одоо чи дуугарахгүй, тайван хэвт. Тэгвэл түргэн эдгэнэ гэв.

	Жимийг гудамжинд ухаангүй хэвтэж байхад Герберт тааралдаж гэрт нь авчирчээ. Жим гурав хоногийн дараа хичээлдээ явав. Гэрээс сургууль хүртэлх замд тааралдах бүх юм нүдэнд ижил дасал болсон авч ар араасаа шахцалдан бухимдангуй чагнаалдах үй олон машин, баргар царайлан нааш цааш яаран зорчих хүмүүс, дэлгүүр мухлагийн нүд эрээлжлэм эрээн зарлал чимгийг тэр урьдынх шигээ сонирхон харсангүй.

	Бүдүүн цагдаагийн үсэрхэг том гар, бууны гялгар гэр, эцгийнх нь цус болсон нүүр түүний нүдэнд байн байн үзэгдэх шиг болж хүйтэн усанд санаандгүй орсон мэт бие нь зарсхийнэ.

	Телевизор, киноны дэлгэц дээр гардаг буудалцах, шийдэм бороохойгоор зодож жанчих явдал хүний зугаа гаргахаар зохиож тоглосон зүйл бус энэ хөө тортогт дарагдсан өндөр байшингуудын цаана байнга болдог үнэн явдал байсныг Жим хүү ойлгожээ. Хоёр долоо хоногийн дараа өндөр Герберт тэднийд ирэв. Эцгийг нь зургаан жил шоронд хорих, эсвэл арван мянган доллароор торгоод суллах ялын тогтоол шүүх гаргасан тухай тэр ярив. Эх нь уйлж, Жим бодол болон дуугүй суув. Нэгдсэн улсын засгийн газар санхүүгийн шинэ онд зэвсгийн зардлыг 30 миллиард доллароор нэмэгдүүлэх болсон тухай, ард иргэдэд ноогдуулах албан татвар улам нэмэгдэх тухай, юмны үнэ дээшилж, мөнгөний ханш буурах тухай олон зүйлийг Герберт ярив.

	— Америкт жирийн хүн аж төрөх аргагүй боллоо. Үүний буруутан нь саятан хөрөнгөтнүүд, тэдний дуулгавартай зарц болсон засгийн газар юм. Тэд улам баяжихын тулд цэрэг дайны зардал нэмэгдүүлж, зэвсгээр хөөцөлдөж байна гэж тэр Жим хүүд яриад

	— Аав чинь зөв хэргийн төлөө тэмцэж байгаа учраас баян эзэд таашаахгүй байгаа юм гэж тайлбарлав.

	Атом, цөмийн бөмбөг, шинэ хийцийн пуужин элдэв янзын зэвсэг үйлдвэрлэхээс хөрөнгөтөн эзэд асар их ашиг олдог юм. Мянган авто машин хийснээс нэг далавчит пуужин хийх нь олон зуун мянган долларын ашиг хөрөнгөтөнд оруулна. Тийм учраас баян эзэд зэвсгийн үйлдвэр байгуулж байна. Тэд үүнийгээ зөвтгөхийн тулд «дайн болно, дайн хийнэ, дайнд бэлтгэнэ, илүү хүчтэй хөнөөлтэй зэвсэг хэрэгтэй!» гэж байна.

	Жирийн хүмүүс бидэнд дайн хэрэггүй. Ажил хэрэгтэй, талх тариа хэрэгтэй. Хүүхдүүдэд сургууль, сурах бичиг, ном дэвтэр хэрэгтэй. Тийм биз дээ. Жим ээ! Энэ учраас ажилчин бид, жирийн америк хүмүүс дайныг эсэргүүцэж, цэрэг дайны зардал нэмэгдүүлэхийг буруушааж байна. Бид үнэн хэргийн төлөө тэмцэж байна гаж Герберт ярив.

	Жим хүүгийн эх арван мянган доллар байтугай, таван доллар ч халаасанд нь бэлэн байхгүй учир эцэг нь шоронд сууж ял эдлэх болов. Байрны эзэн тэднийг хөлс төлсөнгүй гээд байраасаа гарахыг шаардав. Эцгийнх нь найз нөхөд мөнгө цуглуулж туслахыг хичээж байлаа. Жим хүү сургуулиа орхиж гудамжинд сууж гутал тослогч хийе, эсвэл сонин зарж мөнгө олъё гэж ээжээсээ гуйсан боловч зөвшөөрсөнгүй.

	— Хүү минь аав чинь шоронд, ээж чинь ажилгүй. Тэгээд чи сургуульгүй болчихвол бүүр ч муу юм болно. Харин би хүний хувцас хунар угааж ганц хоёр цент (долларын 0,01-тэй тэнцэх мөнгө) олж хоолонд нэмэр болгоё! гэж ээж нь хэлэв.

	Жим хүү ээжийнхээ үгэнд орж сургуульдаа явж байлаа. Өндөр Гербертийн ярьсныг ангийнхаа хүүхдүүдэд тэр ярьж, дэвтрийн цаас дээр 

	«Зэвсэг үйлдвэрлэхийг зогсооё!» «Бидэнд ном, сурах бичиг, талх хэрэгтэй!» гэсэн үг бичиж сургуулийн хаалга, ангийнхаа самбар дээр наах болов. Хэд хоногийн дараа Жим хүүгийн санаачилгыг Нью-Йорк Хотын Куинзе районы 206 дугаар сургуулийн олон зуун хүүхэд дэмжиж «Цэрэг, дайныг эсэргүүцэх сурагчдын хороо» байгуулав.

	Нойтон сэвсгэр цас хаялсан хаврын тэр нэг өдөр 206 дугаар сургуулийн өмнөх талбайд мянга шахам сурагч цуглав. Тэд урт цуваа болон жагсаж тусгайлан бэлтгэсэн хог хаядаг төмөр авдарт том, жижиг буу, хутга, их буу, танк, сөнөөгч, бөмбөгдөгч онгоц, гар бөмбөг, батальон цэрэг командлагч дарга, бүрэн зэвсэглэсэн тугалган цэрэг, усан доогуур шумбагч онгоц, тив алгасан нисэгч пуужин, түүгээр ч барахгүй нисэх онгоц тээвэрлэгч хөлөг онгоц хаяж байлаа. Жагссан сурагчид төмөр авдарт зэр зэвсгүүдийг хаяж дуусмагц тавдугаар ангийн сурагч Питерын аав хог зөөж хаядаг машинаа асаан өргөгч цамхгаа ажиллуулан төмөр авдрыг машин дээр гаргав. Жолооч тусгай залгуурыг татахад авдарт хийсэн тоглоомын зэр, зэвсэг машины тэвш дээр асгарч том төмөр араа шүд арзганан хөдөлж төмөр, мод, хуванцар тоглоомон зэвсгийг цаас адил үнгэн хэмхэлж эхлэв.

	Хүүхдүүд түүнийг хараад уухай хашхиран шуугилдлаа. «Зэвсэг хурааж, устгах» ёслол дууссаны дараа дөрөвдүгээр ангийн сурагч Жим хэдэн өдрийн турш нөхөдтэйгөө хамтран зохиосон тангаргийн бичгийг өндөр дуугаар уншив. Сургуулийн өмнөх талбайд цугласан мянга шахам сурагч түүний хэлсэн үг бүрийг нэгэн дуугаар давтан тангараг өргөв.

	— Үүнээс хойш байлдааны тоглоомоор тоглохгүйгээ амлая!

	— Дайн дээрэмдлэг, цуст явдлыг үзүүлсэн нэвтрүүлэг эхлэх болгонд телевизороо унтрааж байхаа амлая!

	— Тийм нэвтрүүлэг хийхэд шан хөлс өгч дэмжиж байдаг телевизийн компаниудын эздэд эсэргүүцлийн захиа бичихийг амлая!

	— Дайн дээрэмдлэг, бузар муухай явдлыг магтан үзүүлдэг кино театруудад орж байхгүй гэдгээ амлая. Тэр кино театрын эздийн эсрэг жагсаал цуглаанд оролцож байхаа амлая!

	— Цэрэг, зэвсгийн зардал нэмэгдүүлэхийг эсэргүүцсэн аав, ээж, ах, эгч нарынхаа тэмцэл, жагсаал цуглаанд оролцож, эв санааны нэгдлээ илэрхийлж байхыг амлая! гэж хүүхдүүд хоолой нийлүүлэн тангараг өргөх дуун цог жавхлантай цуурайтна.

	Гудамжаар явж байсан хүмүүс тэднийг харан саатан зогсож, гар өргөн баяр хүргэв. Харин сургуулийн захирал ноён Фостер хүүхдүүдийг тойрон цүдгэнэн гүйж «Энэ бол самуун явдал. Үүнийг зогсоо!» гэж хашхиравч түүнийг хэн ч тоосонгүй. Ноён Фостер арга барагдан, цагдаа дуудахаар өрөөндөө орж харилцуур утсаа балбан дугаарыг нь эргүүлсэн боловч залгагдахгүй байлаа. Сурагчдаас хэн нэг нь сэргэмжлэн түүний утсыг тасалсныг тэр мэдсэнгүй.

	Сурагчид тангараг өргөсний дараа «Цэрэг, дайныг эсэргүүцэх сурагчдын хорооны» гишүүн бужгар Жон 206 дугаар сургуулийн сурагчдын өмнөөс «Америкийн Нэгдсэн Улсын ерөнхийлөгчдөд илгээх захидлыг» уншив. Хүүхдүүд чимээгүй болж захидлыг сонсов.

	«Ноён ерөнхийлөгч өө! Нью-Йорк хотын Куинзе районы 206 дугаар сургуулийн бүх сурагч бид өөрсдийн тоглодог байсан бүх зэвсгийг устгалаа. Үүнээс хойш бид их буу, танк, сөнөөгч бөмбөгдөгч онгоц, пуужин зэрэг аливаа буу зэвсгээр тоглохгүй гэдгээ тангараглалаа. Бид хэлсэн амандаа хүрнэ! Бид дайн хүсэхгүй. Бидэнд дайн хэрэггүй. Буу зэвсэг, атом цөмийн бөмбөг хэрэггүй. Ямар ч зэр зэвсэг бидэнд хэрэггүй. Ерөнхийлөгч та сонгуулийн үед америкуудад амласнаа биелүүлж цэрэг, зэвсгийн зардлыг хорогдуулахыг сурагчид бид хүсэж байна. Америк улсад болон дэлхийн бусад тивд нэгдсэн улсын байгуулсан цэргийн баазуудад байгаа бүх, зэр зэвсгийг, атом цөмийн бөмбөгийг устгах шийдвэр гаргахыг танаас хүсье» гэж тавдугаар ангийн сурагч бужгар Жон уншаад, 

	— Энэ захидлыг баталж явуулах саналтай сурагчид гараа өргө! гэв. Хүүхдүүд турьгүй жижиг гараа нэгэн зэрэг дээш ярсхийтэл өргөв. Захидлыг дугтуйд хийж битүүмжлээд хаяглав.

	Хэд хоногийн дараа Куинзе районы цагдаа нар 206 дугаар сургууль дээр ирж «Цэрэг, дайныг эсэргүүцэх сурагчдын хорооны» гишүүдийг баривчилж сургуулийн биеийн тамирын танхимд хорив. Цагдаагийн ноён хүүхдүүдийг нэг нэгээр дуудаж байцаасны дараа дүрэмт хувцсандаа багтаж ядсан хоёр бүдүүн цагдаагийн гарт шилжүүлж байв. Тэр хоёр цагдаа хүүхдүүдийг модон морь дээр хэвтүүлж хүлээд өмдийг нь шувталж ташуурдан залхаав. Нүдэнд нь нулимс цийлгэн, уруул нь өмөлзсөн бяцхан хөвүүд өмдөө барьсаар биеийн тамирын танхимаас гарч ирсээр байлаа. Хаалганы гадаа цугласан хүүхдүүд тэднийг шоолж ичээсэнгүй. Харин хоолой нийлүүлэн «Цагдаа нар аа! Энэ бузар ажлаа зогсоо!» гэж хашхирч байв. Жим хүү бас л өмдөө татсаар гарч ирэв. Тэр зодуулж байхдаа огт уйлж хашхираагүй тул цагдаа нар улам их уурлаж бусдаас илүү олон ташуурджээ. Жим хаалгаар гарч ирмэгц хүүхдүүдийн зүг нүд ирмээд «Манай нэгдсэн улсын ерөнхийлөгч бидний илгээсэн захидалд хариу өгч байгаа нь энэ дээ» гэж хоолой чичгэнүүлэн уйлагнан хэлэв.

	Цугласан хүүхдүүд «Бөмбөг, зэвсэг сөнөтүгэй! Ноён ерөнхийлөгчид бид итгэхгүй!» гэж хоолой нийлүүлэн дахин давтан хашхирч байлаа.


ӨВЛИЙН БЯЦХАН ӨВГӨН

	Өвгөн Уильям ач хүү Томын хамт Вашингтон хотын ядуучуудын хороололд аж төрдөг байлаа. Олон жилийн өмнө хүн суухаа больсон модон байшингийн газар хонгилд өвгөн хүү хоёр хоног өнгөрүүлнэ. Нуруу мод нь хугарч нураад далайн догшин шуурганд хэмх цохиулсан хөлөг онгоц адил харагдах тэр байшингийн тамтгийн дэргэдүүр хүмүүс явахаасаа айна. Учир нь ялзарч өмхөрсөн банз моднууд салхи ялихгүй хөдлөхөд ёолох мэт хяхтнан хугарч унана.

	Уильям өвгөн өглөө эрт мөрөн дээрээ шуудай тохоод, таяг тулан газар оромжоосоо гарч явна. Тэр өвгөн орон сууцын хорооллоор өдөржин хэсүүчилж хогийн сав онгичин хоолны үлдэгдэл, элдэв бөс даавууны өөдөс, хагарч хэмхэрсэн сав суулга олж шуудайдаа хийгээд үдэш орой болсон хойно оромждоо буцаж ирнэ.

	Сүрьеэ өвчинд нэрвэгдсэн найман настай Том хүү харанхуй газар оромждоо өвөөгийнхөө авчирсан янз бүрийн лонх, лааз, шаазан савны хагархайгаар нааж хийсэн тоглоомоор ганцаараа тоглоно. Газар оромжид нь үүрлэсэн махчин хулганууд үе үе Том тийш довтолно. Тэр өвөөгийнхөө бэлдэж өгсөн ган шилээврээр тэднийг ширвэж хөөдөг байв. Гэдэс нь өлсөхөөр өвөөгийнхөө зааж өгсөн дууг дуулж, ташилж амт орсон лонхтой уснаас ууна. Хэд хоногийн өмнө өмсөх гуталгүй тул хөл нүцгэн гадаа цасан дээр гүйж байгаад ханиад хүрч өвчин нь удам хүндэрчээ. Тэр халуурч, байн байн дагжин чичирнэ.

	Өдөржин шуудай үүрч хэсүүчилсэн Уильям өвгөн газар гэртээ мөлхөн орж ирээд хана түшин үг хэлж чадахгүй удтал амьсгаадан суув. Өвөө нь ач хүүгийнхээ духан дээр эвэршиж барзайсан алгаараа дарж үзээд

	— Халуун гайгүй байна. Өвөө нь өнөөдөр их олзтой. Бараг бүтэн шар манжин, тахианы толгой, сагмай загасны тал, гурван хэрчим талхны булан олсон. Сайхан шөл хийж өгнө. Бас лаазалсан ногоо, загасны махны шавхруу бий гэв.

	Уильям хуршиж өмхийрсөн тосон дэнлүүгээ асааж хоол бэлтгэхээр буруу харж суув. Том хүү өвөөгийнхөө сэгсгэр үстэй буурал толгой, туранхай бөгтөр нурууг хараад «Миний өвөө ядарч зовж байна даа. Бушуухан том болоод ажил хийж өвөөгөө тэжээх юм сан» гэж бодов.

	Давсалсан ногооны төмөр лаазаар хийсэн жижиг зууханд цаас, модны зомгол шажигнан шатаж улаан, шар, цэнхэр өнгө солонгорсон дөл өмгөр амаар нь улалзана. Уильям хөө тортог болсон бяцхан шанаганд хийсэн шөлөө гал дээр барьж буцлахыг хүлээн дуугүй гөлрөн сууж байлаа. Галын гэрэлд өвөөгийнх нь царай ягааран, дух, хамар нь гялтайна. Зовхи нь бүлцийгээд нүдэнд нь нулимс гүйлгэнэнэ.

	Өвөө нь бас ханиад хүрч өвдсөн боловч ач хүүгээсээ нуугаад байгааг Том мэдэж байв. Хэдэн жилийн өмнө химийн үйлдвэрт осол гарч ээж нь амь үрэгдсэнээс хойш Том хүү өвөг эцэг Уильямын хамт аж төрөх болсон ажээ. Уильям өвгөн хүүхдүүдэд хайртай. Ядуучуудын хорооллын хүүхдүүд түүнийг өвлийн өвгөн Уильям гэж нэрлэнэ. Хориод жилийн өмнө зарлал чимэглэлийн гар үйлдвэрт зураач байсан Уильям өнгийн шил, хуванцрын хагархай, бөс даавуу, цаасны өөдсөөр элдэв янзын тоглоом хийж шинэ жилээр хүүхдүүдэд бэлэглэнэ.

	Хиймэл мяндсаар хийсэн урт сахал зүүж, өнгө өнгийн даавууны өөдөс зүйж хийсэн дээл, хөвөн наасан цаасан малгай өмсөөд таягаа тулан явж байхыг нь харахад өвлийн өвгөнөөс ялгагдахгүй. Шинэ жилийн үдэш ядуусын хорооллоор тэр явж өөрийн хийсэн тоглоомоо хүүхдүүдэд бэлэглэнэ. Ядуусын хорооллын хүүхдүүд ч жил бүрийн 12 дугаар сарын 31-ний үдэш өвлийн өвгөн Уильямыг тэсэн ядан хүлээдэг байв.

	Уильям шөл болмогц сэнжтэй төмөр аяганд ихэнхийг нь хийгээд Томын өмнө тавив.

	— Өвөө, яагаад надад бараг бүгдийг нь өгч байгаа юм бэ? Та өлсөнө шүү дээ гэж Том асуув.

	— Хүү минь чи өвчтэй. Хоол сайн идвэл түргэн эдгэнэ. Би хог ухаж явахдаа зүгээр байгаагүй. Идэх юмны хэлтэрхий, талх, боовны хаягдал амандаа олж хийсэн гэж Уильям буурал сортой өтгөн хөмсгөө хөдөлгөн хэлэв.

	Хонгилын модон тулгуураас уяж бэхэлсэн торон дээр өвөөгийнхөө хуучин хөвөнтэй хүрмийг дэвсээд Том хэвтэв. Хэрэв газар унтвал махчин хулгана чихийг нь идэж, хөл гарын хурууг нь тас хазаж магадгүй байлаа. Өвгөн босож зай завсаргүй нөхөөс тавьсан цуваараа Томыг хучив. Тэр гудамжнаас түүсэн янжуурын ишийг задлан эхүүн үнэртэй тамхины үртсийг сонины тасархай дээр асган бөөгнүүлээд чихрийн төмөр хайрцагт хийв. Хоолны дараа тамхи цаасанд ороогоод амтархан сорж суудаг заншилтай өвөө нь энэ үдэш тамхи татсангүй. Алгаараа амаа таглан үе үе бүгшүүлэн ханиалгана. Хонгил дотор хэдийнээ харанхуй болж ёроол нь цоорхой том хувин дээр тавьсан дэнгийн гэрэл сүүмэлзэнэ.

	Өвөөгийн нь хар бараан сүүдэр чийг ханхалсан барзгар шавар хана дээр сүүтгэнэхийг Том ширтэн хэвтэв. Шинэ жил ойртож байгаа тул Уильям өвгөн ажил ихтэй байлаа. Хог дээрээс олсон шил, хуванцар, бөс даавуу, цаасны өөдөснүүдийг эвлүүлэн нааж элдэв тоглоом хийнэ. Бүлтгэр нүдтэй, дэлдэн чихтэй туулай, алтан, мөнгөн загас, урт сүүлтэй сармагчин, далавчаа дэлгэн нисэж байгаа тагтаа шувуу, урт хүзүүт анаашийг амьтны үзэсгэлэнд байдаг амьд амьтнаас ялгах аргагүй адилхан хийнэ. Харин тэр амьтад Уильям өвөөгийнх нь алганд багтахаар жижигхэн байлаа. Тийм байхаас ч аргагүй. Хог дээрээс цаас, бөс даавууны өөдөс өдөр бүр элбэг олдохгүй. Олдсон зарим нь тоглоом хийхэд тохирохгүй. Зүү утас, цавуу, будаг авах мөнгөгүй. Сайн сэтгэлт хүмүүсийн өгсөн ганц хоёр центийг (мөнгийг) жилийн турш хуримтлуулж байж түүнийг авна. Тосон дэнгийн гэрэлд Уильям өвгөн шөнөжин бөгтийн сууж тоглоом хийнэ. Шинэ жилийн үдэш ядуусын хорооллын хүүхдүүд оромж байрныхаа хаалгаар булталзан өвлийн өвгөн Уильям ирж явааг хармагц гүйлдэн очоод шинэ жилийн бэлэг авахдаа нүд нь гялбалзан инээж шуугилдан, түүнийг тойрон дуулж бүжиглэдэг билээ. 

	Ядуугийн түмэн зовлонг агшин зуур ч гэсэн, мартан, баярлан инээж байгаа уранхай ноорхой хувцастай хүүхдүүдийг хараад өвгөн өөрийн эрхгүй уярна. Тэр үед дэнгийн гэрэлд хөгшин биеэ чилээн нойргүй олон хоног суусан ядаргаа нь хулжчих шиг болдог байлаа. Уильям ядуусын хүүхдүүдийг жилд нэг удаа ч гэсэн баярлуулж өөрөө сэтгэлийн жаргал эдэлдэг байв. Өвгөн ач хүүгээ сэрээхгүйн тулд амаа дарж ханиалган, дэнгийн гэрэлд тоглоом хийж суусаар үүр цайлгав. Тэгээд дэвсгэр гудасгүй хуучин төмөр ор дээр хувцастайгаа хэвтээд унтаж амрах гэсэн боловч хөл нь хөрж, бие нь зарайгаад унтаж чадсангүй. Цээж дотор нь зүү орсон мэт чимчигнэн хатгаад ханиахад хөндүүрлэн өвдөнө. Толгой нь хүндэрч улцайж бүлцийсэн нүднээс нь нулимс цувна. «Ханиад үгдэрчээ. Халуурч байна» гэж Уильям өөртөө шивгэнэн хэлээд нүдээ анив. Өлсгөлөн, махчин хулганууд час час дуугаран төмөр орны доогуур гүйлдэх сонстоно. Газар оромжийн онгорхой хавчиг цонхоор гэгээ ормогц өвгөн босов.

	Нурж овоорсон банз, дүнз моднууд доогуур мөлхөн гарч төмөр хувинд цас хамж хийгээд газар гэртээ буцаж оров. Том хүүгийн дух, хамар дээр хүйтэн хөлс бөнжгөнөн цээжээ оволзтол амьсгаадан унтаж байлаа. Уильям жижиг төмөр зуухандаа цаас, модны залтас хийж галлаад хувинтай цас дээр нь тавив. Хөл гар нь ясандаа янгинан өвдөнө. «Өнөөдөр гадуур явж чадахгүй бол ач хүү минь өлсөнө дөө» гэж түүний санаа зовно. Шуудайн ёроолоос хөгцөрсөн талхны өөдөс гарган муудсан хөрсийг нь хутгаар хуулж цэвэрлээд Томын хоолны таваг дээр тавив.

	Өвөөгийнх нь царай цонхийж, тааран хүрмийн цаанаас ёрдойх мөр нь чичирч байхыг Том хараад 

	Өвөө таны бие муу байна. Өнөөдөр гадагшаа битгий гараач! Өчигдөр таны хийж өгсөн шөлийг уугаад миний бие сайн болжээ. Би айлуудаар явж идэх юм гуйя. Уух эм ч олдож магадгүй гэв. Уильям толгой сэгсрэн 

	— Хүү минь, өвөө нь дажгүй. Удахгүй шинэ жил болох гэж байна. Хог ухвал ахиухан юм олдож мэднэ гээд аяга буцалгасан ус уугаад шуудай үүрэн газар оромжоосоо мөлхөн гарч одов.

	Шөнө дөл болсон хойно Уильям өвгөн гар хуруугаа хөдөлгөж чадахгүй болтлоо даарч бээрчихсэн газар гэртээ мөлхөн орж ирэв. Өвгөний ам хөдлөх боловч үг хэлж чадахгүй байлаа. Том мөс шиг хүйтэн шал дээр нүцгэн хөлөөр гишгэн өвөөгөө өндийлгөж, түшиж дэмжсээр орон дээр нь хэвтүүлэв. Оромжийн буланд овоолоотой цааснаас зуухандаа хийж галлав. Түүний толгой эргэж нүд нь харанхуйлан хөл нь согтуу хүнийх адил гуйвж байсан боловч өвөөгийнхөө цувыг нөмрөн хормойг нь газар чирсээр гадагшаа мөлхөн гарав.

	Том орж ирээд өвөөгийнхөө хэвтрийг засаж хэвтүүлээд ус буцалгав. «Ганц халбага кофе цай ч байдаг болоосой. Өвөөдөө өгөх юм сан» гэж тэр бодож байлаа. Шал дээр хэвтэж байгаа уутыг уудалж үзэв. Дөрөв таван ширхэг илжирсэн төмс, хямдхан хиамны булан, талх, бяслагийн үйрмэг өөдөснөөс өөр идэх юм байсангүй. Хуучин хувцасны тасархай, өнгийн цэцгэн хээтэй боодлын цаас, хавтас нь уранхай хоёр ном бас байлаа.

	Ус буцалмагц Том өвөөгийнхөө аяганд хийгээд орных нь өмнө очив. Өвөөгийнх нь хоолой хэрчигнэн дуугарч, бүлцгэр зовхины завсраар ач хүүгээ ширтэн хэвтэв. Том, аягатай усаа аманд нь ойртуулан халбагаар утган аманд нь дусаав. Уильям өвгөн урт уртаар амьсгаалан ус залгих бүрийд том шөнтгөр төвөнх нь дээш доош гүрэлзэн байлаа. Бүлээн ус уугаад өвгөний бээрсэн ам эвлэн хөдөлж:

	— Хүү минь Чи даарав даа! Энд ч бас хүйтэн байна. Шуудайны ёроолд байгаа юмнаас идэж болохыг нь ид гэв.

	Том зууханд зомгол, цаас нэмж хийгээд дээр нь хайруулын таваг тавьж илжирсэн төмсийг цэвэрлэн хэрчээд ус дусаан жигнэв. Төмс зөөлөрмөгц хиамны өөдсийг жижиглэн хэрчиж дээрээс нь хийгээд шарав.

	Өвөө нь Томын хийсэн хоолноос амсаад «Амттай сайхан болж» гэсэн боловч «Хоол идэх дургүй байна» гээд идсэнгүй. Уильям өвгөн шөнөжин ханиалган, халуурч хонов. Том хүүгийн нойр хулжиж өвөөгийнхөө төлөө сэтгэл зовно.

	Хоёр хоногийн дараа, арван хоёрдугаар сарын гучин нэгний үдэш өвгөн Уильям орноосоо босох гээд чадсангүй. Түүний царай харлаж, уруул нь хөхөрсөн байлаа. Том халуурч байсан боловч хоёр хоногийн турш өвөөгөө асрав. Дүрсгүй хүүхдэд зодуулан айлын нохойд хөөгдөн гуйлга гуйж олсон талхны булангаар өвөөтэйгөө хамт хоёр хоног гол зогоогоод идэх юм юу ч үгүй болов. Шинэ жилийн үдэш Том хүү өөрийн эрхгүй мэгшин уйлж байлаа. Уильям өвгөн хоолой хэрчигнүүлэн амьсгаадаж байснаа ач хүүгээ дуудав. Том өвөөгийнхөө дэргэд очоод төмөр ор дээр нь сандайлан суув.

	— Хүү минь! Өнөөдөр гучин нэгэн шүү дээ.

	Хүүхдүүд намайг хүлээж байгаа. Миний хийсэн тоглоомыг тэдэнд аваачиж өг! Өвөө нь босож чадахгүй нь гэж үгээ таслан арай ядан хэлэв.

	Том хүү буцалгасан уснаас өвөөдөө уулгаад хучлагыг нь засаж хэвтүүлэв. Шинэ жилийн үдэш бүр өвөөгийнхөө өмсдөг өнгийн даавуу зүйж хийсэн том дээлийг тэр өргөн суран бүсээр хөөргөн бүсэлж өмсөөд хиймэл мяндсан цагаан сахал зүүж, хөвөн наасан цаасан малгайг өмсөв. Гуталгүй, учир цаас, даавууны өөдсөөр бяцхан хөлөө олон давхар ороогоод өвөөгийнхөө майжгий том шаахайг углав. Ямар өвгөн болсноо харах сан гэж тэр хүсэвч толь байхгүй тул дээлийнхээ газар чирсэн хормойг тонголзон харж, хиймэл сахлаа илж үзэв. Тэгээд өвөөгийнхөө олон шөнө нойргүй сууж хийсэн тоглоомуудыг цаасан хайрцагт өрж хийгээд хайрцагтай нь шуудайлан үүрэв. Тэр гадагшаа гарахын өмнө өвөөгийнхөө мөс шиг хүйтэн болсон духан дээр үнсээд:

	— Өвөө минь, би таны өмнөөс хүүхдүүдэд бэлэг түгээгээд ирье. Уильям өвгөн та нарт шинэ жилийн мэнд дэвшүүлж байна гэж хүүхдүүдэд би хэлье! гэв. Өвгөн үг хэлэх гэсэн боловч хоолой нь хэрчигдээд чадсангүй. Ядуусын хорооллын захын байшинд Том хүү ойртон очмогц гудамжинд бөөгнөрөн зогсож байсан хүүхдүүд «Өвлийн өвгөн аав ирлээ» гэж хашхиралдан түүнийг угтан гүйв. Тэр Том хүүгийн дэргэд ирээд:

	— Хүүе! Энэ чинь өвлийн өвгөн Уильям биш байна. Ямар жижигхэн өвгөн бэ?

	— Уильям өвөөгийн малгай, дээл мөн байна.

	— Таяггүй өвгөн байна гэж Томыг тойрон шуугилдав.

	Том урт ханцуйгаа арайхан хойш болгож баруун гараа дээш өргөөд:

	— Хүүхдүүд та нарт өвгөн аав Уильям шинэ жилийн мэнд дэвшүүлснийг уламжилъя. Би бол түүнтэй хамт амьдардаг бяцхан өвлийн өвгөн Том байна! гэв.

	— Өвлийн өвгөн Уильям өөрөө яагаад ирсэнгүй вэ? гэж хүүхдүүд Томоос асуув.

	— Тэр өвчтэй босож чадахгүй байгаа. Гэхдээ та нарт өөрийн хийсэн бэлгийг надаар явуулсан шүү гэж Том хүү бүдүүн хоолойгоор хэлэх гэсэн боловч хоолой нь сэрвэгэнэн хиймэл сахлаа намиртал ханиалгав. Тэр шуудайгаа нээж хүүхдүүдэд бэлэг түгээв. Уранхай ноорхой хувцастай, ширэлдсэн сэгсгэр үстэй, халтар царайтай хүүхдүүд бэлэг авсандаа баярлан дороо дэвхэрч цовхчин «өвлийн өвгөн Уильям эрүүл энх болтугай!» гэж хашхирав.

	Байшингийн цонхоор гадагш тусах гэрэлд хүүхдүүд өөрт ноогдсон тоглоомыг үзэж сонирхоно. Зарим нь өөрсөдтэйгөө нуруу чацуу бяцхан өвлийн өвгөний хүзүүгээр тэврэн үнсэв. Том хүүгийн бие сульдан толгой нь өвдөж байсан боловч үе тэнгийн нөхдийгөө баярлаж байхыг хараад хиймэл сахлаа илэн инээмсэглэж байлаа. Бужгар үсээ олон хэсэг сүлжин, жижигхэн эвэр адил шомбойлгосон негр охин халааснаасаа нэг ширхэг цаастай чихэр гаргаж «Уильям өвөөд өгөөрэй!» гэв. Том хүүхдүүдэд сайн сайхныг ерөөгөөд дараагийн байшин тийш явлаа.

	Ядуусын хорооллын чулуун байшингуудын хагархай, хэмхэрхий цонх уйтгартай харлан харагдаж, энд тэнд чийдэнгийн бүдэг гэрэл ёлтойно. Гудамжинд энэ үдэш хүйтэн, жавартай учир хувцас муутай ядуус байр оромжийнхоо мухарт шигдэн сууж угтан золгох шинэ онд ямар гай зовлон, гачаал бэрхшээл учрах бол гэж санаашран байгааг Том өөрийн аж төрлөөр жишээлэн мэдэж байв.

	Өвөөгийнх нь том майжгий шаахай сугарч хоцрох гээд дээлийн урт хормой газарт чирэгдэн хөлд нь ороолдоод өвлийн бяцхан өвгөн арай ядан алхална. Гэтэл байшингийн булан тойрон эргүүлийн гурван цагдаа өөдөөс нь тараад ирэв. Харгис цагдаа нар ямар ааш зантайг сайн мэдэх Том замаас нь зайлан байшингийн ёроолд наалдан зогсов. Цагдаа нар түүнийг хэдийнээ ажиглан мэдээд тас хийтэл шүгэлдэн «Бүү хөдөл!» гэж зандрав.

	Тэд өвлийн бяцхан өвгөний дэргэд ирж гар чийдэн тусган харцгаалаа. Томын нүд гялбан дээлийн урт ханцуйгаар нүүрээ халхлав.

	— Чи юу хулгай хийгээд явж байгаа юм бэ? гэж цагдаа нарын алхлагч баргил бүдүүн дуугаар зандран асуув. Өвлийн бяцхан өвгөн шуудайтай бэлгээ сугандаа хавчуулан дуугүй зогсоно.

	— Зүсээ хувилгасныг бодоход яггүй хулгайч байх...

	— Хүүдийд юу хийснээ үзүүл! гэж цагдаа нар зэрэг зэрэг чанга хашхиран шаардав.

	Өвлийн бяцхан өвгөн шуудайд хийсэн тоглоомоо цагдаа нарт өгөхгүйг хичээн түүнийгээ элгэндээ тэврэн байшингийн ёроолд биеэ хураан суучхав. Түүний бүх бие дагжин чичирч, эрүү ам нь өөрийн эрхгүй хавшин хөдлөхөд хиймэл мяндсан сахал нь муурын сүүл адил сугсалзана. Бахь шиг чанга хатуу гартай булиа цагдаа түүний хүзүүнээс базан дээш өргөж шуудайг угз татан аваад нөгөө хоёртоо өгөв.

	Тэд шуудайны амыг доош харуулан сэгсэрсэнд бүлтгэр нүдтэй дэлдэн туулай, далавчаа дэлгэсэн мөнгөлөг цагаан тагтаа, урт сүүлт сармагчин, цасны цагаан баавгай хөлдүү газар дээр асгаран унав.

	Харгис цагдаагийн ахлагч гялалзсан хар гутлынхаа хоншоороор овоорсон тоглоомуудыг өшигчин:

	— Чи энэ новшоор яах гэж байгаа юм бэ? гэж өвлийн бяцхан өвгөнөөс асуув.

	Том сөхрөн суугаад газар хэвтэж байгаа тоглоомуудыг авч өвөртлөхийг завдсанд гуталтай хүнд хөлөөр цагдаагийн ахлагч түүний жижигхэн гар дээр гишгэв.

	— Та нар намайг тавиач! Би өвлийн өвгөн байна. Өвгөн аавынхаа хийсэн тоглоомыг хүүхдүүдэд бэлэглэхээр явж байна гэж Том уйлагнан хэлэв.

	— Чиний бэлэг дотор яагаад ганц ч ширхэг буу, танк байхгүй байгаа юм бэ? гэж цагдаагийн ахлагч асуув. Түүний дэргэд зогсож байсан хоёр цагдаа

	— Энэ бол коммунист ухуулга хийж байгаа зальт арга. Тэр өвгөн аав гэдэг нь коммунист ч юм уу, тагнуул ч байж магадгүй! гэв.

	— Би хоёр хүүдээ шинэ жилийн бэлэг болгож галаар тургидаг танк, алсын тусгалтай пуужин авсан гэж харгис цагдаагийн ахлагч хэлэв. Аль ч дэлгүүр, пүүсийн лангуун дээр шинэ жилээр хүүхдүүдэд бэлэг болгох тоглоом бүгдээрээ буу зэвсэг байгаа юм. Энэ бол засгийн газрын бодлогод нийцнэ! гэж нөгөө хоёр цагдаа бие биеэсээ өрсөн ярив. 

	Өвлийн бяцхан өвгөн тэдний ярианаас юу ч ойлгосонгүй. Ойлгохыг ч хүссэнгүй. Төмөр тахтай гутал түүний жижигхэн гарыг хөлдүү газар наалдтал дарж мэдээ алдуулав. Мөстэй усанд орсон мэт турьгүй туранхай бие нь элбэг дээл дотор бөмбөгнөтөл чичирнэ. Гэтэл цагдаа нар гялалзсан хар гуталтай хүнд хөлөөрөө өвөөгийнх нь олон шөнө нойргүй сууж хийсэн тоглоом дээр дэвсэлж хэмхчив. Цаас, даавууны өөдөс шувууны өд адил агаарт бужигнав. Шил шаазангийн хагархай мөстэй холилдон цагдаа нарын гутлын уланд шажигнана.

	Өвлийн бяцхан өвгөн газар элэглэн хэвтээд мэгшин уйлах авч түүний нүднээс нулимс үл гарна. Биеэсээ тасарсан тагтааны жижигхэн мөнгөлөг далавч хүйтэн агаарт дэрвэн холбилзон байснаа Томын хацар дээр уналаа. «Эндээс зайл!» хэмээн цагдаа нар зандран өвлийн бяцхан өвгөнийг хайр найргүй өшиглөв. Төд удалгүй цагдаа нарын төмөр хангинасан хүнд гутлын чимээ холдон холдсоор чимээ тасрав. 

	Өвлийн бяцхан өвгөн өндийх гээд чадсангүй. Түүний дээрээс шуудайтай элс тавьсан мэт санагдана. Туранхай хавчиг цээж дотор нь бяцхан халуун зүрх нь хэдэнтээ хүчтэй булгилан цохилоод хөдлөхгүй болов.

	Тэр өвгөн аав Уильямдаа хэзээ ч эргэн очиж чадахгүй болжээ. Өвгөн аав нь ач хүүгээ хүлээсээр шинэ оны эхний өдрийн өглөө амьсгаа хураасан байв. Ядуусын хорооллын хүүхдүүд дараагийн шинэ жилээр өвлийн өвгөн Уильям, эсвэл өвлийн бяцхан өвгөн Томын ирэхийг хүлээж чийгтэй хүйтэн салхи үлээсэн гудамжинд хэчнээн удаан хүлээх бол!?

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

